
NATIONAL ASSEMBLY OF 
SEYCHELLES 

 
Wednesday 11th June 2025  

 
The Assembly met at 9am  

 
National Anthem  

 
Moment of Reflection  

 
Mr Speaker in the Chair  

 
MR SPEAKER  
Bonzour tou Manm Onorab; 
bonzour nou bann zofisye 
Lasanble, bonzour nou piblik 
deor e bonzour nou bann 
envite ki dan Galeri. Mersi pou 
zot partisipasyon - zot 
latansyon dan nou travay 
ozordi.  

Onorab Sylvanne Lemiel, 
in demann mwan laparol pou 
dir en mo byenveni pou bann 
zabitan Anse Royale. Onorab 
Lemiel, ou kapab. 
 
HON SYLVANNE LEMIEL 
Mersi Mr Speaker. Bonzour Mr 
Speaker, tou mon bann koleg 
Manm Onorab, e en bonzour 
spesyal pou tou bann senior 
citizens ki dan Galeri ozordi. 
 Sa bann dimoun i sorti 
dan distrik Anse Royale. 
Premyerman menm nou akey 
DA ki'n  akonpanny zot 
Madanm Cynthia Harriba, e 
zot chairperson Ms akonpanny 
zot ozordi bomaten. 

 E mon espere avek 
sesyon ozordi ki zot a ganny en 
bon apersi lo kwa ki pase dan 
Lasanble, ganny en konpran 
pli byen Lasanble.  

E an menm tan mon 
krwar sa ki zot pou pli kontan 
se ki zot in war mannyer dan 
Lasanble i ete, zot a kapab 
konpar li ant ler zot get lo 
televizyon e ler zot lanmenm 
isi anndan. Mersi Mr Speaker. 
 
MR SPEAKER 
Mersi Onorab. Bon, avan nou 
al lo biznes ki lo nou Order 
Paper, mon le fer en lanons, e 
sa i lo Komite lo Deklarasyon 
Byen - that is Declaration of 
Assets. 
 E mon le dir swivan 
Mosyon  aprouve dan 
Lasanble le 28 Me 2025, mon 
pe komans prosedir pou etabli 
sa Komite ki ti ganny demande 
dan sa Mosyon.  

Sa Komite i ganny etabli 
anba lareg prosedir pou 
Komite National Assembly 
Rules of Procedure for 
Committees. 
 Mon’n sirkil en dokiman 
pou latansyon bann dirizan - 
setadir bann Leaders Caucus 
ki zot kapab partaz avek zot 
Manm Lasanble, pou donn 
bann mezir ki mon pe propoze 
pou formasyon sa Komite.  
 Sa Komite pou 
konsernen avek sityasyon lo   
Deklarasyon Byen anba Lalwa 
pou Manm Lasanble. I pou 

konsernen selman avek 
lentere Lasanble. 
 Notaman si i annan 
okenn sityasyon ki prezidis 
limaz e repitasyon Lasanble, 
oubyen privilez son bann 
Manm. Pour fasilit sa  
komansman sa travay, mon pe 
met en propozisyon pou terms 
of reference sa Komite ki son 
bann Manm i kapab konsidere 
amande si zot bezwen, oubyen 
aprouve. 

Anliny avek provizyon 
National Assembly Rules of 
Procedure, mon pe demann 
bann dirizan Lasanble pou 
soumet non zot Manm ki pou 
form par sa Komite e sa i 5 
Manm lo kote LDS e 2 Manm 

lo US. 
E nou pe demann bann 

Leaders Caucus pou soumet 
zot bann Manm a lafen travay 
Lasanble ozordi, pou nou 
kapab prosede avek 
formasyon sa Komite. 

Dan labsans Onorab, 
Leader Lopozisyon, Chief Whip 
i  a pou ansarz sa 
responsabilite, e apre sa dapre 
Rules of Procedure, Madanm 
Clerk i ava  apel premye 
meeting sa Komite. Merse 
bokou. Bon, nou a prosede 
avek item ki lo nou Order 
Paper. Matter of privilege wi, 
Onorab Loze?  
 
HON JOHAN LOZE  
Bonzour Mr Speaker. Bonzour 
tou dimoun a lekout. Mr 

Speaker, ou’n fer en statement 
la ou’n dir dan labsans Leader 
Lopozisyon, Chief Whip i a 
pran sarz sa demars. 
 Mr Speaker, mon ava zis 
remind ou met a latansyon ki 
lartik 84 Konstitisyon Sesel i 
provide pou annan en Leader 
Lopozisyon dan Lasanble 
Nasyonal. 
 Nou napa en Leader 
Lopozisyon dan Lasanble 
Nasyonal ozordi pou fer son 
travay e lafason prosedir ki’n 
anmennen ki nou napa Leader 
Lopozisyon Nasyonal ozordi, in 
ganny fer dan son labsans 
deryer son ledo. 
 Konstitisyon Sesel i osi 
garanti ki tou dimoun i ganny 
reprezantasyon letan in ariv 
en lakizasyon, Leader 
Lopozisyon pa’n gannyen 
reprezantasyon yer akoz i ti 
absan e ou Mr Speaker, 
unfortunately ou'n azir koman 
Ziz, Ziri ek Legzekisyoner dan 
son labsans. 
 Mon pa pe konpran ki 
kalite prosedir ki nou pe swiv 
dan sa Lasanble. Ou pe trenn 
nou lenstitisyon dan en rigol 
kot i pa pou zanmen sorti Mr 
Speaker! Mersi. 
 
 (APPLAUSE)   
 
MR SPEAKER 
I responsabilite Leader 
Lopozisyon pou dan Lasanble 
letan i devret dan Lasanble, e i 
responsabilite Chief Whip pou 

deputise pou Leader 
Lopozisyon dan biznes 
Lasanble letan i pa la.  Sa i 
mon ruling, mersi. 
 Bon nou a prosede avek 
Order Paper. Lo Order Paper 
ozordi nou annan de Private 
Members Bill. Premye i Political 
Parties (Registration and 
Regulation) (Amendment) Bill 
2025. Endike koman Members 
Bill No. 2 of 2025.  
 Mon pou zis fer en pti 
remark lo sa Bill ava nou 
komanse. Tou Manm in 
okouran kominikasyon sorti 
kot Ombudsman e Human 
Rights Commission, ki'n 
eksprim serten konsern lo sa 
lamannman propoze dan sa 
Private Members Bill ki ti'n 
depoze par Onorab Gervais 
Henrie. 
 Notaman se ki sa 
lamannman i kapab lev serten 
pwen konstitisyonnel. Tou 
Manm i okouran sa bann 
kominikasyon akoz sa in 
ganny sirkile avek zot osi an 
menm tan ki'n ganny sirkile 
avek mwan. 
 Donk, mon pa bezwen 
repete ki annan dan sa 
kominikasyon. Me dan dapre 
Konstitisyon Ombudsman i 
annan drwa e responsabilite 
anmenn okenn Lalwa devan 
Lakour pour zize si i anliny, 
oubyen non avek Konstitisyon.  
 Mon’n pran 
konsiderasyon bann pwen ki'n 
ganny mete par sa de 

lenstitisyon sa Bill, mon’n 
deside ki sa pa nesesit sispann 
konsiderasyon sa Prozedlwa 
par Lasanble. 
 Onorab ki'n anmenn sa 
Bill i annan son privilez pou li 
kontinyen avek son Bill. 
Ombudsman i a kapab swiv 
prosedir ki Konstitisyon i 
donnen pou deside si sa Lalwa 
i annord, oubyen non avek 
Konstitisyon. 
 Alor nou pou prosede 
avek sa Prozedlwa. Mon pou 
apel - nou ava avans lo sa 
premye item Political Parties 
(Registration and Regulation) 
(Amendment) Bill 2025.  
 E mon envit mannyer ou 
dir, propozer sa Bill pou fer 
son- sorry nou bezwen pran 
Second Reading avan - mon pe 
sort en letap la, nou a ganny 
Mosyon pou Second Reading 
sa Bill ?   
 
HON GERVAIS HENRIE  
Mersi Mr Speaker. Bonzour 
tou koleg Onorab, piblik a 
lekout e mon ava dir byenveni 
bann dimoun Anse Royale dan 
Galeri e i annan bann figir ki 
mon remarke. Welcome to the 
National Assembly. 

Mr Speaker, anba Order 
69(2) mon move ki Bill Political 
Parties (Registration and 
Regulation) (Amendment) Bill 
2025 Members Bill No. 2 of 
2025 i ganny lir en Dezyenm 
Fwa. Mersi. 

MR SPEAKER 
Mersi. Mon a ganny 
segonnman pou sa Bill? 
Onorab Monthy.   
 
HON PHILIP MONTHY 
Mersi Mr Speaker. Bonzour 
tou zabitan Anse Royale dan 
Galeri. Mosyon i ganny 
segonde Mr Speaker, mersi. 
 
MR SPEAKER 
Mersi. Prezan loter Mosyon i a 
kapab prosede avek 
prezantasyon son Bill. 
 
HON GERVAIS HENRIE  
Mr Speaker, ankor enn fwa 
mersi bokou. Size ki devan 
Lasanble Nasyonal ozordi i 
enn ki senp. I konsern size 
devlopman imen atraver 
ranforsman kapasite e 
loportinite lantrennman. 
 Lobzektif sa Prozedlwa se 
pou permet tou parti politik - 
mon repete tou parti politik ki 
anrezistre avek Komisyon 
Elektoral pou ranforsi zot 
kapasite enstitisyonnel, e 
operasyonnel atraver 
ranforsman kapasite e 
lantrennman zot travayer e 
zofisye.  
 Partikilyerman avek 
lasistans bann lorganizasyon 
lokal ouswa etranze, san ki sa 
parti politik i fer en 
kontrovansyon anba sa Lalwa. 
 A sa pwen Mr Speaker, 
mon oule fer kler ki anba lartik 
94(1) Konstitisyon koman en 

Manm Lasanble i mon drwa 
pou entrodwi en Prozedlwa lo 
nenport size.  
 I en Bill ki'n ganny 
konsidere par Scrutiny of Bills 
Committee e i pa’n al kont 
okenn restriksyon ki enpoze 
par lartik 90 Konstitisyon.  
 I osi enportan note ki 
anba lartik 116(1) napa okenn 
par ki dir ki Konstitisyonnel 
man zis Komisyon Elektoral ki 
annan ki annan drwa entrodwi 
Lalwa ki gouvern parti politik. 
 An realite lartik 116(1)(e) 
i dir klerman ki Komisyon 
Elektoral i fer rekomandasyon 
Lalwa avek Gouvernman. 
Rekomandasyon.  
 Pouvwar Lezislatif i reste 
avek Lasanble Nasyonal. Mr 
Speaker, tou lorganizasyon 
dan lemonn i ofer loportinite 
devlopman kapasite, e 
lantrennman kontinyel son 
bann Manm. 
 Devlopman kapasite i 
primordyal pou en endividi, 
lorganizasyon, e kominote 
akoz i ranforsi talan, konesans 
e abilite en endividi. 
 Tou lorganizasyon ki met 
an valer son bann manm - e la 
mon pe refer spesifikman avek 
bann travayer, i merit pe 
priyoritiz devlopman 
kapabilite son lafors travayer, 
e devlop zot kapasite pou zot 
nobou ed sa lorganizasyon 
respektif akonplir son target, 
delivre son misyon, adres 

bann defi zot kapab fer fas 
avek efektivman. 
 I pa’n posib pour mwan 
ganny sif egzakt ki Sesel 
koman en pei i depanse par 
lannen lo devlopman kapasite 
imen. 

Me koman Manm 
Lasanble, nou kapab avoue ki 
sak lannen dan Bidze anyel en 
sonm konsiderab i ganny 
bidzete atraver diferan sekter 
pou kontinyen ed bann 
travayer servis piblik devlop 
zot kapasite lo en baz kour, 
ouswa lonterm. 
 I enportan ki mon met 
lanfaz Mr Speaker, ki tou 
sekter ki swa gouvernmantal, 
prive ouswa paraetatik i fer sa 
kalite lenvestisman. 
 Dapre lorganizasyon 
OXFAM globalman en sonm 15 
bilyon dolar Ameriken i ganny 
envestir lo ranforsman 
kapasite ki reprezant en kar la 
kantite larzan ki ganny 
depanse lo led enternasyonal. 
 Alor nou kapab apresye 
lenportans annan en tel 
loportinite pou tou 
lorganizasyon serye, e ki byen 
striktire. 
 Ranforsman kapasite i 
enkli plizyer aktivite. Parmi i 
annan lasistans teknik, 
progranm lantrennman, tour 
letid e provizyon resours avek 
lekipman pou amelyor 
performans e fonksyonnman 
en lorganizasyon. 

 Mr Speaker, ozordi dan 
Sesel nonm mwan en 
lorganizasyon ki enkli brans 
Egzekitiv pei, setadir servis 
piblik, bann lakonpannyen 
paraetatik e prive, legliz,  bann 
lorganizasyon non-
gouvernmantal. Sa menm 
Lasanble ki nou pe asiz ladan 
ozordi, Zidisyer o bor nou san 
oubliy lezot antite 
konstitisyonnel 
partikilyerman bann ki dan sa 
koalisyon entegrite, larme 
avek lapolis Sesel, eksetera, 
eksetera, ki pa ofer devlopman 
kapasite pou zot travayer 
atraver letid, e lasistans kek 
lorganizasyon lokal ou 
enternasyonal detanzaot. 
 Sa ki pa fer li anvoy 
premye ros avek nou.  Me 
sertennman ou pe rode akoz 
mon’n anmenn en 
lamannman dan sa Lalwa ki 
gouvern lanrezistreman avek 
regilasyon parti politik sirtou 
apre diferan kote in enpasyan 
pou ekout mon rezondet, e 
esey devinen lo zot menm avan 
mon lentervansyon la 
bomaten.  
 Avek sipor Lasanble 
Nasyonal,  mon anvi anmenn 
sa Lalwa, sa lamannman, akoz 
depi son lentrodiksyon le 9 
Desanm 2014 in entrodwi en 
diskriminasyon dan nou pei. 
 In entrodwi en lenzistis 
kont nou pep, ki fodre ozordi 
nou tonm dakor pou korize. Si 
tou bann antite ki mon’n 

mansyonnen i kapab ofer zot 
travayer loportinite pou devlop 
zot kapasite avek lasistans en 
lorganizasyon lokal oubyen 
etranze, akoz, en parti politik 
li i napa drwa ofer sa menm 
loportinite son travayer ouswa 
zofisye? Eski i annan de klas 
travayer Seselwa dan nou pei? 
Eski i annan de klas travayer 
dan nou pei?  
 Sa i kestyon ki tou parti 
politik anrezistre i devret pe 
demande, e rode akoz Parti 
Lepep ti entrodwi sa provizyon 
an 2014.  
 Atraver sa nouvo 
seksyon 29A ki Vis Prezidan sa 
letan Mr Danny Faure ti 
entrodwi koman parti 26enm 
Lalwa 2014 – sa parti ki ozordi 
i apel United Seychelles, ti fer 
li ilegal e en lofans pou en parti 
politik aksepte kontribisyon 
ouswa donasyon avek okenn 
endividi, ouswa lorganizasyon 
lokal ouswa etranze, menm ler 
sa finansman ouswa sipor i 
100poursan pe al pou 
devlopman kapasite imen. Sa i 
mal. Sa i en diskriminasyon 
kont parti politik zot bann 
travayer e zofisye. 
 I en lenzistis ki fodre 
ganny sanze ozordi. Dan son 
prezantasyon plis ki 10an 
pase Mr Faure, zanmen ti 
eksplik rezondet sa 
lamannman spesifik. 
 An realite zis 2 Manm 
Lasanble Nasyonal parmi 34 
zot ki ti entervenir lo sa 

Prozedlwa sa zour. Sa ti 
Anbasader Marie-Antoinette 
Rose avek David Pierre.  
 Ankor enn fwa ni enn ni 
lot, pa ti zanmen fer referans 
avek rezondet sa provizyon 
spesifik. Mr Speaker, en parti 
politik i fonksyonn parey 
nenport lorganizasyon. 
 En zofisye en parti politik 
i bezwen loportinite devlope. 
En zofisye en parti politik ki 
ganny ekspoze avek posibilite 
pou devlop son abilite, pou pli 
byen ekipe pou reprezant son 
bann elektora. 
 Konpran bann size 
konplike, pran bann desizyon 
byen enformen e navig 
prosedir Lasanble Nasyonal 
san oubliy konpleksite 
Gouvernman dan en fason 
alez. 
 Vwala rezon akoz mon pe 
dir size ki devan nou Lasanble 
Nasyonal ozordi i enn ki senp. 
Nou pe zis permet bann 
travayer avek zofisye parti 
politik ganny loportinite 
devlop zot karyer, atraver 
training menm ler i vin atraver 
led e lasistans en lot 
lorganizasyon lokal, ou 
etranze. 
 Mwan mon 
personnelman krwar dan 
priyoritizasyon, lantrennman 
e kreasyon en lanvironnman 
travay ki pozitiv e full siport 
travayer.  
 Si mon pa ti krwar dan sa 
ki mon pe dir mon ti pou’n per 

tou bann dout ki pe ganny 
anvoye otour lentrodiksyon sa 
lamannman. Mon ti pou’n 
back down vizavi bann lesey 
pou donn en lot 
lenterpretasyon mon 
lentansyon.  
 Sa lamannman enn fwa 
ki vin Lalwa pou benefisye tou 
parti politik. Mon repete i pou 
benefisye tou parti politik ki 
anrezistre avek Komisyon 
Elektoral. 
 Me sa ki mon pli kontan, 
i pou benefisye bann zenn ki 
pe aspire pou zwenn politik, 
zis parey mon ti fer an 2017. 
Pou sa 18an ki mon’n dan 
politik  - an 2007 mon ti zwenn 
politik.  
 Alor pou sa 18an ki 
mon’n dan politik, mon kapab 
ateste ki loportinite training i 
kapab ed zofisye en parti mye 
konpran en Lalwa konplike. 
 Ki mannyer Polisi i ganny 
formile e lenpak nou desizyon 
isi anndan i annan lo 
popilasyon. Pour nou ki pa’n 
ne avek en abilite natirel pou 
kominike parey en ansenyan, 
zournalis menm en prêt, ki 
mannyer alor nou pou kapab 
amelyor nou talan 
kominikasyon? E vwar li pli 
fasil pou konekte avek nou 
bann elektora ki nou 
reprezante, e eksplik zot bann 
size difisil.  
 Pour nou ki dan sa 
lemonn kot lenformasyon i 
partou, e souvandfwa 

lenformasyon ki fo e ki son 
lentansyon se pou mal enform 
dimoun ki mannyer en zofisye 
parti pou konnen mannyer 
pou servi medya ki swa 
tradisyonnel, ouswa rezo 
sosyal pou nou pas nou mesaz 
e kominik avek piblik avek 
lefikasite. 

Si sa ki pli konnen ki nou 
pa montre nou, ki mannyer 
pou devlop en fason dirize pli 
enklisiv e pli reprezante,  ki 
mannyer nou pou asire ki tou 
bann perspektiv divers i ganny 
konsidere dan nou bann 
desizyon?  

Si nou pa ganny coach lo 
bann life skills, ki mannyer 
nou pou valoriz e vin pli 
konsyan nou responsabilite 
koman zofisye en parti politik 
e konn lenportans mentenir en 
standar etik ki o?  

Si nou pa ganny ekspoze 
avek bann latelye ki pe 
kontinyelman diskit bann 
Lalwa avek regilasyon modern, 
ki mannyer nou pou konpran 
sa bann size e sitye zot dan 
bann desizyon nou pran isi 
anndan?  

E dan menm laliny ki 
mannyer nou pou vin bann 
poli bon zofisye pou diriz nou 
parti, e Gouvernman, si nou 
pa resevwar bann teknik pou 
dirize atraver lantrennman ?  

Mr Speaker, sa ki mon 
oule dir avek piblik Seselwa, ki 
napa en lekol okenn par ki en 
zofisye en parti politik i ale pou 

li aprann kisisa Lalwa avek 
Polisi. 

Devlopman, talan, 
kominikasyon mannyer pou 
dirize e zer en kanpanny, zer 
en lofis MNA,  desarz ou 
responsabilite koman zofisye 
en parti politik, zer en fon 
ouswa mobiliz resours 
finansyel. 

Eski nou tou ler nou ti 
premye antre isi anndan, nou 
ti ofe avek kwa etik avek 
lentegrite dan konteks politik? 
Eski nou ti'n fini metriz tou 
bann talan pou nou kapab 
batir, devlop e mentenir bann 
relasyon personnel? 
Souvandfwa avek bann koleg 
difisil e konplike ? 

 Eski koman nou ti vin isi 
anndan, nou ti kapab koze 
piblikman debat e fer largiman 
konmsi nou ti ne pou sa 
louvraz? Sa ki reponn wi, pou 
tou sa kestyon mon’n poze pou 
pe egzazere.  

Mr Speaker, menm ler 
Sesel pe fer byen dan son 
devlopman, parfwa 
ekstrememan byen dan plizyer 
domenn nou reste en pti pei - 
En Pti Leta Zil ki ankor pe 
devlope e ki bezwen led, akoz 
nou resours i limite. En parti 
politik parey tou lezot 
lorganizasyon dan bann sekter 
mon’n mansyonnen avan,  i 
annan resours limite pou 
envestir dan devlopman, 
kapasite e lantrennman 

kontinyel pour son bann 
travayer avek zofisye. 

Alor parey lezot sekter ki 
souvandfwa ganny led sorti 
kot en lorganizasyon lokal ou 
etranze, sa ki merit ganny 
vwar koman en benefis pou 
Sesel e son pep avan tou. 

Sesel koman en pti pei, 
pou touzour bezwen lasistans 
teknik, pou donn talan 
adisyonnel son bann travayer, 
pou annan en Gouvernans pli 
efektiv dan pei. 

Sa i enkli pou parti avek 
son bann travayer e zofisye. E 
si ou anvi kontinyen batir 
bann lenstitisyon pli for 
amelyor ladministrasyon 
piblik e siport devlopman imen 
koman en aki nasyonal, parti 
politik son bann travayer e 
zofisye i merit osi enplike. E 
zot devret ganny ekspoze avek 
bann lantrennman neseser, 
pou ede fer sa arive.  

Mr Speaker, bann 
oponan sa propozisyon 
lamannman pe koz lo risk 
lenterferans etranze dan nou 
sistenm politik. 

E ki sa i kapab met an 
kestyon lentegrite prosesis 
elektoral, me la par 
konvenyans zot oubliye ki 
Lalwa i menm anpes en 
lorganizasyon lokal ed e asiste 
okenn parti politik. En 
lorganizasyon lokal.  

Pour mwan sa i menm 
aplik pou Komisyon Elektoral, 
ki li osi i en lorganizasyon 

lokal. Eski legalman i byen 
pou Komisyon Elektoral 
organiz training pou parti 
politik? Kestyon nou merit pe 
demann nou lekor.  
 I annan ki'n dir ki i 
kapab promouvwar kek 
azanda politik, ki pa 
neseserman dan lentere nou 
pei. 
 I annan ki'n eksprim 
lafreyer ki nou pou fini par 
depandan depan lo etranze 
pou devlop nou dimoun, e ki 
sa pou rann nou bann 
lenstitisyon fay e souzestim 
souvrennte nou pei. 
 Mon’n antann sa bann 
komanter, e bann pwen valab 
pou avanse dan sa deba. Me 
annou pa oubliye, ki i pa pou 
apartir ler sa propozisyon i vin 
Lalwa ki politisyen Seselwa 
pou komans ganny ekspoze 
avek devlopman kapasite e 
lantrennman finanse e ede par 
bann lorganizasyon lokal e 
etranze.  
 Pa sa Lalwa ki pe al fer sa 
arive pou premye fwa Mr 
Speaker. Nou pa bezwen al 
lwen. Annou onnet e fran avek 
nou menm. 
 Pou dir ki ler nou ganny 
training avek Lasanble 
Nasyonal, peye par okenn 
lorganizasyon, nou tou nou 
zofisye en parti politik. 
 Nou kapab MNA, me lefe 
i reste ki nou zofisye en parti 
politik. Ki mannyer nou 
zistifye ki dan sa sirkonstans i 

ok pou nou aksepte training 
avek en lorganizasyon lokal 
ouswa aletranze?  
 Si zofisye en parti politik 
i osi manm en lorganizasyon 
non-gouvernmantal, ouswa 
legliz, ler i al training lekel ki 
benefisye?  
 Kote i retournen avek 
talan ki in gannyen atraver 
avek sa training? Nou touzour 
en politisyen Seselwa ki pe 
benefisye avek en keksoz, 
ouswa en sityasyon ki Lalwa 
pei i defann nou parti politik 
fer. Ki mannyer i apele sa Mr 
Speaker?  
 I en lipokrizi, e son 
larsitek sete pa lot ki parti 
United Seychelles mye koni sa 
letan koman Parti Lepep. Zot 
lentansyon sete pou pini - mon 
repete pini bann parti politik 
ki pa ti dan Lasanble Nasyonal 
sa letan, me ki zot an retour 
zot ti pe benefisye avek 
training atraver bann third 
parties e osi sistenm 
Gouvernman. 
 A sa pwen mon a pran 
legzanp lo mwan menm Mr 
Speaker, depi ki mon en 
Manm Lasanble an 2007 
mon’n al en kantite lesanz 
aletranze ki 100poursan 
kategorize koman training e 
ki'n vin dan laform workshop, 
seminar, vizit travay, vizit 
lesanz dan plizyer pei enkli 
Leta z-Ini, Langleter Malta, 
Malezi plizyer pei Afriken e 
bann zil Losean Endyen.  

 E sa bann training ki'n 
fer pou mwan? Dan mon 
distrik mon kapab travay e 
delivre anba presyon, pran 
bann desizyon difisil e enspir 
lezot. 
 Mon Parti LDS  in ganny 
en zofisye ki kapab organize, e 
donn responsabilite lezot 
dimoun. Lasanble Nasyonal i 
kapab kont lo mwan vizavi 
responsabilite mon’n ganny 
konfye. 
 Mr Speaker, sa ki vreman 
enteresan, se rezilta training ki 
mon’n gannyen ziska la, in fer 
ki koman en Manm Lasanble 
Nasyonal pti Sesel, mon ganny 
rekonnet koman en mentor 
dan Residency Programme 
Commonwealth Parliamentary 
Association (CPA).  
 E lannen pase, mon ti 
ganny envite Malezi pou siport 
enn sa progranm ki Onorab 
Richard Labrosse, en 
partisipan ladan.  
 Sa loportinite pa’n vin 
par en laverti en tabatyer, me 
akoz mon’n ganny ekspoze 
avek plizyer loportinite 
training koman zofisye en parti 
politik, me atraver Lasanble 
Nasyonal. 
 Eski alor nou pe dir ki 
bann parti politik ki an deor 
Lasanble Nasyonal, pa devret 
ganny menm sans? Apre tou. 
Sa Lalwa i osi aplik pou zot.  
 An konklizyon Mr 
Speaker, annou regard 

lamannman ki devan 
Lasanble. 

Premye propozisyon 
lamannman ki'n gazete depi le 
9 Me i azout en nouvo seksyon 
dan 29A ki eksplisitman dir ki 
okenn kontribisyon donasyon 
ouswa lasistans ki son rezon 
prensipal i pou amelyor 
kapasite imen, devlop kapasite 
ranforsi kapasite, e 
lantrennman pou bann manm 
en parti politik, pa pou ganny 
konsidere koman en 
kontrovansyon sa seksyon.   
 E Mr Speaker, a sa pwen 
lefe ki mon pe fer mon 
prezantasyon avek ou 
permisyon i annan en 
dezyenm avek trwazyenm 
lamannman, ki'n ganny 
soumet depi le 4 Zanvye- depi 
le 4 Zen plito. 
 Le 4 Zen pou satisfer 
regleman Lasanble Nasyonal 
ki permet soumisyon avan 72 
erdtan, in vin apre ki Bills 
Committee ti konsider sa 
Prozedlwa Mardi le 3 Zen.  
 Lo konsern leve par 
Manm United Seychelles 
Onorab Churchill Gill, lo kwa 
ki nou defini e klasifye koman 
capacity building, mon’n trouv 
li neseser pou entrodwi en 
definisyon legal pou capacity 
building dan sa Lalwa. 
 Alor se sa ki en 
lamannman pe ganny propoze 
dan seksyon 2, son mother Act 
pou retir okenn anbigite. Dan 
menm laliny pou adres en 

konsern leve par Manm LDS 
Onorab Sathya Naidu, pou 
asire ki en standar i ganny 
etabli, lo kwa ki bann parti 
politik i kapab fer, ouswa non 
e pou asire ki tou parti politik 
i swiv menm lareg, mon pe fer 
sa propozisyon swivan. 
 En lamannman pe ganny 
propoze dan souseksyon 3 
anba seksyon 21, pou donn 
Komisyon Elektoral pou fer 
regilasyon ki a etabli en 
lankadreman ki spesifye bi 
avek lobzektif devlopman 
kapasite, etabli progranm 
lenplimantasyon e sirveyans e 
pou enpoz penalti dan ka kot i 
annan parti politik ki refize 
swiv regilasyon. 
 Dan sa laliny Mr 
Speaker, si lezot Manm i anvi 
entrodwi en lamannman pou 
en commencement date zot lib 
pou fer li, me pour mwan par 
lefe ki nou pe donn Komisyon 
Elektoral pouvwar pou vin 
avek en lankadreman legal 
atraver en Statutory 
Instrument ouswa en S.I. tan ki 
sa S.I.  pa vini sa bann 
lamannman i pa pran lefe. 
Endirekteman pa bezwen 
annan en commencement date. 
Me tan ki son S.I pa vini, i 
napa lefe lamannman ki nou 
pe pase ozordi. 
 Alor vwala mon bann 
propozisyon, pour bann ki ti 
pe kritik sa propozisyon 
lamannman. Mon krwar zot in 

panic tro vit e zot in fail pou 
vwar son zimaz konplet. 
 Mr Speaker, literatir i dir 
ki keksoz pli otantik avek imen 
se son kapasite pou li kree, 
pou sirmonte, pou sibir, 
transformen pou li kontan e 
pou sorti viktorye lo son 
soufrans. 
 E ki mannyer nou fer sa? 
Nou bezwen anbark lo en traze 
kontinyel pou aprann, 
amelyor sa ki nou pe fer byen, 
koriz sa ki nou pe fer mal, 
ekoute, regarde, reflesir e 
annan kouraz pou sanze. Si 
nou koman zofisye en parti 
politik nou anvi kit lemonn en 
meyer landrwa ki nou ti zwenn 
li, si nou le fer en diferans nou 
bezwen tonm dakor ki annan 
plis benefis pour Sesel, ler 
bann zofisye parti politik 
ozordi e a lavenir i ganny 
menm sans devlop zot abilite, 
talan e konnesans, nou 
bezwen tir sa Lalwa ki la e ki 
pe diskrimin kont zot san 
okenn rezon, par anpese ki zot 
ganny loportinite training 
direkteman avek zot parti 
atraver sipor kek 
lorganizasyon lokal ou 
etranze.  
 Lavey nou 50enm 
lanniverser lendepandans tou 
Lalwa, mon repete tou Lalwa 
ki promouvwar 
diskriminasyon lapreferans e 
malis, i oblize tonbe. 
 Enkli sa provizyon dan 
Lalwa ki gouvern regilasyon 

avek lanrezistreman parti 
politik. Mersi pou latansyon 
Mr Speaker. 
 
 (APPLAUSE) 
 
MR SPEAKER 
Mersi Onorab. Segonder 
Mosyon i anvi entervenir an se 
moman ? Pli tar – ok ? Mon pa 
ankor ganny non - mon pa 
ankor ganny bann Manm ki le 
entervenir silvouple. 

Onorab Hoareau, i kapab 
konmanse antre tan mon envit 
lezot pou konsider zot 
pozisyon, e lev lanmen. 
Onorab Hoareau.  
 
HON JOHN HOAREAU 
Mersi Mr Speaker. Bonzour Mr 
Speaker. Bonzour tou Manm. 
Bonzour tou dimoun a lekout 
e bann ki dan Galeri osi.  
 Mr Speaker, sa Bill ki 
devan nou i en Bill lo Political 
Parties (Registration and 
Regulation) Act pou amann sa 
Lalwa e pou fer ki capacity 
building i kapab antre ladan 
koman en fason ki, si ou le, en 
lorganizasyon i kapab ed en 
parti politik pour li kapab 
amelyor son kapasite.  
 Mr Speaker, mon napa 
problenm avek capacity 
building. Capacity building 
parey in ganny eksplike par 
loter oubyen loter sa Private 
Members Bill. Ki i en keksoz ki 
normal dan nenport ki 

lorganizasyon. Nenport ki pei 
osi.  

Pa neseserman zis Sesel. 
Nenport ki pei. Nenport ki 
lorganizasyon. Ou bezwen 
toultan pe met ou bann 
dimoun o sant devlopman. Ou 
pe met zot - ou pe ankadre zot 
pour zot kapab pran bann 
pozisyon oubyen pour zot pran 
bann responsabilite. E sa i 
normal. I toutafe normal. 

Me, Bill ozordi i en Bill ki 
pe ganny bokou piblisite, akoz 
i en Bill ki o sant nou 
demokrasi. I en Bill ki nou 
devret get li avek en lizye non- 
partizan ; ki nou devret pe gete 
ki fason - nou pe devret pe 
eksplor ki fason i pou afekte si 
i afekte nou demokrasi. E ki 
fason i amelyor nou demokrasi 
si pou vi i kapab amelyor nou 
demokrasi osi.  

Mr Speaker, ler nou pe 
get Political Parties Act, nou 
kapab vwar poudir i en Lalwa 
ki si ou le i ankadre ki lafason 
bann parti i ganny zere.  

E lartik 29 lo 
konmansman i dir ou poudir, 
“A  political party shall not 
accept, directly or indirectly, 
any contribution or donation 
from – 

(a) any foreign 
government or its agent; 

(b) any foreign political 
party or faith-based 
organization.”  

Alor sa i 2 premye bout 
sou seksyon sa morso Lalwa. I 

montre ki lenportans i annan 
akoz i tonm lo komansman, si 
ou le, sa Lalwa.  

Me sa ki nou bezwen fer 
realize se ki, menm si sa i leka, 
in toultan leka, nou bezwen 
annan en fason pour nou 
kapab amelyor kapasite bann 
dimoun ki pe fer, ki pe ranpli 
bann rol, ki pe travay avek 
eleksyon li menm.    

Mr Speaker, anba 
Seksyon 24 Political Parties Act 
i koz lo accounts and audits. E 
i touzour annan fason pour ki 
Komisyon Eleksyon i kapab 
verifye bann accounts e i 
kapab osi soumet en kopi 
bann accounts avek Lasanble. 

Annefe, i donn en dat par 
le 31 Mars ki bann Political 
Parties i devret soumet zot 

account avek Electoral 
Commission. E par le 30 Zen, 
tou bann, si ou le, bann rapor 
odit i kapab ganny prezante 
avek Lasanble, pour 
verifikasyon par bann Manm 
dan Lasanble. So i deza annan 
en prosedir pou annan en 
oversight lo spending.  

E lartik 117 (1) 
Konstitisyon i fer kler ki okenn 
– ki Electoral Commission i 
bezwen fer en Lalwa pou 
kapab donn en maximum 
spending pour electioneering.  

E sa in ganny fer anba 
Elections Act Lartik 93(7) kot i 
dir ki pour depans 
electioneering pour en 
Prezidan konman kandida, i 

ariv ziska R1milyon. Tandis ki 
depans pour en kandida 
Lasanble Nasyonal i ariv ziske 
R250mil. 

Alor i deza annan en 
serten oversight, en serten 
lankadreman lo ki fason 
larzan i ganny spent e ki fason 
larzan i ganny mete dan bann 
political parties.  

Be selman Mr Speaker, i 
annan osi en papye ki'n ganny 
sorti par Commonwealth 
Library ki baze lo Constitution 
Legal and Electoral 
Commission Framework ki dir 
ki napa en fason absoli pour 
ou kapab verifye lakantite 
larzan ki ganny servi pandan 
en eleksyon.  

So, i touzour annan 
serten anbigite lo la, ki mon 
krwar ki petet dan bann 
reform Lalwa i devret ganny 
met an koz akoz i napa en 
fason absoli pour ou kapab 
konnen ki kantite larzan li 
menm i ganny servi.  

Me ler nou pe get sa 
lamannman ki pe ganny 
propoze, i dir nou “any 
contribution, donation or 
assistance for the sole purpose 
of human capacity 
improvement” 

So, nou pe vwar en serten 
laport ki petet, si ou le, ki pe 
ouver pour serten 
kontribisyon atraver human 
capacity improvement.  

Lo komansman mon ti en 
pti pe pekilye. Mon ti en pti pe 

pa tro kapab war zistifikasyon 
akoz sa lamannman in vin 
koumsa. Me selman, ler mon 
pe get bann propozisyon ki 
loter sa PMB in anmennen - lo 
kote - premyerman, in define 
sa mo “capacity building”. E 
osi in entrodwir – i pe al 
entrodwir atraver lamannman 
ki pou propoze dan letan 
Komite, koman fason ki 
Election Commission i kapab 
prodwi bann S.Is pou ankadre 
ki fason sa pou ganny 
organize. Ki fason human 
capacity development i kapab 
ganny organize avek bann 
laliny egzakt e kler ki fason sa 
i kapab ganny fer.  

Mr Speaker, mon krwar 
ki sa lamannman i pa pou ed 
zis en gro parti. I kapab ed 
bann pti parti. E i kapab osi 
anmenn en serten devlopman 
kot bann pti parti i kapab link 
zot avek bann lezot parti 
enternasyonal, ki kapab 
promot zot e ed zot pour zot 
kapab demen vin bann pli gro 
parti.  

Alor, i pa selman – nou 
pa devret get li dan en fason ki 
i en lavantaz oubyen i en 
laport pour zis bann gro parti, 
petet afilye zot avek bann lezot 
parti enternasyonal. Me i 
kapab osi bann pti parti ki pe 
aspire pou grosi, i kapab 
ganny serten benefis atraver. 

Mr Speaker, mon krwar 
poudir sa lamannman lafason 
ki'n ganny ekrir e lafason 

bann lezot amannman ki pou 
ganny propoze dan Staz 
Komite, i pou fer ki i pou 
kapab reponn en kantite bann 
kestyon otour ki fason – si i 
annan okenn laport ki pe met 
ouver pour okenn extra 
spending ki petet Electoral 
Commission pa pou kapab 
capture, alor sa i pe fer ki i pou 
kapab – ler nou pe amelyor sa 
Lalwa li menm atraver sa bann 
lezot amannman ki pou al 
ganny propoze atraver dan 
letan Komite, i pou fer ki sa 
bann pti loopholes ki i annan i 
pou kapab ganny bouse.  

Mr Speaker, mon krwar 
mon pou kapab siport sa 
Lalwa. Akoz lo komansman 
parey mon'n dir, lafason ki ti'n 
ganny ekrir mon ti annan 
serten doutans,  sirtou lo kwa 
ki i entail par capacity 
building.    

Me parey mon'n dir zot 
poudir loter Lalwa in pare pou 
anmenn sa detrwa pti 
lamannman dan Staz Komite, 
pou fer ki sa i vin en size ki en 
pe kler pou tir okenn bann 
loopholes ki kapab annan ler 
en dimoun i enterpret sa mo 
human capacity building. Avek 
sa Mr Speaker, mon pou donn 
mon sipor sa lamannman e 
mon pou remersye ou.  

 
MR SPEAKER 
Mersi Onorab. Prosen 
entervenan, Onorab Georges.           

HON BERNARD GEORGES 
Mersi Mr Speaker. Bonzour Mr 
Speaker. Bonzour tou bann 
Manm Onorab dan Lasanble. 
E  bonzour bann zabitan Anse 
Royale ki pe vizit nou 
bomaten.    
 Mr Speaker, mon pran 
laparol boner dan sa deba lo 
sa Bill akoz mon krwar nou 
bezwen regard keksoz 
mannyer zot ete. Non pa 
mannyer nou anvi war zot.  
 E i annan 2 keksoz mon 
ti a kontan prensipalman fer 
sorti. Enn se, nou kapab 
regard sa ki ti'n arive an 2014 
ler sa lamannman ki nou pe 
sey amande ozordi ti ganny 
anmenn devan Lasanble 
Nasyonal dan 2 fason. En bon 
fason avek en bon lentansyon, 
me ki'n mal drafte. Oubyen, en 
move fason avek en move 
lentansyon.    
 Onorab mover – Onorab 
Manm Private Member ki pe 
anmenn sa Bill, Onorab 
Gervais Henrie in eksplik nou 
ki ler sa Bill ti vin devan 
Lasanble an 2014, i pa'n 
ganny gran deba, ni gran 
leksplikasyon.  
 E annou regard an 
premye move rezon akoz sa 
Bill in ganny – sa Lalwa in 
ganny amande dan lafason ki 
in ganny amande an 2014, e ki 
nou ozordi nou pe sey redres 
en pe son bann defayans.  
 An 2014 Mr Speaker, ti 
annan en parti politik dan sa 

Lasanble Nasyonal. E sa sete 
zot, Parti Lepep. Apard en 
dimoun ki ti asiz lo ban 
Lopozisyon. E sa sete Mr 
David Pierre. Sete sa konteks 
politik an 2014 ler sa 
lamannman ki nou pe rod 
amande ozordi e in vin devan 
Lasanble.  
 E nou konnen. - nou 
konnen ki an 2014 parti ki ti o 
pouvwar, Parti Lepep ti pli feb, 
pli fay ki i ti'n zanmen ete. 
Apard obviously la konmela. 
Me a sa moman, depi ler i ti'n 
pran pouvwar, i ti a son pli feb 
e son pli fay.  
 E nou konnen. Nou 
konnen akoz Mr Speaker. 
Akoz ti annan nou lo nou kote, 
nou ti'n sorti dan Lasanble 
pou fer - pou montre 
egzakteman defayans politik 
dan nou pei.   

E Lalyans ti'n leve e ti pe 
menas parti ki ti o pouvwar 
2014. E nou konnen rezilta 
ki'n arive. Eleksyon 2015. Zot 
perdi premye round. In bezwen 
al dan dezyenm round. E zot 
ganny par 193 vote. Lo 60 
ekek mil voter, 193 vote.   
 E 2016 nou konnen 
egzakteman ki'n arive. 15 lo 
10. E depi sa, no turning back. 
Zot, zot dan Lopozisyon. Se sa 
ki – se sa konteks 2014. E ki 
zot ti anvi fer an 2014 Mr 
Speaker?  

Onorab Henrie, in fer 
nou realize bomaten ki zot ti 
anvi fer, zot ti anvi asire ki sa 

fay ki zot ti fay la, fer tou fason 
pou anpes inevitab arive ki'n 
arive an 2016 avek 15 lo 10. 
Sete sa zot premye 
preokipasyon.   

E Mr Speaker, i kler ler 
nou regard sa Bill. 
Egzakteman an 2014 zot ti 
anvi fer sir ki zot, zot ti'n for. 
Zot ti'n ganny tou zot keksoz. 
Me asire ki okenn lezot parti 
politik pa ti pou kapab vin 
lager avek zot lo menm nivo.  

Semenn prosenn - mon 
pa pou antisip deba, me 
semenn prosenn pou annan 
probableman oubyen semenn 
apre, en Mosyon lo Maison Du 
Peuple.  

Zot realize Mr Speaker ki 
anba sa Lalwa ki zot ti 
anmennen an 2014 la, zot pa 
ti pou'n kapab fer Maison Du 
Peuple akoz zot ti pou'n an 
kontravansyon Lalwa.  

Akoz zot ti pou'n aksepte 
parey zot menm zot, zot pe dir. 
Zot in aksepte en don avek en 
pei etranze Alzeri pour zot fer - 
dapre zot, pour zot fer Maison 
Du Peuple. E ki zot ozordi, zot 
in pran sa koman zot byen.    

Konpletman – 
konpletman an kontravansyon 
avek sa Lalwa. Set egzakteman 
ki zot fer. Zot manz zot 
bannann. Apre nou, nou 
ganny lapo.  

Sa ki zot ti fer – sa ki zot 
ti fer an 2014 se dir; ok, nou, 
nou kas tou bann Lalwa ki ti 
posib. Nou'n fer nou'n – nou'n 

akapare. Nou'n aste later en 
pe partou avek Leta. Nou'n 
ganny don deor avek Lasin, 
eksetera. Nou'n fer Maison Du 
Peuple. Prezan okenn lezot 
parti pa kapab fer li. I napa 
drwa.  

 
(Interruptions) 
 

HON BERNARD GEORGES 
Se sa ki zot ti fer an 2014. Se 
sa ki zot ti fer an 2014. Alor ler 
taler zot pou pran laparol – 
akoz mon konnen zot pou 
pran laparol. Zot pe tranpe 
pou ekout nou koze. Se pour 
sa rezon ki nou'n koz avan.    

  
(Interruptions) 
 

HON BERNARD GEORGES 
Taler ler zot pou pran laparol, 
zot pou sey vin eksplik akoz 
zot ti fer sa. Zot ti anvi zis 
kontrole, kontrole, kontrole 
egzakteman parey zot fer 
toultan.  
 E donk, konteks ki nou 
pe anmenn sa lamannman 
ozordi se pou dan en pti fason. 
Fason pli senp posib, dir; ok, 
nou dakor avek sa bann zafer 
kontribisyon. Ou pa kapab 
pran larzan, eksetera. Sa nou 
pa pe rod amande sa. 
 Akoz malgre ki zot, zot in 
mal fer. Nou, nou annan en pli 
gran lespri. Annou fer ki ozordi 
tou dimoun i ava nivo. Me, 
annou at least fer en 
leksepsyon pour capacity 

building, pour training pou ed 
bann dimoun avanse dan 
politik. Parey zot avanse dan 
lezot lokipasyon ki zot fer.  
 Sa se move lentansyon 
an 2014. Me annan nou fer 
krwar ki i pa ti sa zot 
lentansyon. Annou fer krwar 
ki zot ti vin avek en bon 
lentansyon an 2014. E ki zot ti 
annan en lentansyon bliy 
lepase.  

Kantmenm nou nou'n 
gannyen, pa fer naryen. Me 
annou fer sir ki dezormen 
personn pa pou kapab fer sa ki 
nou nou'n fer.  

Alor, annou vin avek en 
bon lentansyon e redres en 
sityasyon kot tou dimoun i ava 
egal e personn pa pou kapab 
ganny en kontribisyon oubyen 
en donasyon avek en pei 
etranze. Annou aksepte pour 
sa largiman ki sete sa zot 
lentansyon an 2014.  
 E si sete sa zot 
lentansyon an 2014 Mr 
Speaker, akoz ki ozordi zot pa 
kapab annan menm 
lentansyon?  

Zot pa kapab tonm dakor 
ki, wi, kontribisyon e 
donasyon larzan nou pa 
aksepte. Akoz nou pa anvi ki 
okenn parti politik i tonm 
anba kontrol en pei etranze 
oubyen en lorganizasyon 
etranze. Sa tou dimoun i 
aksepte.  
 Me annou kantmenm 
aksepte ki lo training, lo 

capacity building sa i ava 
annan en leksepsyon, parey 
Onorab Henrie pe demann 
nou fer ozordi.      
 Si zot ti annan bon 
lentansyon an 2014, mon 
asire ki sa bon lentansyon pou 
swiv ozordi. E ki zot pou aplodi 
e zot pou siport sa lamannman 
akoz zot ti anmenn sa avek en 
bon lentansyon an 2014. 
 Be Mr Speaker, mwan 
mon pou al pli lwen. Mwan 
personnelman mon krwar ki 
sa lamannman ozordi, malgre 
ki nou pe fer li pou fer keksoz 
kler, pou met keksoz drwat 
pou pa fer naryen an misouk. 
Mwan mon pa krwar ki nou 
menm bezwen fer sa.  
 Akoz anba Lalwa 
mannyer i ete, zot lamannman 
2014, mwan personnelman 
dapre mon lektir sa Lalwa ki la 
devan mwan, mon krwar ki sa 
ki nou pe rod fer ozordi nou ti 
kapab fer anba sa Lalwa san 
amann li. E mon a eksplik zot 
akoz.  
 Akoz si nou regard Lalwa 
ki zot in anmennen an 2014 
anba Seksyon 24A - capital A i 

en ensersyon ant – sorry, 29A  
- ant 29 avek 30. Zot in fer 
antre 29A.  
 Sa Lalwa i aplik 
premyerman pour A 
Registered Political Party. Pa 
pour bann Manm en 
Registered Political Party. The 
Political Party.  

 Donk, si – si i annan 
capacity building ki'n ganny 
fer pour endividi, napa okenn 
kontravansyon. Akoz sa se en 
political party ki pa kapab fer. 
Ki pa kapab aksepte en 
donasyon ek en kontribisyon.  
 E dezyenmman, nou 
vwar sa tre byen dan seksyon 
29(2)(a) kot i dir ki sa 
kontribisyon avek sa 
donasyon pa kapab ganny 
servi “for the expenditure of a 
political party.” 
 Donk, i en keksoz larzan 
sa. I pa en keksoz capacity 
building. I en kestyon larzan. 
Larzan ki ou napa drwa pran 
avek en etranze, oubyen avek 
en Gouvernman, oubyen avek 
en lorganizasyon etranze.  
 Capacity building pa 

antre ladan. Because, i pa 
expenditure of a party e i pa 
pour en political party. Me i 
pour bann manm pour bann 
endividi dan en political party.  
 Mwan mon ti ava toutafe 
pare pou debout Ankour e pou 
defann sa ki mon pe dir la 
ozordi. Akoz i en 
lenterpretasyon ki i normal, ki 
i korek e ki i zistifyab.  

Alor avan ki zot pran 
laparol pou dir ki sa ki nou pe 
fer, nou pe sey fer en keksoz ki 
al kont Konstitisyon oubyen 
whatever. Mon'n tande yer 
swar en msye lo SBC ki ti pe 
fer en lekspoze lo akoz sa ki 
nou pe fer ozordi pa zistifyab.  

 E la mon anvi felisit SBC 
pou ankor enn fwa montre nou 
ki ler i pare, ler i neseser pour 
zot fer en keksoz zot pa fer. Me 
ler zot anvi montre en 
negativite, zot toultan premye 
devan pou taye pou al fer sa 
keksoz.  
 E mon ava dir ou Mr 
Speaker. Mon parye. Mon 
parye avek ou si pa SBC ki'n al 
rod sa interview, se sa dimoun 
ki'n demann avek SBC vin 
interview. Akoz se koumsa ki 
SBC i travay.  

Zot zanmen zot al 
proactive. Toultan zot esper en 
dimoun kontakte zot pou fer 
en keksoz pour zot pase lo 
televizyon. Me sa set en aside 
nou a dil avek SBC ler letan i 
arive.      
 Alor Mr Speaker, mwan 
mon pa vwar okenn rezon akoz 
i annan okenn grensman 
okenn par akoz sa ki nou pe 
sey fer ozordi. Me nou al pli 
lwen ankor. Nou al pli lwen 
ankor.  
 Training, capacity 
building, bann keksoz 
koumsa, lekel ki benefisye plis 
avek Mr Speaker? Eski se 
bann parti ki'n fini demontre 
en serten kapasite, parey nou 
isi dan sa Lasanble - sa 2 parti 
ki reprezante dan Lasanble, 
oubyen se bann pti parti ki pe 
konmanse, ki bezwen sa sipor, 
ki bezwen ganny training, ki 
bezwen ganny kapasite? Parey 
loter Bill in dir; napa en lekol 

pour MNA. Nou aprann on the 
job.  
 En zour ou pe fer en 
keksoz. Son lannmen ou'n 
ganny elekte ou'n vin MNA e 
ou en Lezislater, ou en 
politisyen e ou en Manm 
Lasanble. 
 Alors, si ou pa pe ganny 
sa training avan, ki mannyer 
ou kapab dir ou pa kapab pran 
sa training apre?  

E pour bann ki pa ankor 
ariv dan Lasanble Nasyonal, ki 
mannyer nou kapab anpes zot 
ganny training pour zot aspire 
pour zot en zour ariv dan 
Lasanble Nasyonal?  

Ou vwar, ler nou regard – 
ler nou regard en keksoz e nou 
taye nou dir; arh, i pran anti-
konstitisyonnel, eksetera. I al 
kont drwa imen.  

Nou bezwen kler dan nou 
lespri. E nou bezwen balans 
en keksoz ki pa devret arive e 
ou pa devret soumi - en parti 
politik pa kapab soumi a en lot 
parti politik dan en lot pei or 
whatever.  Nou bezwen kapab 
aliny ou lekor parey nou, nou 
fer e parey zot, zot fer avek en 
tandans politik.  

Nou, nou en parti liberal 
e zanmen nou'n dir ki nou pa 
en parti liberal. Me nou pa 
kapab aliny nou lekor avek 
bann mouvman liberal dan 
lezot pei e ganny training lo ki 
savedir liberalite. Ki mannyer 
nou kapab fer keksoz. Nou pa 
kapab fer sa?  

E zot ki ti en lepok en 
parti kominis. Apre zot in vin 
en parti sosyalis. Apre la 
ozordi mon pa konnen ki zot 
ete. Me zot osi, zot pa kapab 
aliny zot lekor avek en 
tandans politik? 

E mwan mon konnen ki 
zot in aliny zot lekor avek parti 
kominis Sinwan plizyer fwa. 
Akoz tanzantan ler sa parti 
politik i vin isi Sesel, i al 
Maison Du Peuple e i pase lo 
SBC. Zot pa kapab fer li? 
 E ler zot pe fer li, eski zot 
pe kas Lalwa? Eski zot pe kas 
Lalwa? Akoz anba 
lenterpretasyon ki mon'n 
konpran lo medya sosyal sa 
detrwa dernyen zour, ni sa ou 
pa kapab fer.  
 Me mon al en pe pli lwen 
Mr Speaker. Byento nou pou 
annan devan nou Lasanble 
Nasyonal en Bill ki pe vini ki 
apel Trade Remedies Bill. E en 
pe letan mon pe koz lo la.  

E sa set parmi bann Bill 
pli konplike ki pou ariv devan 
Lasanble Nasyonal akoz i pou 
dil avek en keksoz ki bann 
remed kont tarif dan lepok 
Prezidan Trump. Tarif i en 
keksoz nasyonal, 
enternasyonal.  
 E i pe dil avek ki 
mannyer Sesel i ava kapab 
protez son lekor, protez son 
lekonomi kont bann keksoz ki 
pe arive ozordi parey nou pe 
vwar avek bann tarif. Se en 
keksoz delika e enportan. 

 Si par egzanp nou koman 
en parti politik LDS nou ti anvi 
envit – envit en expert sorti 
deor pou vin eksplik nou 
kisisa sa Bill pour nou kapab 
fer en bon largiman devan 
Lasanble Nasyonal, nou pa ti 
pou kapab akoz sa Lalwa ki 
devan nou ozordi. Enposib. 
Nou pa ti pou kapab. 

 E ni zot, zot pa ti pou 
kapab pour menm rezon. Eski 
se sa ki nou anvi perpetye 
atraver en Bill ki'n pase, san 
kekfwa ganny ase forward 
thinking?  
 E mon ava dir zot kote sa 
forward thinking pa'n arive. 
Akoz dan definisyon, 
kontribisyon avek donasyon ki 
dan sa lamannman 2014 ki 
nou pe sey ozordi asoupi en 
pe. Zot in al tro lwen. E zot in 
al tro lwen ler zot in dir ki sa i 
- sa kontribisyon i enkli en 
lasistans oubyen en servis. 
 E la kot in al tro lwen. En 
lasistans oubyen en servis. Ou 
bezwen kapab Mr Speaker, 
annan en posibilite aksepte en 
lasistans oubyen en servis san 
ki ou ganny kondannen pour 
sa lofans enorm, R1milyon or 
whatever, si en parti politik ki 
fer li.   
 Alor Mr Speaker, mon ti 
a kontan ki nou regard sa Bill 
ki devan nou ozordi e ki mon 
felisit Onorab Gervais Henrie 
pou anmennen.  

Mon ti a kontan ki nou 
regard li dan sa konteks. E pa 

fer sa fot pou dir ki; arh, la LDS 
pe al rod en fason pou manipil 
sa eleksyon ki pe vini. Akoz sa 
se premye keksoz. E taler nou 
pou tann sakenn zot ki pou 
koze pou vin dir sa.  
 

(Interruptions) 
 
HON BERNARD GEORGES 
Sa se retorik – sa se retorik ki 
en parti politik ki fay i sorti 
avek. Akoz i pa konnen ki 
mannyer i pou vin relevan. 
Alor, i pou atake. Sa nou 
abitye e nou konnen. E taler 
nou ava tande.  
 Alor, annou pa tonm dan 
sa retorik. Annou pa tonm dan 
sa retorik pou dir ki se sa ki pe 
arive. E Onorab Gervais 
Henrie in eksplike ki pou tir sa 
dout dan zot lespri - pou tir sa 
dout dan zot lespri, i pe 
anmenn 2 propozisyon 
lamannman ki mon krwar i fer 
bokou sans.     
 Kot capacity building i 
ava ganny defini par Komisyon 
Elektoral. Pa nou ki pou 
definir. E son lamannman pou 
pase obviously, akoz i annan 
sipor mazorite dan sa 
Lasanble.  
 So donk, sa Bill ki pe vin 
devan nou, pa pou pran okenn 
lefe ziska ler Komisyon 
Elektoral i ava’n defini anba en 
regilasyon, anba en S.I kisisa 
capacity building. Kisisa ki 
permet. Kisisa ki pa permet 
anba sa Lalwa.  

 Alor mon bann zanmi 
dan Lopozisyon, les mwan fer 
en pledwari avek zot. Mon 
konnen zot pa kontan. Mon 
konnen ki sa ki devan nou 
ozordi in donn zot en 
loportinite pour zot vin fer 
politik. E taler zot pou vin fer 
politik. E napa keksoz ki nou 
pa pou tande.  
 Avan ki zot – avan ki zot 
al dan sa direksyon, silvouple. 
Avan ki zot la dan sa direksyon 
silvouple, pran en deep breath, 
kont ziska 10, kalkile 
egzakteman benefis ki sa Bill i 
kapab anmennen. Pa pour 
nou. Me pour zot. E pour bann 
parti politik ki pe devlope dan 
pei.  
 E Mr Speaker, nou, 
zanmen nou'n anvi keep down 
bann pti parti politik. Akoz 
nou konnen. Nou, nou ti enn 
en lepok nou. Nou ti en pti 
parti politik. Me nou'n grandi 
e nou'n pran nou letan. Nou, 
nou pa'n esper 11 mwan pou 
fer koudeta nou. Nou'n pran 
30 an pou ariv la kot nou'n 
arive ozordi.  
 

(APPLAUSE) 
 
HON BERNARD GEORGES 
Nou konpran. Nou konpran 
problenm bann pti parti ki 
bezwen devlope. Alor 
silvouple, annou ozordi donn 
zot sa pouvwar. Sa soup.  

Sa lespwar ki zot a kapab 
build zot kapasite atraver en 

regleman ki Komisyon 
Eleksyon ava fer pour zot 
kapab en zour aspire, vin isi 
dan sa Lasanble e pour kwa pa 
asiz dan sa sez ki mwan mon 
pe asize,  kot mwan mon pe 
asize ozordi.  
 Avek sa detrwa parol Mr 
Speaker, mon ti a kontan 
retourn lo mover sa Bill. Felisit 
Onorab Henrie pou annan 
kouraz pou anmenn en Bill a 
en moman kot i pe ganny 
kritike. E i pou ganny kritike 
ankor.  

Me annan kouraz stand 
by sa ki i vwar i neseser, akoz 
mwan osi mon krwar sa ki i pe 
anmennen i neseser. E fodre 
pa nou ekout tapaz medya 
sosyal deor. Fodre pa nou 
ekout sa bann dimoun ki 
annan zis negativite dan zot 
lespri. E fodre nou move 
forward avek en lespri 
pozitivite.  

E pou fer ki nou pei i ava 
kapab devlope 
demokratikman e nou ava 
annan avek lespwar, en 
lagrandisman, en 
lepanouisman politik dan nou 
pei. Mr Speaker, avek sa 
detrwa mo, mon a remersye 
ou.   
 
MR SPEAKER 
Bon. A se moman mon bezwen 
demande si i annan okenn 
Manm…? Ok. Mon pou pran 
Onorab William.  



Verbatim Report NAS Sitting Wednesday 11th June, 2025 

22 
 

Selman mon pe ankor 
enn fwa envit bann Manm ki 
pou entervenir, konsidere, 
akoz mon pou demande lekel 
ki le entervenir pour mwan 
kapab ferm lalis. Onorab 
William, ou kapab prosede.   

 
HON WAVEN WILLIAM 
Mersi Mr Speaker. Tou dabor 
mon ti a kontan swet 
labyenveni bann zabitan Anse 
Royale ki dan Gallery.  
 Mr Speaker, mon krwar 
poudir loter Mosyon avek 
Leader Zafer Gouvernman ki 
fek koze, zot in etal tou bann 
rezondet e bann sipor 
leksplikasyon vizavi akoz ki sa 
lamannman pe vin devan.  
   E Mr Speaker, mon pa 
pou pran bokou letan Mr 
Speaker. Akoz ki mon vwar se 
ki sa lamannman  pe koriz en 
lenzistis. En lenzistis ki'n 
ganny anmennen depi 2014. E 
ki atraver sa lespri 
transformasyon. E anba sa 
tenm “Sesel Pour Tou Son 
Zanfan” mon war ki sa Bill pe 
fer zistis a sa bann tenm.  
 E parey in ganny dir, i pa 
en Bill ki LDS pe anmennen 
pou rod mileage an plis. Me en 
Bill ki pe target tou parti 
politik dan sa demokrasi vivan 
ki nou eksperyanse.  

Mr Speaker, i normal 
pour lezot fer bann kritik. I 
normal pour lezot vwar li 
diferan fason. Me nou, nou 
konn vre lentansyon. 

Lentansyon ki senser par 
deryer sa lamannman.  
 Alors Onorab Gervais 
Henrie, ou kapab kont lo mon 
sipor akoz mon vwar poudir 
lentansyon e merit deryer sa 
Mosyon i bon. E parey mon 
pou dir, mon pou repete 
ankor. Akoz mon ti konnen. 
Mon ti konpran lespri sa lepok 
letan ki sa Bill ti ganny met 
devan.  

Mon konpran lentansyon 
sa lepok e sa letan. Letan mon 
ti dan lot kote, lafason ki 
keksoz i ganny fer pou pini 
lezot. E alor ozordi mon fyer ki 
en lenzistis pe ganny korize. 
Mersi Mr Speaker.   

 
(APPLAUSE) 
     

MR SPEAKER  
En pti moman silvouple. Tre 
byen. Mon annan Onorab 
Gabriel, Onorab Lemiel, 
Onorab Loizeau, Onorab 
Andre e Onorab Monthy. Tre 
byen. Ok. Onorab Naidu e 
Onorab Labonte osi. Oh, taler 
pa ti'n leve. Ok.  

Ok. Mon'n azout Onorab 
Vidot,  Onorab Gill, Onorab 
Uranie, Onorab Larsen e 
Onorab Tamboo. Onorab 
Arissol?  

Ok. Mon'n azout Onorab 
Arissol, Bistoquet, Aglae. 
Byen, mersi. Bon mon annan 
en zoli lalis, alor nou a kapab 
prosede. 



Verbatim Report NAS Sitting Wednesday 11th June, 2025 

23 
 

Ok. Les mwan donn 
laparol enn sa kote. Onorab 
Gabriel?   

 
HON CONRAD GABRIEL 
Mersi Mr Speaker. Mon a dir 
bonzour tou bann dimoun dan 
Galeri. Mon a dir bonzour tou 
Manm Lasanble. Bonzour tou 
bann dimoun Pointe Larue ki 
pe ekout nou. 
 Mr Speaker, an Desanm 
2014 parey mon'n tande la, Mr 
James Michel ti siny en 
lamannman dan Lalwa 
Eleksyon ki ti ganny adopte an 
91.  
 Annefe sa lamannman 
Seksyon 29 ti ganny vote par 
Lasanble apre ki ti'n ganny 
prezante par Vis-Prezidan 
Faure.  
 Sa lamannman li menm 
sete pou anpes bann parti 
politik aksepte okenn 
donasyon ou sponsorship sorti 
kot okenn Gouvernman 
etranze ou azan bann parti 
politik ki baze aletranze. Bann 
lorganizasyon relizyez, en 
lenstitisyon piblik, e bann 
biznes kontrole par 
Gouvernman. Ouswa ki Leta i 
annan par ladan.  
 Sa Seksyon 29A in reste 
mannyer i ete depi in adopte. 
Eleksyon in vini. Eleksyon in 
ale. E okenn politisyen LDS 
pa'n ouver zot labous pou fer 
sanzman dan sa Lalwa.  
 Petet zot pa ti bezwen 
sanze akoz gro larzan kot 

bann sponsor deor ti pe ganny 
anvoye dan kof LDS san ki 
Election Commissioner i 
konnen. Ouswa zot ti okouran, 
me zot ti prefere ferm labous 
akoz zot pozisyon ti pou an 
risk.  
 10 an apre, nou war 
Onorab Henrie ki egalman 
Deputy Speaker, out of the 
blue i vin ek sa sirpriz lavey en 
eleksyon pou amann Seksyon 
29A e les larzan deroul plis 
dan kont LDS. Mon demann 
mon lekor si Onorab Henrie 
ki'n ekrir sa Prozedlwa? 
 

(laughter) 
 
HON CONRAD GABRIEL 
Akoz rikord i prouve ki en voler 
speech i montre ki sa Onorab i 
pare pou fer son mye pou fer 
nou tou sort kalite ditor. E ou 
konman Speaker ou les sa 
arive.  
 
MR SPEAKER 
Onorab, mon pe donn ou en 
warning! Premyerman, ou'n 
kontinyen servi sa pou fer 
lakizasyon kont Onorab 
Henrie ki pa zistifye.  

Me selman an plis ki sa, 
ou napa drwa ziz mon 
desizyon oubyen mon conduct. 
Savedir, evite. Evite silvouple. 
Fer ou speech lo sa size ki 
devan nou. 
 
HON CONRAD GABRIEL 

Mersi Mr Speaker. Mon a 
ekout ou gidans. Me solman 
laverite – the truth hurts.  
 
MR SPEAKER 
Ki ou le dir Onorab?  
 

(Interruptions) 
 
MR SPEAKER 
Ou le fer ou speech oubyen 
non? 
 
HON CONRAD GABRIEL 
Mon'n koz mon laverite Mr 
Speaker.  
 
MR SPEAKER 
Ou'n fer ou speech oubyen 
non? 
 
HON CONRAD GABRIEL 
Mon a fer mon speech, wi. Mon 
a prosede ek mon speech.   
  

(Interruptions) 
 

HON CONRAD GABRIEL 
Mr Speaker, atraver ou, i pe 
menm anmenn en Mosyon 
pour servis lenformasyon, 
NISA pou aret fer biznes avek 
Parti United Seychelles an 
relasyon avek en propriyete 
kot Print House i sitye. Byento 
sa Mosyon i la lo Order Paper. 
 Zot sel bi se sey vol sa 
eleksyon. Akoz ki zot pa ti fer 
sa prosedir pour sa Bill vin en 
Prozedlwa devan Cabinet e 
answit vin devan Lasanble?  

 Ki urgency i annan avek 
sa Private Members Bill? Si 
Ombudsman, Human Rights in 
eksprim zot konsern, savedir 
sa i en gro problenm Mr 
Speaker.  

Sa i montre ou ki LDS ki 
en parti ki pa enterese ekout 
personn. Zot santi ki avek sa 
mazorite absoli, in fer zot vin 
so powerful. This Bill stinks.   
 

(laughter) 
 
HON CONRAD GABRIEL 
E i santi loder koripsyon. Lefe 
in prouve ki si ou war LDS pe 
taye pou fer en keksoz, 
konnen ki zot pe al benefisye 
enormeman. Se sa ki nou apel 
bann move dimoun.  
 

(APPLAUSE) 
 
HON CONRAD GABRIEL 
Eski Electoral Commission in 
ganny konsilte avan sa travay 
in vin lo Order Paper? 
Probableman non.  
 I enportan note ki 
Election Commission i en antite 
endepandan. Me mannyer zot 
pe fer avek zot supermajority, 
sa i nepli leka. E Attorney 
General, i napa naryen pou dir 
ladan?   
 Anfen, i kler ki se LDS ki 
pe al benefisye dan sa 
lamannman. Zot pe vin 
legitimize en keksoz mal ki zot 
in fer, sa i kler. Mon bann 
Manm pli tar i a elabor sa size.  

 Sa bann nouvo parti ki 
pe monte, mon a dir zot; 
anfen, sey zot sans. Me mon 
pa eksepte si zot pou ganny 
keksoz dan sa lager larzan 
ouswa resours aletranze.  
 Sa ki kler se ki zot anvi 
etranze vin enterfer dan politik 
Sesel. Ozordi ler zot pe get 
Formula 1 ek zot bann dalon, 
nou Seselwa pe trimouse pou 
fer 2 bout zwenn.  
 

(APPLAUSE) 
 
HON CONRAD GABRIEL 
E Mr Speaker, byento Seselwa 
pou fer zot appraisal e nou pou 
konn nou grander.  
 Ler ou war en parti 
politik olye vin lager pou fer 
desann pri lavi, zot pe lager 
pou ferm nou Parti US. E by 
the way, nou ti sipoze disparet 
nou. Me nou pli for ki zanmen!  
 

   (APPLAUSE) 
 
HON CONRAD GABRIEL 
Si pandan pres 5 an zot pa'n 
reisi ferm nou, be nou ki pou 
ferm zot le 27 Septanm.  

 
   (APPLAUSE) 

 
HON CONRAD GABRIEL 
Problenm i grav dan kan LDS. 
E sa i kler, kot Onorab 
Georges i bezwen debout 
ankor Les Mamelles. E i pe osi 
lager – i pe lager pou pran 
Maison Du Peuple. LGB, vini ler 

ou pare. Nou pou laba byento, 
vin pran. 
 

 (APPLAUSE) 
 
HON CONRAD GABRIEL 
Ou'n admet ou menm ki nou 
pli for ki zanmen. Kot Mr 
Speaker i ganny lodas sispann 
nou Leader Lopozisyon dan 
son labsans.  
 

 (APPLAUSE) 
 
HON CONRAD GABRIEL 
E ki ou'n admet ki ou ti napa 
swa. Savedir Mr Speaker, ou 
pe ganny lord pou fer sa bann 
kalite desizyon.  
 

(Interruptions) 
 
MR SPEAKER 
Onorab!  
 

(Interruptions) 
 
MR SPEAKER 
Onorab, sa komanter pa 
akseptab. Mon pe aret sa 
speech la. Onorab Loizeau? 
 

(APPLAUSE) 
 
MR SPEAKER 
Bann Manm, silvouple, mon 
pe dir zot, nou annan en 
Prozedlwa devan nou, i zot 
responsabilite pou koz lo la. 
Ziska konmela mon pa ankor 
tann Onorab Gabriel dir 

naryen eksepte repet bann 
largiman politik!   
 

(Interruptions) 
 

MR SPEAKER 
Si zot anvi - mon pa konnen si 
sel keksoz zot pe rode se ki 
mon met en dimoun deor, be si 
i neseser, mon pou fer li. 
Onorab Loizeau, ou diskour? 
 
HON NORBERT LOIZEAU  
Mersi Mr Speaker. Bonzour 
tou dimoun a lekout. Bonzour 
bann zabitan Anse Royale ki 
dan Galeri ki'n vin vizit nou 
ozordi.  
 Mr Speaker, mwan mon 
anvi vin koz lo sa Prozedlwa. 
Sa lamannman ki Onorab 
Henrie in vin avek. Enn, akoz 
mon anvi parey Onorab Henrie 
e Onorab Georges in eksplike. 
Mon anvi siport sa 
lamannman pour nou koriz sa 
lenzistis ki ti arive an 2014. 
 Mr Speaker, ou trouve? 
Ler mon'n ekout Onorab 
Gabriel, atraver ou, konmsi i 
annan bann lakizasyon 
konmkwa ki nou, nou pe fer sa 
lamannman akoz i annan gro, 
gro larzan ki pou antre dan 
kont.  
 Mr Speaker, ou trouve? 
Sa ki zot ti fer avan, akoz la zot 
pa dan Gouvernman zot krwar 
nou osi nou pou fer parey zot, 
zot ti fer. Me nou, nou pa anvi 
fer sa Mr Speaker.  

Sa lamannman ki la. Sa 
lamannman ki la Mr Speaker, 
nou anvi koriz en lenzistis 
akoz - -akoz Mr Speaker, i pou 
benefisye tou parti politik. 
Spesyalman bann nouvo parti.  
 Mr Speaker, sa i pou ed 
bann pti parti. Akoz? Dan 
lepase, atraver sa 
lamannman, bokou parti in 
mor an nesans. Me nou, nou 
pa anvi bann pti parti mor an 
nesans. Nou kontan ler zot 
vini.  

E se pour sa rezon ki nou 
anvi sa lamannman, pou ed 
zot pour zot pa mor an nesans 
parey zot ti arive anba 
Ladministrasyon Lepep, US, 
SPPF, Mr Speaker. Nou pa anvi 
war sa nou. Nou anvi nou la 
demokrasi grandi.  

 Mr Speaker, mwan – 
mwan mon pa'n fer okenn 
kour politik dan mon lavi ler 
mon sorti dan politik. Konman 
en zenn homme, en zenn 
garson mon ti zis ganny 
anvoye dan en kannal delo 
mwan. Parmi bann gro, gro 
pwason. Bann gro, gro –  

Mr Speaker, mon'n frot 
zepol avek bann gro manman 
oponan politik ki'n annan 
telman leksperyans politik e 
bokou sa bann – mwan mon ti 
napa naryen. Si ti annan sa 
bann training sa letan, petet 
mon ti kapab frot zepol pli 
byen.  

La mon dan Lasanble 
mon annan en pe leksperyans. 

Si sa letan mon ti annan sa 
leksperyans, mon ti pou frot 
zepol o bor zot ozordi Mr 
Speaker. Mon ti pou kapab fer 
bokou pli byen sa letan ki ler 
mon ti antre.  

Me bokou zot sa bann gro 
politisyen ki mon pe koz lo la 
Mr Speaker, laplipar ti dan 
parti mazoriter sa letan. E 
ozordi zot dan minoriter. Be 
zot – Mr Speaker, be zot, zot ti 
al training zot. Zot parti ti 
anvoy zot partou Cuba, Larisi. 
Tou sa bann pei kominis. 
Kore. Zot ti al kou politik. 
Akoz?  

Sa bann nouvo pti parti 
zot – Mr Speaker, mwan mon 
kontan al Grassroot. Mwan 
mon pe koz pour sa bann 
nouvo parti ki mon war pe 
monte ki annan enn de zenn ki 
enterese pou antre dan politik. 
Ok? Mon ti a kontan zot osi zot 
kapab ganny sa langazman, 
aprofondir pour zot kapab ler 
zot antre zot kapab fer zot 
travay byen.  

Mwan konman en Manm 
Lasanble Mr Speaker, ler mon 
ti antre mon ti antre zero dan 
politik. Me atraver mon 
parkour, granmersi mon'n 
ganny sans. Lasanble 
Nasyonal - atraver Lasanble 
Nasyonal mon'n ganny sans al 
aletranze. Mon'n al CPA 
Langleter kot mon'n aprann en 
ta keksoz. Mon'n al en pe 
partou bann pti konferans kot 
in ed mwan Mr Speaker, pour 

mwan aprofondir dan sa 
domenn.  

Me ou Mr Speaker, ki an 
deor Lasanble ozordi, pa ti a 
byen ou osi ou ti a kapab 
ganny en sans pour ou kapab 
aprofondir ou, met ou a en 
nivo ki si avek lagras Bondye 
ou antre dan Lasanble, ou a 
kapab deboury pli byen ki 
mwan mon ti ete ler mon ti fek 
antre Mr Speaker? 

Ozordi, sa bann nouvo 
parti, ki nou war? Zot pa pe 
ganny training, ki zot pe fer? 
Eski zis zot pou marse dan 
distrik, apre filmen zot lekor? 
Ah, la mon sorti vizit 5, 6 
lakaz.  

 
(laughter) 
 

HON NORBERT LOIZEAU 
Ou konnen - Ou konnen. 
Demen mon pou al ankor. Mr 
Speaker, training ki sa bann 
dimoun i bezwen annan, i 
byen zot al laba zot pe fer sa.
 Me atraver sa 
lamannman, zot parti i kapab 
ganny sipor atraver bann lot 
lorganizasyon pou ed zot 
atraver zot marse ki zot pe fer 
dan distrik, konman en 
aktivis, konman en aspiran 
pou vin dan politik, pour zot 
kapab ler zot antre, avek 
lagras Bondye petet, zot ava 
fer pli byen.  
 Mr Speaker sa osi, 
atraver sa bann training ki 
Onorab Henrie - ki sa ki nou 

pe mazin sa bann dimoun a 
gannyen, Mr Speaker, i pou 
kapab ed zot pour zot kapab 
annan en pli bon nide 
mannyer pour zot kapab 
travay dan zot distrik. 
Mannyer zot pou ed zot bann 
constituents Mr Speaker. Se sa 
ki nou, nou pe mazinen.  
 Mon rapel Mr Speaker, 
avan ki sa Lalwa malisye ti 
ganny pase; mwan mon ti an 
deor Lasanble sa letan, akoz 
nou ti boycott Lasanble. Nou 
pa ti partisipe.  
 Mr Speaker, be mon 
rapel, ou osi ou rapel sa bann 
letan nou ti gannyen serten 
training. Ti annan serten 
training ki nou ti gannyen par 
serten lorganizasyon, ki ti ed 
mwan konman en Manm ki 
sorti dan Lasanble pour mwan 
konpran pli byen travay 
politik. Mon pa ti en Manm sa 
letan.  

Mr Speaker, sa letan ler 
sa training ti fer, ki ou en 
aktivis, ki ou ti'n deza en 
Manm Lasanble - Mr Speaker 
ou rapel ou osi ou ti partisipe, 
nou ti ganny bagaz. Nou ti 
ganny bagaz pour nou kapab 
fer nou travay en pe pli byen.  

Me apre ki Lalwa ti ganny 
amande malisyezman Mr 
Speaker, keksoz - sa ti ganny 
fer Mr Speaker, parey mon'n 
dir, akoz zot ti santi ki SNP sa 
letan ti pe monte. E zot toultan 
zot pa kontan sa zot.  

Zot ti anvi ki zot – zot ti 
krwar ki zot pou la toultan. E 
sa bann Lalwa ti fer 
malisyezman pou fer sir ki 
okenn parti politik pa zanmen 
ariv pli o ki zot, akoz zot ti 
panse zot, zot pou toultan la. 

E Mr Speaker, sa bann 
letan ler sa ti pe ganny arive, 
zot ti dan Gouvernman. Zot ti 
benefisye tou sort kalite 
keksoz zot Mr Speaker. En ta 
keksoz pe – avek. Me tandis ki 
nou sa pti parti nou pa ti 
ganny naryen. Nou pa ti – dan 
naryen. Nou ti pe struggle lo 
nou menm. 

E ozordi Mr Speaker. 
Nou, nou dan Gouvernman 
nou. Me nou kapab pa fatig 
nou ek sa bann pti parti ki pe 
monte, ki pe marse ki anvi 
vini, pa vin ek sa Lalwa.  

Mr Speaker nou, nou dan 
Gouvernman nou. Nou’n fini 
ariv lo en oter dan pei. E ki 
nou pou la ziskan 2030. E plis 
ki 2030 nou pou la Mr 
Speaker.   

E avek sa - akoz sa i pou 
arive ki nou, nou pou la 
toultan. Nou bezwen fer sir ki 
tou sa bann lezot pti parti ki 
pe monte, li i reste anba? Mr 
Speaker, pa li la demokrasi sa. 
Nou, nou anvi ki bann lezot 
parti i kontinyen monte. E sa i 
fer nou la demokrasi for.  

Se pour sa rezon ki 
mwan Mr Speaker, mon pou 
siport sa lamannman. Akoz 
parey Onorab Henrie in fer 

resorti - Onorab Henrie i anvi 
– nou anvi zis koriz en lenzistis 
ki'n arive, ki pe anpese ki lezot 
ki sa ki anba i kapab monte, 
Mr Speaker. 

Mr Speaker, mon a dir ou 
mersi pour sa 2 pti mo. E mon 
anvi dir ek Onorab Henrie, 
mon pe siport sa lamannman 
akoz mon panse sa i pou 
benefisye pa zis nou. Pa zis US 

ki main parti politik an se 
moman, LDS/US, me i pou 
benefisye tou lezot ki pe 
monte. Mersi Mr Speaker.  

 
MR SPEAKER 
Mersi Onorab. Bon, nou a 
pran en poz la e nou a repran 
11er.  
 

(BREAK) 
 
MR SPEAKER 
Ok, avan nou repran, en pti 
remark lo letan. Mon annan 
lentansyon fini avek sa Bill 
ozordi. Mon annan 17 Manm 
ki'n demann laparol.  

So mon pe met en limit 15 
minit par lentervansyon pour 
lemoman an konsiderasyon ki 
i annan serten entervansyon 
ki i pa pou pran sa kantite 
letan.  

E mon pe rezerv dernyen 
peryod lazournen pour 
Committee Stage. So nou a sey 
fit sa ki reste dan letan ki i 
reste nou. Mersi. Mon a donn 
laparol Onorab Lemiel.  
 

HON SYLVANNE LEMIEL 
Mersi Mr Speaker. Mr 
Speaker, letan nou regard sa 
Private Members Bill ki'n vin 
devan nou la. E ler ozordi 
bomaten mon'n ekout loter sa 
Bill. Sa dimoun ki'n anmenn 
Bill. Onorab Henrie.  
 Ou konnen, mon santi ki 
si vreman LDS ti senser dan 
tou sa ki zot dir, mon ti pou 
tonm dan sa bann parol. Zoli 
parol dan lentrodiksyon. Zoli 
leksplikasyon mon kapab dir 
Mr Speaker, in ganny donnen 
pour Onorab Henrie entrodwir 
son Private Members Bill.  
 Be, mwan menm mwan 
mon dir letan mon asize mon 
pe ekout li. Annandler mon'n 
vire mon get li lot kote laba, 
Mon dir wi, i fer sans sa ki ou 
pe dir.  

Si i ti vreman – si 
vreman, vreman, vreman i 
senser ki larzan or sa demann 
ki sa Bill pe demande pour ki 
kontribisyon, donasyon, 
lasistans i selman pour 
kapasite imen. Meaning pour 
training - ti pou ok sa.  
 Me eski i vreman - sa i 
vreman lentansyon sa Bill? 
Akoz parfwa la, nou anmenn 
en Bill. Nou fer krwar i bon 
lentansyon. Me par deryer i 
annan lezot keksoz ki pe al 
pase.  
 Me bi lepase dan 
Lasanble, me apre sa ki pou 
ganny pase par deryer ki apre 

ki ou tann son leko, ki fer 
domaz Mr Speaker.  
 Mwan mon annan en 
konsern avek sa Private 
Members Bill. Mon konsern i 
Onorab Henrie, atraver ou Mr 
Speaker, in al asiste tou sa 
meeting avek Biro Eleksyon. 
Tou sa meeting ki Komisyon 
Eleksyon in organize, Onorab 
Henrie in la prezan.  
 Dan bann nouvel 
annandler ki pase, mon'n war 
li. Letan ti pe fer amannman lo 
Lalwa pour Parti Politik, Lalwa 
Eleksyon, mon'n war li. In la.  
 Eski sa ki pe anmennen 
ozordi dan sa Private Members 
Bill i a okenn moman in ganny 
propoze avek Komisyon 
Eleksyon? Mon krwar pa. Dan 
bann meeting ki'n ganny fer 
dan distrik - meeting ti 
rezyonal.  
 Eski sa ti en propozisyon 
ki Onorab Henrie in 
anmennen? Petet i pa ti’n 
ganny sans anmenn li laba ler 
li konman reprezantan LDS i ti 
al attend sa bann meeting. In 
Sekreter Zeneral. Me ler in vin 
dan Mont Buxton dan zot 
rezyon, eski ti annan sa 
propozisyon?  
 Akoz lavey en eleksyon 
nou war ki Onorab Henrie i vin 
avek en Private Members Bill e 
pe demande ki bann 
lorganizasyon enternasyonal e 
menm lokal i kapab ede donn 
finansman, me selman dapre 
li zis pou capacity building? 

 Mr Speaker, capacity 
building wi mon pou dakor ek 
li. I vreman enportan sa. Pour 
tou travayer. E ler li in fer son 
lentrodiksyon, in fer en nespes 
melanz konmsi pou fer pas sa 
pli byen.  
 In fer en melanz ant 
servis piblik. Bann dimoun ki 
travay dan servis piblik ek nou 
politisyen. La nou pe koz pour 
parti politik la. Nou pe koz 
pour parti politik. I annan de 
nou lot kote, mon koleg 
Onorab Loizeau in dir pou dir 
sa Bill li menm ki pe ganny 
anmennen.  

Sa petet pou – sa i mon 
mo ki mwan mon pou servi. 
Pou uplift en pti pe kapasite 
bann pti parti politik. I pe sey 
praise bann pti parti politik. I 
pe dir pou met pti parti politik 
anler ki SPPF pa'n gete. Me 
eski sa i vre?  

Akoz? Zis bomaten 
mon'n tann Onorab Georges. 
Enn i praise bann pti parti 
politik pe sey dir zot pou uplift 
li avek sa proposed Members 
Bill ki Onorab Henrie in 
anmennen. 

Me Onorab Georges in dir 
le kontrer ler ou gete li. Akoz 
Onorab Georges i paret mwan 
i pa'n kontan ki Mr Barry 
Nourrice ti lo SBC yer swar pe 
eksplike.  

E in dir ki zot pe deside 
pou dil avek SBC akoz yer 
swar in pas sa msye ki mwan 
mon pe nonm son non, Mr 

Barry Nourrice, ki ti pe donn 
son pwennvi lo sa Private 
Members Bill ki nou pe diskite 
la ozordi.  

Ou vwar Mr Speaker, i fer 
ou war annandler ki ler ou 
annan tro bokou pouvwar, 
parey Richard Quest ti dir, in 
fer ou – pa ou Richard 
Labrosse! Richard Quest! 
I fer ou ganny en larogans 
pouvwar Mr Speaker. Ou 
konnen? Zot kapab fer sa ki 
zot le. E sa parol osi in ganny 
sorti par Onorab Loizeau.  
 I dir ou “nou ti kapab fer 
sa ki nou anvi nou”. Ou 
konpran? E zot pe fer sa ki zot 
anvi la zot. Avek – ou'n servi. 
Avek – mon'n note la. Avek en 
mazorite ki zot annan dan 
Lasanble Nasyonal plis ki 2 
tyer - zot menm ki dan 
Gouvernman. Ozordi zot pe fer 
sa ki zot oule zot. Sa ki zot anvi 
zot.    
 Mon konstate ler mon pe 
koz lo sa Private Members Bill. 
Ozordi, tou sa ki pa ti bon, pa 
ti byen dan sa pei anba SPPF, 
U - ozordi LDS pe enplimante i 
dir i bon.  
 

(APPLAUSE) 
 
HON SYLVANNE LEMIEL 
Enn. En legzanp mon pou 
donnen Mr Speaker. I ti dir ou 
lontan fodre i annan delinking. 
Sa zot ti met lipye ater. Onorab 
Ramkalawan Leader 

Lopozisyon sa letan, ozordi i 
Prezidan.  
 Ler i ti Leader Lopozisyon 
i dir ou fodre delinking, tou 
bann MNAs fodre al rod zot 
lofis. Ozordi letan i pran State 
House, ler zot annan sa 
supermajority - i dir ou tou 
MNA pou al dan 
Ladministrasyon Distrik. I 
relink la. I ti’n delink ler i ti 
LOTO. La i relink la Mr 
Speaker.  
 I annan lezot keksoz 
ankor – (taler ou a koze ou!) I 
annan lezot keksoz ankor Mr 
Speaker ki zot ti war pa bon 
dan zot letan e ki zot ti anpes 
nou US fer, ki ozordi zot pe fer. 
Ozordi serten sa bann keksoz 
in vin normal.  
 Be Mr Speaker, ou war? 
Sanmenm ki fer ki mon pou 
dir ou, lentrodiksyon sa Bill li 
menm i siperb mannyer 
Onorab Henrie in anmenn li. 
Me mon pa krwar nou, nou 
pou tonm dan sa pyez. E petet 
akoz Onorab Henrie pa ti 
konsider anmenn sa bokou pli 
avan? 
 Mon'n dir. Mon'n donn 
legzanp. Parey ler nou ti 
zwenn ek Komisyon Eleksyon. 
Petet Komisyon Eleksyon li 
menm i ti ann konsidere e i ti 
a’n enkorpor dan son Lalwa ki 
pe vini ki devan Atorni 
Zeneral.  
 Mr Speaker, annou pran 
kwa ki LDS in fer li anba sa 
Lalwa ki nou ankor lo la, la e 

ki zot pe anmenn en Private 
Members Bill pour zot sey koriz 
sa keksoz mal ki zot in fer.  
 Le 21 Oktob 2023, mon 
site; “LDS: Seychelles’ ruling 
party receives campaign 
training from Friedrich 
Naumann Foundation”. Ok? Le 
21 Oktob, i vedir ki LDS ti kas 
Lalwa.  
 Pa rod mwan “prezan?” 
Sanmenm sa. Ou vwar Mr 
Speaker. Ou Manm laba lot 
kote i kriye; “prezan?” Savedir, 
i montre ou ki petet LDS i 
above the law. Zot kapab fer sa 
ki zot, zot anvi! Ok? 

 
(APPLAUSE) 

 
HON SYLVANNE LEMIEL 
Enn ou Manm lot kote in kriye; 
“prezan?” Savedir i ti normal 
ki zot, zot ti pran ler travay. 
Zot ti tir tou zot bann kandida 
ki ti travay dan Gouvernman 
tou sa letan, enkli sa bann ki 
ti la dan Lasanble, zot ti al 
L’Escale, zot ti al fer training 
dan ler travay. I enkli 
Prezidan.  
 E ladan nou tou nou 
konnen ki ti pase, ki apre ti dir 
pa ti dir. Cleaners ti ganny 
maltrete. Ti ganny met anba. 
Ok?  
 Mr Speaker, le 26 Oktob, 
la nou annan en let ki Leader 
Lopozisyon ti ekrir. I ti ekrir 
Mr Danny Lucas sa let. Kot i ti 
demann en leksplikasyon. I ti 
dir li, regard – i ti lans en 

formal complaint i ti dir li fer en 
investigation, get dan sa ka 
akoz LDS ti'n kas Lalwa. 
 Ziska ozordi. 26 Oktob 
2023 sa. LOTO in ale vini pe 
rod en larepons pour sa. Mr 
Danny Lucas in ganny pou 
ale. I annan en lot in antre. 
Naryen ou pa tande lo la. 
Akoz?  

Mon zis mazinen Mr 
Speaker, si ti US ki ti'n fer sa, 
ki sanksyon ki ti pou ganny 
aplike lo US? Ki LDS ti pou'n 
dir avek Komisyon Eleksyon, 
ki swadizan nou ti ganny dir 
dan sa Lasanble poudir i 
endepandan, i ti pou'n fini 
ganny lenstriksyon pou dir 
pran aksyon avek US.  

Lasanble petet osi – en 
Komite parey la mon tann pe 
dir fer en Komite pou gete. La 
nou'n sanze Mr Speaker. Ou 
menm ou ou'n come up avek 
term of reference, ki mon pa 
konnen si petet lo kote 
Lasanble nou ki ti merit fer sa 
term of reference. Me ou'n 
come up ek term of reference, 
nou ava regarde apre.  

So, mon krwar aksyon ti 
pou'n fini ganny pran avek US 
si nou ki ti'n fer sa. E petet 
ozordi ti pou annan menm zot 
pou dir nou, nou napa drwa 
partisip dan eleksyon, akoz 
nou'n kas Lalwa.  

Be, zot ankor anba sa 
Lalwa avan la. Eski zot annan 
drwa partisip dan eleksyon zot 
in kas Lalwa?   

(APPLAUSE) 
 

HON SYLVANNE LEMIEL 
Eski zot pou annan drwa 
partisipe? So, LOTO in ganny 
dir apre son let, olye ki 
Komisyon Eleksyon ki pou 
investigate, me Komisyon 
Eleksyon sa letan ti dir li 
lapolis ki pe get ladan.   

Lapolis i dir – ler in al kot 
lapolis - lapolis i dir Komisyon 
Eleksyon ki pou get ladan. 
Mon pa konnen si zot pe zwe 
kouk. Si ki zot kalite zwe zot pe 
zwe? Zis pe les letan pase.  

La nou war Private 
Members Bill ki'n vini pou 
kouver en mal ki zot in fer pou 
fer li vin en byen, Mr Speaker.  

Me, Mr Speaker, ou 
bezwen realize parfwa, mon 
krwar pep Seselwa ki la deor i 
bezwen fer li en bon 
refleksyon. Parfwa la, mwan 
mon krwar e mon pou dir Mr 
Speaker, Pep Seselwa in met 
zot la, akoz zot ti koz zoli parol 
zot 2020. Aksyon zero. Zoli 
parol zot ti koze!  

 
(APPLAUSE) 

 
HON SYLVANNE LEMIEL 
Zot in arive ganny en 
supermajority dan Lasanble e 
zot dan Gouvernman. Ki zot pe 
fer? Zot in win sa eleksyon lo 
mansonz Mr Speaker.  

E sanmenm sa ki difisil 
pour nou krwar sa ki'n ganny 

et dan sa Private Members Bill. 
Sa ki dan sa Private Members 
Bill. Mwan mon pa krwar i zis 
sa mwan. Eleksyon pe vini e i 
lavey en eleksyon, larzan pe 
antre pour LDS fer kanpanny! 

 
(APPLAUSE) 

 
HON SYLVANNE LEMIEL 
Sa i pa zis pour training sa Mr 
Speaker! Mwan mon krwar 
larzan i la!  

 
MR SPEAKER 
15 minit. 15 minit Onorab. 
 

(Interruptions) 
 
HON SYLVANNE LEMIEL 
Mersi. Mon pa ankor fini! Mon 
pre pou fini Mr Speaker. Mon 
pou wrap up.  
   
MR SPEAKER 
Mon donn ou – 
 
HON SYLVANNE LEMIEL 
Mon pe al wrap up Mr 
Speaker! 
 
MR SPEAKER 
Mon donn ou 2 minit pou 
konklir. 
 
HON SYLVANNE LEMIEL 
Mersi. Mon pou konklir mwan, 
wi. Me selman mon pe dir zot, 
larzan LDS in fini gannyen! I 
la!  

E zot a pas zot Private 
Members Bill ozordi avek zot 

mazorite pour ki zot a kapab 
servi larzan. Me non pa pour 
capacity building. Me pou fer 
kanpanny dapre zot pour zot 
kapab vol sa eleksyon. Mersi 
Mr Speaker.   

 
(APPLAUSE) 

 

(comments off-mic) 

 
MR SPEAKER 
Onorab! Onorab, mon pe donn 
zot en warning. Aret kriy 
atraver lasal. Mon pe remark 
serten Onorab ki tanzantan pe 
fer sa. Mon pe donn zot en 
warning. E i annan Onorab 
tou le de kote, mon fer kler. 
Mersi. Nou a pran 
entervansyon Onorab Andre.  
 
HON CLIFFORD ANDRE 
Mersi Mr Speaker. Bonzour 
Manm Onorab. Bonzour tou 
dimoun ki a lekout.  
 Mr Speaker, mwan osi 
letan sa Bill ti vin – ti aparet lo 
– ti ganny pibliye, si ou le, mon 
ti apros loter Bill pou met 
devan serten konsern an 
relasyon avek sa Bill.  
 Akoz mon ti fer sa Mr 
Speaker set akoz mon ti santi 
li neseser pour mon menm 
mwan, menm si mon 
Chairman Bills Committee, 
pour mwan konpran en pe plis 
rezondet par deryer sa Bill vin 
dan Lasanble.  

 E nou'n ganny en 
konversasyon. Pa zis enn fwa. 
Nou'n kontinyen avek sa 
konversasyon pou fer sir ki 
rezondet e lenportans sa Bill a 
sa pwen i aparet kler dan mon 
latet.  
 A en pwen Mr Speaker, 
mon pa krwar i en sekre. Mon 
pa krwar i neseser pour mwan 
kasyet, mon ti menm demann 
loter Bill si i pa kapab defer sa 
Bill.  
 E parey in dir taler dan 
son lentrodiksyon kot in 
analize, in konpran e in vwar 
serten rekomandasyon. I 
annan serten lamannman ki'n 
anmennen. Mon'n vini mon'n 
propoz serten fason pour nou 
anmenn lamannman. E mon 
kontan ki Onorab Henrie dan 
sa konteks in pran 
konsiderasyon bann pwen ki 
mwan mon ti pe met devan.  
 Ou konnen, mon'n ekout 
entervenan ki'n koz zis avan 
mwan, Onorab Lemiel. Ou 
konnen Mr Speaker, parey 
nou pe dir, i annan diferan 
fason dan nou Konstitisyon 
kot i permet nou pour nou 
kapab servi bann avenue pour 
nou kapab fer serten keksoz. 
Si – mon mazinen si Komisyon 
Eleksyon i pa'n war merit dan 
sa konsern, e alors in eksprim 
sa.  

La i enportan. Ou 
konnen, nou Konstitisyon i 
kler. E mon kontan letan mon 
get Konstitisyon Sesel, akoz 

mon'n repas ladan detrwa fwa 
ankor la avan mon fer sa 
lentervansyon, mon war ki i 
kler. E i annan en pwen ladan 
kot i dir ki tou Seselwa i annan 
drwa ledikasyon. Tou Seselwa 
Mr Speaker, i annan drwa 
ledikasyon. 

Alors, anba 33 (c) i dir – 
mon lir koumsa. 33 i dir; “The 
State recognises the right of 
every citizen to education and 
with a view to ensuring the 
effective realisation of this right 
undertakes— (c) 

Mon pou al lo (c) direk kot 
i dir; “to afford, on the basis of 
intellectual capability, every 
citizen equal access to 
educational opportunities and 
facilities beyond the period of 
compulsory education”. 

Mr Speaker, eski si 
ozordi mon afilye avek en parti 
politik, mon pa sipoze kapab 
epanouir mon ledikasyon, 
akoz i annan serten 
restriksyon ki ganny mete? 

E si sa pe ganny fer dan 
mon pei par en lorganizasyon 
enternasyonal, eski mon 
devret ganny anpese pour 
mwan zwir sa e vin pli – (mon 
pou met li dan en term ki nou 
kontan servi) pli gran ki ozordi 
mon ete? 

Konmsi mon ava annan 
en leksperyans an plis pour 
mwan kapab fer sir ki mon pe 
deservi mon pep e piblik ki'n 
elekte mwan - menm sa bann 

ki pa'n elekte mwan, dan en pli 
bon fason? 

Mon krwar la nou pe al – 
annefe i kont Konstitisyon si 
nou pe anpes sa. So, kekfwa si 
nou ti'n get konstitisyonalite 
sa Lalwa letan i ti pase nou ti 
pou war poudir in breach nou 
Konstitisyon.  

Me en lot keksoz ki mon 
ti a kontan eklersi US lo la se 
ki, ou konnen letan ou pe 
petisyonn en Lakour dan en 
Lakour Konstitisyonnel, si ou 
santi ki poudir en Lalwa i pa 
Konstitisyonnel, ou kapab 
anmenn verbatim sorti kot 
Lasanble. Akoz bann Ziz, zot 
pa konnen ki Lasanble ti pe 
mazin lo la.  

E Onorab Lemiel, ou'n fer 
en pwen ki mon felisit ou. Akoz 
nou war ki Onorab Henrie son 
lentrodiksyon i zoli. E annefe i 
ti pe sey – si ou ti pou krwar 
tousala ou ti dir ki ou pou 
kapab vote – i convince ou pou 
vote an faver.  

Be mwan mon ava dir ou 
vote an faver. Akoz demen, 
letan en dimoun i petisyonn 
Lakour, Lakour pa pou pran 
zot lenterpretasyon zot tousel. 
Zot pou al get verbatim pou sey 
war ki Onorab Henrie letan i ti 
pe anmennen, son 
leksplikasyon ki i ti pe 
donnen.  

E si par egzanp – en 
legzanp mon pe donn ou - 
dizon i annan en donasyon, en 
keksoz ki al kont sa ki li i ti pe 

anmennen, Lakour pou fer 
ruling kont sa ki o pouvwar, 
pou fer sir ki i reste dan 
paramet ki lentansyon 
Lasanble.  

Alors, Onorab Henrie, 
mon osi felisit ou ki ou'n ekout 
tou sa bann komanter. Me ou 
lentansyon dan sa konteks 
pou ganny pran alaoter. E 
mwan mon enn ki si nou al 
kont sa, mon pou dir annou al 
get verbatim akoz verbatim ki 
ti pe dir se lentansyon sa 
Lalwa pou vin devan nou 
Lasanble.  

Mr Speaker, ou konnen, 
ozordi i annan bokou 
lorganizasyon enternasyonal - 
pa neseserman pei - me 
lorganizasyon enternasyonal 
ki anvi war, ki travay avek la 
demokrasi e ki anvi donn 
training parti politik – dan 
lorganizasyon ki pou donn 
training parlmanter.  

So US, LDS nou sorti dan 
parti politik, eski nou pa 
kapab zwir sa bann training 
ansanm? Lentansyon se pou 
fer sir ki nou desarz nou 
responsabilite parey Onorab 
Georges in dir.  

Mon ti ganny loportinite 
tou ekoute kantmenm mon pa 
ti ankor ariv Lasanble, pour 
nou ganny sa loportinite pour 
nou deservi nou pep. E pour 
nou deservi zot avek lentegrite 
e pli byen posib.  

Alors Mr Speaker, mwan 
letan mon get sa Lalwa, mon 

apresye ki i kler. E letan nou 
pe get li. Onorab Henrie in pas 
lo la kekfwa, mon pa'n ganny 
sans ekout antye.  

Me selman letan nou pe 
gete, dezyenm kot i dir ou 
definisyon, i pe donn ou; “any 
contribution” definisyon 
kontribisyon. “Any 
contribution” dan Lalwa ki i dir 
konmela - “donation”. So, 
definition of “donation”  - “any 
contribution, donation or 
assistance for the sole purpose 
of human capacity 
improvement, capacity 
development, capacity 
building, and training of 
members of a political party 
shall not be considered as a 
contravention of the section.” 

Mr Speaker, mwan mon 
ti ava dir, letan mon'n war i 
met ‘’sole’’, i verdir in pran sa 

prekosyon. Be mwan mon of 
the view en lopinyon ki en 
parti politik, en lorganizasyon 
i kapab donn nou en pe laptop, 
en legzanp.  

Me sa laptop pe ganny 
servi pour capacity building 
pour bann dimoun. Ki 
mannyer nou pou konsider 
sa? Akoz sa i vin anba 
donasyon “sole purpose of 
human capacity”. 

Letan nou pe koz human 
capacity, eski nou pe koz bann 
lezot lekipman ki pou permet 
sa endividi ganny sa 
devlopman kapasite? 

Oubyen zis nou pe dir ou 
vini ou donn li training, apre 
ou ale ou kit li, menm si ou'n 
dir li i pou servi AI oubyen i 
pou servi lezot keksoz? Me 
selman i napa sa lekipman 
pour li kapab servi – pour li 
kapab fer devlope sa. 

E sa i enportan. Akoz 
mon pe dir sa Mr Speaker? 
Letan isi ti dan Lasanble, zot ti 
pe dir ki enn zot bann 
konsiderasyon se pou gete si 
zot kapab servi bann laptop 
oubyen bann smart equipment 
dan polling station. I enportan 
pou gete. Akoz si isi i pe servi 
bann smart equipment, kekfwa 
nou osi bann parti politik nou 
bezwen ganny sa lotorizasyon 
oubyen gete ki mannyer Lalwa 
– e mwan letan i vini mon pou 
koz lo la ankor enn fwa.  

Ki mannyer Lalwa i 
kapab permet nou servi bann 
smart equipment ; Smart 
phones, tablet, ensidswit, ki 
nou osi nou kapab fer nou 
travay en pe pli fasil an 
referans avek letan nou pe 
pran page line ensidswit, pour 
nou fer sir ki nou pe ganny sa 
bann keksoz korek.   

E sa i pa pou benefisye 
zis en parti politik. I pou 
benefisye tou parti politik. I 
pou benefisye tou parti politik. 
So, nou annan ankor 
lamannman ki mon panse isi 
pou anmenn dan nou 
Lasanble, ki pou fer nou fer sir 
ki nou kapab pli more 

effectively perform nou travay 
ki nou sipoze travay.  

E ki i a fer ki demen letan 
in ariv pou kont vote, i ava al 
pli vit. Rezilta a ganny donnen 
pli boner mon mazinen. So 
nou ava kapab fer sir ki lo kote 
LDS nou kit li lanmenm e nou 
kontinyen selebre. Nou selebre 
pli boner ki nou ti ava antisipe 
pour nou fer sir ki nou ganny 
Lasanble 26 lo 0. 

 
(Interruptions) 
 

HON CLIFFORD ANDRE 
E ki nou fer sir ki LDS i 
kontinyen fer sa progre ki 
ozordi nou Gouvernman in 
anmennen. Mersi bokou Mr 
Speaker. 
 
MR SPEAKER 
Mersi Onorab. Laparol pour 
Onorab Audrey Vidot.  

  
HON AUDREY VIDOT  
Mersi Mr Speaker. Bonzour Mr 
Speaker, tou Manm Onorab. 
En bonzour spesyal pour 
zabitan Roche Caiman.  
 Mr Speaker, depi 
bomaten mon'n fer serten 
lobzervasyon byen trankil. 
Mon'n obzerve ki lafason 
premyerman, byensir tout an 
respektan ou ruling, lafason ki 
ou'n reponn Onorab Loze lo 
son point of order. Mon santi ki 
personnelman ou pa'n anvi – 
pa'n anvi petet Dirizan 
Lopozisyon i la. Mon kapab pa 

byen, mon kapab mal. Me 
selman sa i mon santiman. E i 
montre nou vreman 
lentansyon akoz.  

E ozordi byensir, se akoz 
i annan en Lalwa ki devan nou 
Lasanble Nasyonal ki anti-
konstitisyonnel. E sa i montre 
nou poudir ki Lasanble 
nasyonal napa en sou respe 
pour lendepandans 
lenstitisyon ki nou annan dan 
pei.  

E mon santi ki koman 
Speaker, petet ti pou'n byen ki 
ou ti'n lir sa let ki ou'n 
briyevman koz lo la. Me dir 
vreman ki lopinyon sa 2 lofis 
ki toultan ou dir nou bann 
lenstitisyon endepandan i 
bezwen ganny respekte, 
omwen pour Lepep Seselwa 
tande e konnen ki sa 2 
lenstitisyon, sa 2 brans i 
annan pou dir. E mwan mon 
pou lir sa let ozordi.  

I annan en let date le 9 
Zen 2025 ki adrese lo Speaker 
Lasanble Nasyonal, Onorab 
Roger Mancienne. E osi dan sa 
let in kopi kot tou Manm 
Lasanble Nasyonal.  

Ladan i fer resorti kot i 
dir – mon pou quote 
spesifikman rezondet kote i 
sorti,  

“We are writing on behalf 
of the Office of the Ombudsman 
and the Seychelles Human 
Rights Commission.” Ok.  

Kot i koz lo current joint 
view ki zot in war ki devan, 

prezante par Onorab Henrie. E 
kot i dir;  

“We are of the considered 
view that this amendment may 
raise constitutional issues that 
requires review. As such, we 
wish to keep the Members of 
the National Assembly duly 
informed of our intent to 
complete this review 
expeditiously.” 

“We remain committed to 
upholding the highest 
standards of transparency and 
accountability in this review 
process, and we look forward 
to sharing our findings with 
you and the Members of the 
National Assembly when the 
joint report is finalised.” 

E sa in ganny sinyen par 
Ombudsman avek Seychelles 
Human Rights Commissioner, 
pour lenformasyon piblik.  

Mr Speaker, i enportan ki 
ler nou Lasanble i resevwar 
bann kosyon ki bann 
lenstitisyon endepandan i met 
a nou latansyon, pour ki nou 
Manm nou pa pran keksoz a la 
lezer. Nou note ki malerezman 
i kler lafason ki sa Prozedlwa 
ki'n ganny anmennen pou 
amande devan nou Lasanble, i 
kont Konstitisyon.  

Seselwa ki pe swiv politik 
Sesel, espesyalman nou 
Lasanble Nasyonal, zot vwar 
tre byen ki bann mezir ki pe 
ganny pran par gouvernans 
LDS e byensir nou Lasanble 
Nasyonal. E zot war sa tre kler 

poudir i annan en  pwa  de 
mezir dan lafason keksoz i 
ganny fer, i ganny trete. 

Zis mon donn legzanp la 
bomaten, kot nou'n fek tann 
Onorab Loizeau, atraver ou Mr 
Speaker, kot in akiz nou voler. 
In ok. I pa'n ganny arete. I pa'n 
ganny dir retract e i pa'n ganny 
sispann parey Onorab Pillay.  

Nou  lo sa kote latab, i ok 
pou dir nou voler. I ok pou dir 
nou bandi. I ok pou anvoy tou 
sort kalite. Dir nou kriminel. I 
ok. Me lo LDS, non. Lalwa pa 
aplik parey. Disiplin pa aplik 
parey. I montre poudir i annan 
en pwa de mezir. E ler nou 
servi ‘’bias’’, nou ganny met 
deor.  

Mr Speaker, i pa fini la. I 
annan ankor legzanp. I annan 
Manm dan sa Lasanble, 
espesyalman lo kote LDS - si 
mon pou nonm non, mon pou 
konte an tou i annan 3 zot ki'n 
denigre e abas nou Lasanble 
Nasyonal. Akoz komanter e 
aksyon ki zot in fer pou 
denigre limaz Lasanble 
Nasyonal.  

En, be ki'n arive ek zot? 
Biznes as usual. E ler nou fer 
rapor nou lo sa kote, nou pa'n 
tande. Ouswa nou ganny dir 
sa ki asiz dan Chair sa zour, i 
pa'n tande. I bezwen al revize. 
Oubyen pa sa ki ti pe ganny 
dir.  

Be i nou drwa pour nou 
kestyonnen. Nou pa kapab 
reste trankil. Nou pa ti ganny 

elekte la pou asize parey zot 
nou. Nou ti ganny elekte la 
pour nou defann sa 
Konstitisyon, pour nou koz 
pour byennet pep Seselwa.  

E pa pokrit. Pa fer 
lipokrizi parey nou'n tann 
serten dan lentervansyon 
ozordi ki'n koze ler zot pe koz 
pou defann bann pti parti 
politik. Sa bann menm pti 
parti politik ki zot in pas zot 
letan maltrete.  

Ziska la resaman i annan 
zot in konman kriy i apel 
lisyen letan zot fer zot 
konvansyon. E en Minis ki'n 
dir. Savedir i ok? I ok pour zot 
servi sa kalite langaz anver 
bann parti politik?    

 
(comments off-mic) 
 

HON AUDREY VIDOT 
Me selman, lo kote United 
Seychelles senp pti keksoz - 
manman, manman, manman, 
manman. Swa Manm i ganny 
met deor. Swa i ganny 
sispann.           

LDS pe fer li sitan evidan 
Mr Speaker. E Onorab 
Georges in fer sa, in konfirm 
sa tre byen. In montre nou 
sitan evidan ki zot fay! Zot 
sitan fay!  

 
(APPLAUSE) 

 
HON AUDREY VIDOT 
Sitan fay ki zot le esey kontrol 
nou dan sa Lasanble 

Nasyonal, ki swa atraver kwa 
ki nou pe dir, as if konmsi zot 
ki pou vin dir nou ki pou dir. 
Oubyen, ledwa i ganny kite lo 
mikro pou koup nou. Be i pa 
akseptab.  

Mon oule dir avek LDS 
byen for pour zot tou tande la 
deor. Mon get zot byen kler la. 
Pour zot tou. Nou lo sa kote 
latab dan United Seychelles, 
nou pa pou vin pran leson ek 
okenn zot laba lo lot kote!   

 
(APPLAUSE) 

 
HON AUDREY VIDOT 
Nou pa pou pran okenn leson 
avek en parti politik ki zot pas 
zot letan zis maltret zot 
oponan. Abes zot oponan. E 
zot – pa bliye, zot dir nou 
bandi, ozordi atraver sa Lalwa 
ki devan nou, i montre nou 
lekel ki bann pli gran bandi 
dan Sesel ozordi. Se atraver sa 
Lalwa ki ozordi in ganny 
bouze, vin devan la in ariv 
Lasanble avek LDS.  

E atraver ou Mr Speaker, 
mon oule dir avek Onorab 
Henrie, Onorab Henrie i 
dernyen dimoun mon ti 
ekspekte  konmsi - in fer en 
fwa. In fer 2 fwa. Ou vin 
ankor? Ou pou repet ankor 
parey?  

Konmsi dernyen dimoun 
pou vini lo sa kote latab lot 
kote pou vin avek en 
amannman parey. 

 Ki mannyer dimoun i 
kapab met trust. Ou dir pou 
dir nou dan US nou annan en 
problenm. I pa kont ou. I 
lafason ki ou pratik keksoz. I 
pa byen. I pa etik. E i pa donn 
bon legzanp. 
 En dimoun ki sipoze 
byen edike, mon santi poudir 
atraver sa Lalwa, i pa merite. 
Pa merite. Plito ou ti'n anvoy 
en lot. Plito ou ti'n anvoy en lot 
vin sey anbet nou. Pa sa enn.  
 Mr Speaker, i regretab. I 
regretab ziska ozordi parey 
Manm lo nou kote in fer 
resorti, ki menm si lotorite i 
konnen poudir lofans ki LDS 
in fer – e Onorab Henrie mon 
mazinen sa letan ti ankor 
Sekreter Zeneral li ler sa 
lofans ti ganny komet.  
 E i kle. I kle pour bann 
aktivite ki ganny fer atraver 
son parti a sa letan. E en 
lofans in ganny fer atraver li ek 
son parti. E naryen pa ankor 
ganny fer. Napa naryen ki'n 
ganny adrese.  

Lofis Komisyon Elektoral 
in resevwar konplent. E 
konmsi Onorab Lemiel; zot pe 
zwe en zwe kouk kasyet 
oubyen ping pong ek nou? Ki 
swa poudir lapolis ki pou 
adrese oubyen Biro Elektoral. 
Ziska la, naryen.  
 E Onorab Henrie, ler in 
annan bann meeting 
konsiltasyon kot in reprezant 
son parti politik, i ti annan 
sans pou met sa devan bann 

diferan parti politik, ganny zot 
lopinyon.  

Be ozordi sa bann 
lopinyon ki swadizan i pe 
prezante dan son zoli speech lo 
sa amannman Lalwa, mon pa 
konnen si Albanez mwan - be 
selman, kekfwa i Seselwa. Be 
nou pa'n war.  

Nou pa'n war kote ki 
levidans kot i annan bann 
parti politik in donn zot 
pwennvi. O kontrer, nou pe 
tann - apre ki in prononse i pe 
vin ek son Lalwa, la kot bann 
parti politik deor pe konmans 
revolte. E zot annan tou drwa 
revolte. Zot annan tou drwa 
koze, akoz zot pa'n ganny 
involved. E zot pe al partisip 
dan en prosesis eleksyon ki pa 
ni lwen. Zis lavey.  

Prezan zot a vin donn 
nou lenpresyon zot pe koz 
pour sa pti group parti 
dimoun ? Non. Non, non-non-
non. Zot malonnet e zot pa 
senser. E sanmenm sa ki nou 
apel zot bann move dimoun! 

 
(APPLAUSE) 
 

HON AUDREY VIDOT 
Lalwa in ganny kase depi 
2023. La nou'n ariv 2025. 
Lavey eleksyon zeneral. Rule of 
Law i kler Mr Speaker, i pa 
aplikab anba gouvernans LDS.  
 Sa ki Prezidan 
Ramkalawan ti dir ler i ti 
sermante pour li vin Prezidan 
Larepiblik, i kontradir avek 

tou aksyon ki son Legzekitiv 
ek son bann Manm Lasanble 
pe fer!   

 
(APPLAUSE) 
 

HON AUDREY VIDOT 
I kontradir. E nou, nou pa pe 
vin aksepte sa bann kalite 
pratik.  
 Sa larogans pouvwar ki 
zot in annan, i montre nou 
klerman poudir ankor zot 
malonnet e zot pa senser. 
Menm si, parey mon'n dir, 
prezantasyon ti zoli, parey 
Onorab in dir, me 
malerezman, depi son 
prezantater ki'n prezant li, 
nou annan me konfyans ek 
zot. Depi zot parti politik ki'n 
kas Lalwa. E ki ozordizour zot 
ankor pe ganny lesefer, nou, 
nou pa pe vin krwar en sou 
dan zot. E nou, nou pe dir 
ankor enn fwa avek zot Mr 
Speaker.  
 Atraver ou, nou le dir 
avek Onorab Henrie avek son 
lekip LDS; si i annan leskelet 
dan zot larmwar, arete vin dir 
ek zot kanmarad netway zot 
larmwar, al netway pour zot 
avan! Apre la zot ava vini pou 
vin donn leson dimoun.  
 Akoz nou lo sa kote latab, 
nou annan zis sa pour nou dir 
zot; zot Lalwa ki zot vin 
anmennen la, la. Nou lo kote 
US, nou pa pe siporte. Mersi 
Mr Speaker. 

(APPLAUSE)   
 

MR SPEAKER 
Mersi Onorab. Onorab, ki 
pwen ou anvi fer? Ou'n deza 
pran laparol Onorab.  
 
HON JOHN HOAREAU 
Mr Speaker, mon le koriz en 
misapprehension silvouple.  
 
MR SPEAKER 
Wi. Ale.    
 
HON JOHN HOAREAU 
Anba Order 60 – 61. I annan 
referans ki pe kontinyelman 
ganny fer lo nou Parti LDS 
konmkwa ki nou'n kas Lalwa e 
nou'n fer – nou'n fer training. 
E mwan mon le dir ozordi 
poudir sa training in ganny 
peye. I pa'n ganny fer par en 
donasyon oubyen par en 
nenport kwa ki tonm anba sa 
Lalwa.  
 

(Interruptions) 
 

HON JOHN HOAREAU 
Ok? Savedir napa Lalwa ki'n 
ganny kase. Nou'n peye pour 
sa training. I pa en donasyon. 
I pa en kontribisyon. I pa ni 
naryen. Ok.  
 
MR SPEAKER 
Mersi. Mersi. Annefe Onorab, 
sa i konsern mwan en pe akoz 
mon ti enplike dan sa training. 
Donk, sa ki mon pou fer, mon 
pou sirkil resi ki i annan lo sa 

training pour bann Manm. 
Mersi.  
 

(APPLAUSE) 
 
(Interruptions) 

 
MR SPEAKER 
Mon a pran lentervansyon 
Onorab Monthy. 
 
HON PHILIP MONTHY 
Mersi Mr Speaker. Mr 
Speaker, ler mon’n asize 
bomaten mon'n ekout bann 
entervansyon, i egzakteman 
menm laliny ki pa zis mwan, 
tou lezot koleg lo sa kote latab 
nou ti vwar dan ki direksyon 
sa deba pou ale ozordi. E pa'n 
enpresyonn nou. Pa'n 
sirprann nou. Nou ti konnen 
sa laliny pou ganny pran. 
 E fransman pou dir – 
akoz LDS nou en parti ki – ou 
konnen sa Parti US la, i pa 
kapab vin konpar li avek nou. 
Ler ou vin koz lo etik, ler ou vin 
koz lo kas Lalwa. Pa vin akiz 
nou, ler rikord kas Lalwa i laba 
kot zot dan zot parti Mr 
Speaker.   

Zot in vin lans tou sort 
lakizasyon la bomaten. Me 
selman, zot en parti ki'n sanz 
non mon krwar, 4, 5 fwa. Me 
selman zot selebre 60 an. 
Savedir zot menm parti.  
 E se zot parti ki sa letan 
ti apel SPUP ki'n responsab 
pour disparisyon dimoun isi 
Sesel Mr Speaker. E donk, pa 

vin montre nou ledwa 
konmkwa nou parti ki pe kas 
Lalwa e nou en parti ki pa 
sipoze pe partisip dan prosen 
eleksyon Mr Speaker.  
 Si i annan en parti ki pa 
sipoze pe partisip dan prosen 
eleksyon, se zot Parti US, akoz 
zot rikord pa bon!  
 

(APPLAUSE) 
 
HON PHILIP MONTHY 
Mr Speaker, i annan sa 
training FNF la ki'n monte 
plizyer fwa ki zot pe koz lo la. 
Ki ou'n bezwen la donn en 
entervansyon, donn en ruling 
lo la. Sa training in fini ganny 
peye, parey ou'n dir, in ganny 
peye par LDS, ou pou sirkil 
resi pour tou dimoun vwar.  
 E mon pou tras en pti 
istorik sa Private Members Bill 
akoz i la devan nou ozordi. E 
se egzakteman akoz sa let ki 
zot in lir lot kote li Leader 
Lopozisyon ti ekrir konmkwa 
nou pe fer training ki pe ganny 
finanse par en foreign party, e 
nou pe kas Lalwa.  
 E se sa depi an 2023 ki'n 
inisye sa Private Members Bill 
ki ou vwar la i devan Lasanble 
ozordi. E Onorab Henrie in koz 
ek nou lo la depi 2023. E se sa 
rezon akoz sa in vini Mr 
Speaker, ozordi. 
 Onorab Henrie pa'n leve 
en zour bomaten la detrwa 
semenn pase i dir eleksyon pe 
vini, mon pou vin ek sa Private 

Members Bill pou donn LDS en 
lavantaz. I a donn nou en 
lavantaz. Nou annan mazorite 
absoli. Nou kapab amann sa, i 
a donn nou en lavantaz pour 
nou vol eleksyon. 
 Mr Speaker, 2 Dimans 
pase nou'n prouve poudir nou 
pa bezwen okenn lavantaz 
pour nou win eleksyon nou.  
 

(APPLAUSE) 
 
HON PHILIP MONTHY 
Nou'n prouv sa e sa i zis 
bouton sa. I pe al fleri zot pou 
vwar poudir nou pa bezwen 
pas okenn Lalwa, donn nou 
lekor okenn lavantaz pour nou 
raport laviktwar le 27 
Septanm Mr Speaker.  
 Onorab Henrie in deside 
vin ek sa akoz in vwar poudir 
ti annan en lenzistis ki ti arive 
an 2014. Onorab Georges in 
koz lo la. Ler sa lamannman ti 
ganny anmennen, Prezidan 
Faure sa letan pour ki okenn 
donasyon, okenn servis i 
ganny konsidere konman en 
lofans. 
 E se sa ki sa lamannman 
ozordi nou pe fer Mr Speaker. 
Nou pe defer en mal ki ti arive 
an 2014, nou pe remet li byen. 
Nou'n ganny akize konmkwa 
nou maltret bann pti parti, la 
prezan nou pe koz lo zot.  
 Sa ki nou pe fer la i pou 
ede ki bann pti parti i 
benefisye avek bann form 
training ki zot a gannyen. E 

nou al meeting. Onorab Henrie 
i la ek mwan kot Komisyon 
Eleksyon, kantite zot bann 
reprezantan sorti dan sa bann 
parti, zot voice out zot konsern.  
 Zot voice out ki sa 2 pli 
gran parti ki LDS, US konmela, 
tou lavantaz i pour nou. Zot, 
zot ganny met en kote. Napa 
keksoz ki benefisye zot ki dan 
zot lavantaz. Sa i en keksoz ki 
nou pe fer ki pou ed zot 
benefisye avek serten form 
training si zot al rode Mr 
Speaker.     
 So, mon pa vwar okenn 
keksoz mal ki ozordi atraver sa 
Private Members Bill ki Onorab 
Henrie pe anmennen, ki LDS 
pe fer ki pou permet nou pour 
nou vol eleksyon. Non.  
 Mon'n lir let Mr Speaker 
ki Ombudsman in ekrir. E son 
konsern i lo sa bout “donation 
assistance any” – “allow for 
any contribution, donations, 
assistance.”  
 E Onorab Henrie in vin 
ek en amannman, pour ki sa i 
ganny klersi Mr Speaker. E 
Electoral Commission osi i ava 
formel son bann regilasyon ki 
ava definir byen kisisa bann 
donasyon e kisisa capacity 
building osi. 
 So i annan bann konsern 
ki'n ganny eksprimen ki mon 
vwar pe ganny pran kont. E 
fransman, nou ti konnen i pou 
al dan sa laliny. Nou ti konnen 
pou sey derout Seselwa la deor 
pou dir; LDS pe vin avek en 

lamannman ki pou permet zot 
ganny en lavantaz pou vol 
eleksyon.  

Me, focus pa'n lo sa mal 
ki'n arive an 2014 ler zot ti 
anmenn sa lamannman 
malisye, pour ki sa letan zot 
kit en parti Lopozisyon anba, 
anpes li monte, pour zot kapab 
ganny en lavantaz. Akoz zot ti 
vwar - Onorab Georges in koz 
lo la - zot in vwar sa menas kot 
ti pe vini. Zot in seye, me zot 
pa'n kapab anpese Mr 
Speaker. Get ozordi kot nou 
ete e zot kot zot ete ozordi. 
 Mr Speaker, i enportan 
pour Seselwa la deor ozordi 
konpran byen, poudir LDS 
ozordi nou lo pouvwar, nou 
ankor sa parti ki ti ete dan 
Lopozisyon sa letan. Nou 
ankor sa parti ki ti koz sa bann 
parol ki nou ti koze ler nou ti 
dan Lopozisyon. Napa naryen 
ki'n sanze.  
 Sa bann zans lot kote pe 
sey fer Seselwa krwar ki 
pouvwar in ariv dan nou latet 
e prezan nou pe vini nou pe 
bully tou keksoz, nou pe kas 
tou keksoz. Sa i pa dan nou 
DNA sa Mr Speaker. I pa dan 
nou disan sa. Sa i dan zot 
disan pour zot. Zot ki abitye 
fer sa. 
 Nou, nou vini, nou lo 
pouvwar. Nou annan en 
lobzektif. Nou annan en fason 
travay. Prezidan pei i annan en 
prensip. Si i annan en zonm ki 
annan prensip isi Sesel, se sa 

zonm ki asiz State House anler 
Mr Speaker.   
 

  (APPLAUSE) 
 
HON PHILIP MONTHY 
Akoz i kapab perdi siporter ki 
mannyer i oule, akoz serten 
prensip, pou li divert pou sorti 
lo sa prensip, non. I pou reste 
avek li.  

E alor, pa vin akiz nou 
konmkwa konmela la nou lo 
pouvwar, nou pa pe fer sa ki 
nou ti dir ler nou ti dan 
Lopozisyon ; nou pe anbet 
Seselwa, nou'n zis vin koz zoli 
parol. Non, Mr Speaker.  

LDS i ankor LDS. 
Septanm 2027 nou pou reste 
LDS e nou pou reste sa parti. 
E nou pou met an pratik sa 
bann parol ki nou ti koze ler 
nou ti dan Lopozisyon Mr 
Speaker.  

I annan lakizasyon 
konmkwa Onorab Lemiel – ki 
ok, la sa Private Members Bill 
pe vini - zot pa konnen kwa ki 
pou ganny – ki pou arive apre.  

Onorab Gabriel in koz lo 
plis larzan ki pou deroul dan 
kof LDS, Mr Speaker. Mr 
Speaker, si i annan en kof ki 
larzan pe deroul ladan se kof 
Parti US.  

 
(comments off-mic) 
 

HON PHILIP MONTHY 
Tou sa later Lepep Seselwa ki 
zot in pran, ki zot pe vann! 

Dan ki kof ki sa bann larzan i 
antre? Eski sa i antre dan kof 
LDS sa Mr Speaker? Tou sa 
larzan later ki zot pe vann, dir 
nou dan ki kof i pe antre? Zot 
pa koz lo la sa.  
 

(comments off-mic) 
 

HON PHILIP MONTHY 
Mr Speaker, larzan parti 
politik, Onorab Hoareau in koz 
lo la, i ganny regulate. Mwan 
konman sekreter parti, 
Electoral Commission i anvoy 

nou bann email tanzantan, 
nou bezwen provide bann 
dokiman. Mon bezwen liaise 
ek trezorye, asize fer sir tou 
nou bann dokiman finansye i 
annord.  

Nou annan plizyer 
keksoz ki – plizyer demann ki 
zot demande, nou bezwen 
anvoy kot zot pou fer sir ki tou 
keksoz i annord. I ganny 
kontrole. E menm sa, Onorab 
Hoareau in koz lo la ankor.  

Si i annan parti politik ki 
li i anvi kas Lalwa, al rod 
serten fason - e zot US zot bon 
lo la zot Mr Speaker.  

 
(Interruption) 
 

HON PHILIP MONTHY 
Zot bon lo la. Ki mannyer ou 
pou vwar poudir sa pe ganny 
fer si zot pas dan en fason ki 
zot, zot konnen – ou konnen 
akoz, en fwa en voler. Tou kou 
ou en voler.    

(comments off-mic) 
 

HON PHILIP MONTHY 
Ou konnen ki mannyer pou 
fer. Napa fason ki Electoral 
Commission pou pick sa up. So 
pa atraver en Private Members 
Bill ki sa pe permet LDS Mr 
Speaker, ganny plis 
finansman pour nou kapab vol 
eleksyon. I pa sa.  
 Sa ki mon anvi dir la 
ozordi, Lepep Seselwa, annou 
aprann ekoute. Pa zis en 
dimoun i pase i zet en keksoz 
la ater, nou anmase nou mars 
avek. Nou annan en 
lentelizans. Annou demann 
nou lekor kestyon. Annou poz 
kestyon. Annou konpran 
keksoz dan son leta, dan son 
antyerte avan nou fer serten 
komanter, avan nou tonm dan 
serten konklizyon.  
 I annan bokou in ganny 
dir lo sa Private Members Bill 
ozordi, me anfen kont Mr 
Speaker, i en keksoz ki senp. 
Nou pe zis defer en 
lamannman malisye 2014 pou 
pez Lopozisyon. Nou pe zis 
refer en mal ki ti ganny fer. 
Nou pe fer en keksoz vin byen. 
Se tou.  

Napa okenn lavantaz. 
LDS pa bezwen okenn 
lavantaz. LDS pa bezwen pas 
okenn Lalwa pou fer nou win 
eleksyon an Septanm 2027. Sa 
eleksyon an 2027 nou pou win 
li. E nou pou win li menm si sa 

Private Members Bill pa ti la 
devan sa Lasanble ozordi Mr 
Speaker. 

Avek sa detrwa mo, mon 
konnen i annan lezot ki pou al 
koze apre lo lot kote zot pou 
sey anvoy zot bann labou 
ankor lo nou parey labitid, Mr 
Speaker.  

Me Seselwa lespri in 
ouver. Seselwa in war kler. E 
mon konnen poudir zot in 
konpran sa legzersis ki pe 
arive la ozordi devan Lasanble. 
E mon demann zot pour zot pa 
enkyet. Napa naryen mal ki 
nou pe fer. Nou pe zis fer en 
travay ki normal, ki byen. Nou 
pe zis parey depi ler nou'n vin 
o pouvwar, tir bann salte ki ti 
la depi avan. E sa i en salte 
ki'n la depi 201 ki nou, nou pe 
tire.  

Avek sa mon asir Onorab 
Henrie Mr Speaker, ki mwan 
konman segonder son 
Mosyon, mon pou donn li tou 
mon sipor e mon konnen ki sa 
Bill pou pase ozordi. Mersi Mr 
Speaker.  

 
  (APPLAUSE) 
 

MR SPEAKER 
Mersi Onorab. Laparol pour 
Onorab Gill. Ki point of order 
Onorab? 
 
HON JOHAN LOZE 
Mersi Mr Speaker, mon le 
koriz en mizapreansyon ki'n 

arise swivan lentervansyon ki 
Onorab John Hoareau in fer. 
 
MR SPEAKER 
Mm-hmm. 
 
HON JOHAN LOZE 
Mr Speaker, sa let ki Onorab 
Sebastien Pillay ti ekrir 
Komisyon Eleksyon an 
relasyon avek sa sityasyon 
Friedrich Naumann  la.  

Me sa ti lev apre ki 
Onorab Gervais Henrie dan 
Lasanble ti deklare ki zot in 
resevwar funding avek 
Friedrich Naumann. Li ki ti dir, 
dan Lasanble Nasyonal. 
 Be prezan Mr Speaker, i 
annan en sityasyon grav ki'n 
arise la. Ou dan ou pozisyon 
koman Prezidan Lasanble 
Nasyonal, Speaker 
endepandan, ou'n volonter 
pou sirkil resi Parti LDS an 
defans Parti LDS.  
 

(comments off-mic) 
 
HON JOHAN LOZE 
E swadizan Sekreter LDS in 
koze. I pa'n koz naryen lo la. 
Be la prezan Mr Speaker, nou 
trouv nou dan en sityasyon 
grav dan nou lenstitisyon.  

Kot nou Speaker – nou 
Speaker pe raise up in defence 
of parti mazoriter dan 
Lasanble Nasyonal! E ou 
bezwen eksplik ou lekor Mr 
Speaker! You have to explain 
yourself! Mersi.      

 
(APPLAUSE) 

  
MR SPEAKER 
I responsabilite Speaker, pou 
fer sir dan son nenport 
kapasite, ki okenn keksoz ki 
pa vre pa ganny dir e aksepte 
dan Lasanble.  
 I responsabilite Speaker 
pou fer sir ki Lasanble i tenir 
kont laverite. Nenport sa ki i 
annan. E la, i la mon 
zistifikasyon. Mersi. 
 
HON JOHAN LOZE 
Be ler Gervais ti dir sa ou pa ti 
dir li naryen Mr Speaker.  

 
(comments off-mic) 
 

MR SPEAKER 
Mersi. Onorab Gill, ou annan 
laparol.  
 
HON CHURCHILL GILL 
Mersi Mr Speaker. Mr 
Speaker, permet mwan avan 
mon konmans mon 
lentervansyon pour mwan met 
en keksoz lo rikord. 
 Loter Bill, a plizyer repriz 
in fer sorti ki sa Bill ki'n 
anmennen pou benefisye tou 
parti politik. Mon le met lo 
rikord ki sa Private Members 
Bill parey nou tou nou konnen 
in ganny anmennen par 
Onorab Gervais Henrie, san 
konsiltasyon avek okenn lezot 
parti politik.  

(APPLAUSE) 
 
HON CHURCHILL GILL 
Savedir i kler ki sa parti politik 
LDS ki pe pous son azanda 
pour son prop parti. Mon pa 
krwar ki Manm en parti politik 
i kapab eksprim lentansyon 
oubyen pozisyon en lot parti 
politik an di-z-an ki sa 
lamannman pou benefisye tou 
parti politik san zot 
konsantman ofisyel ki zot le 
form parti dan sa tel demars. 
Mersi Mr Speaker.  
 

(Interruption) 
 
MR SPEAKER 
Ou pe al konmanse prezan? 
  
HON CHURCHILL GILL 
Pa kapab koze.       

 
(Interruption) 

 
MR SPEAKER 
Ok. Ou diskour prezan 
Onorab. Pa bliye, 15 minit.  

 
(Interruption) 

 
HON CHURCHILL GILL 
Mon diskour pe vini. E mwan 
mon pa per pour mwan fer 
diskour la anndan, menm si 
nou annan minorite.  

Mr Speaker, sa 
lamannman lo Bill Political 
Parties pe entrodwir 
leksplikasyon pour capacity 
building. Ki i vedir dapre sa ki 

loter Bill in mete i vedir pou 
ogmant abilite endividi oubyen 
en parti politik pou kapab 
partisip efektivman e 
benefisye avek sa provizyon 
dan sa Act.  
 Mr Speaker, in menm osi 
entrodwir en lot ki i dir sa ki li 
in entrodwir konman 
leksplikasyon pour capacity 
building, ki Komisyon 
Eleksyon li prezan i pe ganny 
en lenstriksyon pour li al fer 
regilasyon avek provizyon en 
framework ki spesifye goal e 
lobzektif capacity building.  
 Etablir responsabilite 
pour lenplimantasyon e pou 
monitor bann progranm e met 
penalti neseser pour non- 
compliance.  
 Kestyon; eski Komisyon 
Eleksyon i en ekstansyon 
Lasanble pour li kapab pran 
bann lord ki pe ganny donnen 
atraver sa bann lamannman? 
 Zis 2 semenn pase, ti 
annan en Private Members Bill 
– en PNQ ki ti ganny 
anmennen dan Lasanble pour 
Electoral Commission. E ou Mr 
Speaker, ou ti rule li out an di-
z-an ki Electoral Commission i 
endepandan. Zot pa kapab 
ganny reprezante par en 
Manm brans Egzekitif.  
 Si nou Lasanble ti 
konsistan, eski premyerman 
akoz ki en tel lamannman in 
ganny aksepte pou vin lo lord 
Order Paper? 

 Me en menm Lasanble ki 
form par brans Legzekitiv ki sa 
Onorab i parmi ladan. E parey 
nou konnen, brans Lezislatif i 
osi form par dan sa 3 brans 
gouvernans.  
 I kapab donn en 
lenstriksyon Komisyoner 
Eleksyon ki li i sipoze 
endepandan, parey ou Mr 
Speaker ou ti fer sorti  e ou pa 
ti allow ki PNQ i ganny 
demande atraver en dimoun ki 
sorti dan Egzekitiv.  
 Sa Komisyon Eleksyon, 
si zot ti'n vwar ti annan en 
nesesite ki en tel amannman ti 
devret vin devan, Onorab in 
attend tou bann meeting e i ti 
kapab met sa atraver son 
bann meeting ki'n attend avek 
Biro Eleksyon e an menm tan, 
vi ki i annan lezot parti politik 
ki zot osi zot form par dan sa 
bann meeting. I ti ava en forum 
ideal pour en tel amannman 
ganny diskite.  
 E si Komisyon Eleksyon 
avek bann parti politik ti vwar 
ki i annan en tel nesesite. E sa 
i ti a ganny pran kont, vi ki la 
deza Komisyon Eleksyon pe 
travay lo serten amannman.  
 Mr Speaker, alors i kler 
se en vyolasyon direk nou 
Konstitisyon e en lesey serye 
pou undermine manda sa 
lenstitisyon.  

Anba lartik 105(a) nou 
Konstitisyon, Electoral 
Commission i ganny etablir 
koman en lenstitisyon 

enparsyal e endepandan, avek 
en manda pou fer e monitor 
eleksyon e regilariz bann parti 
politik dan en fason 
transparan e fair. E osi diriz 
bann konsiltatif, enkli 
prosesis reform.  

Mr Speaker, sa Private 
Members Bill Onorab Gervais 
Henrie, i an vyolasyon lespri 
gouvernans nou Konstitisyon. 
I an defo e an vyolasyon sa 
prensip separasyon pouvwar 
ek lentegrite sa lenstitisyon, e 
kont demokrasi 
konstitisyonnel. 

Mr Speaker, eski sa i 
akoz sa azanda pou fer 
Seselwa ki reste an deor Sesel 
vote dan eleksyon le 27 
Septanm in fail, ki prezan LDS 
dan son dezespwar pe rod 
larzan pou vol sa eleksyon? 

 
(APPLAUSE) 
 

HON CHURCHILL GILL 
Eski tou sa bann monte 
desann aletranze ti annan en 
lot azanda par deryer?  

Eski i annan gro promes 
ki'n ganny fer an relasyon 
avek tou sa bann devlopman 
anba disguised Foreign Direct 
Investment? Prezan in ariv ler 
pou kolekte bann benefis in-
kind.  

Oubyen bann benefis in-
kind i deza dan pei, prezan pou 
bezwen ganny legaliz. E sa 
Private Members Bill in bezwen 

ganny anmennen an tayan zis 
avan eleksyon.  

 Mr Speaker, nou a rapel 
ki Seychelles News Agency le 
21 Oktob 2023 ti fer en lartik. 
I ti lir “LDS: Seychelles' ruling 
party receives campaign 
training from Friedrich 
Naumann Foundation for 
freedom.” 

And the 2 topics 
discussed were Understanding 
the digital media landscape - 
Making an impact campaign. E 
sa lartik pa ti al pli lwen, i ti 
fini avek “among others”.  

Kwa ki ti pe ganny kasyet 
anba “among others”? Kwa ki 
pa ti kapab ganny devwale sa 
letan ki sa lartik ti bezwen 
servi sa 2 mo “among others?” 

E la soudennman en 
Private Members Bill i aparet 
pou propoz sa bann 
lamannman. Mon repete; eski 
i annan keksoz ki bezwen 
ganny re galize avan ki 
eleksyon i ganny fer? Oubyen 
avan ki Electoral Commission i 
deside fer en lenvestigasyon 
detaye? 

Kwa ki ti ganny klasifye 
anba “among others” parmi 
tranzaksyon avek Friedrich 
Foundation? 

Mr Speaker, sa ki 
enteresan, par koensidans 
nou pe war mouvman pe 
ganny fer par office bearer 
Electoral Commission. Annefe, 
zis en zour avan sa Private 

Members Bill i ganny debat 
dan nou Lasanble. 

I kler ki i annan keksoz ki 
pa aziste, kot tou sa bann 
mouvman pe ganny fer dan 
menm letan pe ganny egzekite 
avek –  

 
MR SPEAKER  
Sorry. Onorab. Onorab. 
Onorab, mon bezwen enteronp 
ou. I pa prop pour ou fer 
ensinyasyon ki i annan keksoz 
mal avek en zofisye Komisyon 
Eleksyon. Ok?  

Zis evite fer komanter lo 
zofisye Komite Komisyon 
Eleksyon. Mersi. E eskiz 
mwan pour sa lenteripsyon, 
me selman mon santi i 
neseser. 
 
HON CHURCHILL GILL 
Selman, ou a note mon pa'n 
mansyonn okenn zofisye.   
 
MR SPEAKER  
Non, be ou'n dir Komisyon- 
 
HON CHURCHILL GILL 
Mon'n nonm office bearer. 
 
MR SPEAKER  
Kontinyen Onorab! No 
argument. 
 
HON CHURCHILL GILL 
Akoz ki sa eleksyon ki pe vini 
pa kapab ganny fer san ki sa 
Bill i bezwen vin devan nou 
Lasanble?  

 Apre tou, anba 
Gouvernman US, an 2016 ek 
2020, eleksyon ti ganny fer 
san sa bann amannman e tou 
ti pas byen. Akoz ki la 
Ladministrasyon LDS i bezwen 
anmenn en tel amannman 
avan en eleksyon? 
 Seselwa, i enportan zot 
note, sa larogans en mazorite 
LDS dan Lasanble Nasyonal 
Sesel ozordi, ki pare pou fer 
nenport kwa pou reste o 
pouvwar. Kas tou sa bann zoli 
promes ki zot ti pou vin fer pli 
byen pour pep Seselwa, 4 an 
apre konpletman bann 
mansonz. 
 Seselwa, fodre zot 
konpran ki vre lentansyon sa 
Bill i pou ouver en laport pour 
lenterferans gro finansman 
par serten Gouvernman 
aletranze oubyen bann gro 
lafors eksteryer.  
 Ki probableman zot in 
ganny promet serten keksoz 
ankor isi Sesel, apre ki zot in 
siport parti politik ki pe 
anmenn sa Private Members 
Bill. Eski sa ki Seselwa i le 
vwar dan nou pei? Eski i 
annan ankor lezot sirpriz apre 
ki zot in pas sa Bill ki nou pa 
ankor konnen?  
 Tou Seselwa in vwar ki sa 
ladministrasyon in fer ek Sesel 
e Seselwa depi 2020. Sa 
lamannman ki le sey kree ban 
gro trou dan nou Lalwa 
Eleksyon, zwe avek bann 
safeguard dan sa Lalwa ki 

protez nou eleksyon kont bann 
lenterferans etranze.  
 Entrodwir bann keksoz 
dan sa Lalwa Eleksyon ki pou 
fer li fasil pour labi e pou 
manipil sa lenstitisyon ki 
mannyer zot oule, san pran 
kont ki pep Seselwa i le en 
eleksyon ki fair, zis e lib san 
okenn manipilasyon lafors 
eksteryer. 
 Apre ki Ladministrasyon 
LDS in fer tou sa bann 
demagozi avek nou pei, la zot 
pe vin avek sa en Bill ki sitan 
danzere pour nou pei e nou 
zenn demokrasi.  
 Sa ladministrasyon, zot 
sel misyon se detri Sesel. 
Seselwa i bezwen met en lafen 
avek en tel administrasyon le 
27 Septanm, enn fwa pour 
tou. 
  

(APPLAUSE) 
 
HON CHURCHILL GILL 
Pour nou kapab rekonstrir 
nou pei lo en semen progre e 
prosperite. 
 Mr Speaker, clause 29(1) 
i byen ki mannyer i ete. Napa 
okenn sanzman ki devret 
ganny fer avan eleksyon.  
 Mr Speaker, mon pa pou 
donn mon sipor en tel Bill ki 
son lentansyon se pou detrir la 
demokrasi dan Sesel. Mersi. 
Mr Speaker.  
   

(APPLAUSE) 

MR SPEAKER 
Mersi Onorab. Mon a pas 
laparol Onorab Sathya Naidu. 
 
HON SATHYA NAIDU 
Bonn apre midi Mr Speaker. 
Mersi pou donn mwan laparol. 
Mosyon anmennen – plito, Bill 
Prozedlwa anmennen par mon 
koleg Onorab Henrie, malgre 
ki in annan  pa mal lopinyon 
ki'n ganny pase dan sa 
Prozedlwa. Kantmenm 
dimoun la deor pa'n vwar 
poudir ki i annan en 
lamannman ki atase avek ki 
adres sa konsern ki ti'n annan 
vizavi lafason i pou ganny 
enplimante. 

E en keksoz ki kler se sa 
Prozedlwa pe promouvwar 
ability bann parti politik pou 
resevwar lasistans ki pou 
asiste zot. Ki pou permet zot 
pou kapab deblok capacity, 
pou kapab annan en nivo 
kredibilite ki dwatet zwenn ou 
la demokrasi an 2025.  

Ozordi nou konnen 
poudir i annan pa mal nouvo 
parti politik ki'n ganny 
formen. E ler ou regard 
lekspektasyon elektora vizavi 
bann politisyen ki pe vini 
ozordi, nou le ki nou annan 
bann dimoun ki pe aspire pou 
pran pozisyon MNA, par 
egzanp, i bann dimoun ki 
annan en nivo kredibilite. 
Ouswa zot in resevwar 
formasyon apropriye.  

Byensir, an konparezon 
avek US, nou dan LDS nou 
formelman krwar dan 
lagrandisman nou la 
demokrasi pour li kapab ariv 
lo sa nivo ki i merit arive.  

Pa akoz nou parti o 
pouvwar i vedir ki nou pa le 
loportinite pour bann lezot 
parti prenan dan lavi politik 
nou pei. 

Alors, wi, an 2014 ti'n 
annan en mannev akoz zot ti'n 
vwar poudir SNP sa letan ti pe 
ganny bokou plis prominans 
akoz nou pa ti dan Lasanble.  

Nou ti'n les zot zwe 
foutbol antre zot. E Lepep 
Seselwa an 2016, se pourtan 
pour sa rezon ki zot in donn 
nou pouvwar atraver 15 lo 10. 
E ozordi, get lakantite nou ki 
lo sa kote latab.  

E wi, nou annan sa 
mazorite absoli. E ler i 
konsern lavansman nou pei, 
ler i konsern lavansman la 
demokrasi, sa kote latab i pou 
fer tou sa ki posib. Akoz tou sa 
ki nou, nou pe fer ozordi, 
nou'n toultan koz lo la dan 
lepase.  

E pourtan pour sa rezon 
an 2011 zot ti'n boycott akoz 

nou ti le en even playing field. 
E alors, ler i annan room for 
improvement, nou lo sa kote 
latab nou pou fer tou sa ki 
posib. Malgre ki i annan lesey 
atraver lot kote latab kot zot pe 
dir nou pe vol eleksyon.  

Be i annan an menm tan, 
zot menm zot ki dir nou pe 
retourn o pouvwar. Nou pe vol 
eleksyon selman zot, zot pe 
retourn o pouvwar. Ki 
mannyer sa? Annou balans sa 
bann rezonnman ki zot, zot pe 
fer pase lo lot kote latab.  

Lepep Seselwa pou 
desann. Sakenn de zot, zot 
annan zot vote e zot, zot pou 
vote dapre zot konsyans. E 
ozordi parey mon koleg 
Onorab Philip Monthy in fer 
resorti, nou pep i en pep ki 
matir. Zot pare pou ekout tou 
le de kote.  

E lo lot kote sa bann 
rezonnman ki zot pe fer i pa fer 
sans. Si Onorab Gill pe koz lo 
konstitiyonalite sa Prozedlwa, 
be anmenn en case Ankour. 
Pa zis koze. Walk the talk. Si 
ou fransman krwar poudir sa 
Prozedlwa ki pou ganny pase 
par sa kote latab, e i pou 
ganny aprouvasyon neseser, si 
i santi i pe al kont, anmenn en 
case atraver zot Avoka prefere 
e nou a gete ki pou arive.        

Komisyon Drwa Imen 
avek Ombudsman, zot in 
pronons zot poudir i annan en 
review. Review pa ankor fini li. 
Les zot fer zot review e nou a 
regarde kwa ki zot annan pou 
dir vizavi konsern ki en Manm 
Lasanble in fer referans avek 
en Prozedlwa ki'n inisye sa 
review. 

E an plis ki sa, Onorab in 
fer resorti poudir mon pwen ki 

mon'n soumet dan Bills 
Committee in ganny pran ka 
avek, ki vedir ki i pou annan 
en S.I. E sa S.I se Komisyon 
Eleksyon, gardyen sa Lalwa ki 
pou met bann framework an 
plas pou fer sir ki napa labi.  

Akoz dan lepase nou 
konnen mannyer zot ti abize. 
Alors nou le fer sir ki tou bann 
parti politik i ava swiv bann 
kriter spesifik pour zot kapab 
devlop kapasite imen.  

E nou, nou le ki nou 
etablir bann pli meyer standar 
posib. Nou annan bann 
lentansyon ki byen pour sa 
pei, alor si fodre anmennen, 
nou a anmennen. E si lo lot 
kote latab zot annan konsern 
vizavi sa Prozedlwa.  

Nou tou nou konnen o 
konmansman travay, Madame 
Clerk i lir bann S.I. E alors ler 
Komisyon Eleksyon in pare ek 
son S.I, i pou ganny prezante 
devan sa Lasanble.  

E dapre Standing Orders 
nou annan 90 zour pou 
squash sa S.I si nou santi – 
quash sa S.I. Wi, Onorab, 
mon'n fer en fot an term 
prononsyasyon. Alors ou pou 
riye? Sa i en kalite Onorab sa. 
Sa i apel bullying.  

 
(Interruption) 
 

HON SATHYA NAIDU 
E alors nou, koman en pep. 
Koman en nasyon. Koman 
bann dirizan, nou bezwen 

annan – nou dwatet annan en 
grander lespri.  

Pa akoz en parol in ganny 
mal prononse. Nou tou nou fer 
fot. Alors, ou pou konman 
rikannen? Ou pou konmans 
gognarde? Eski se sa kalite 
politisyen nou bezwen isi 
Sesel?  
 Mon bezwen – mon koleg 
pe dir mwan cool down. Wi 

mon ava cool down. Me selman 
tou dimoun i konnen ler 
Onorab Naidu i koze, i eksprim 
son santiman. I koz fran e i dir 
sa ki i annan pou dir. This is 
me and I will always talk the 
way i do. E zabitan St Louis i 
kontan sa tre byen. 
 An relasyon avek sa 
Prozedlwa ki la, nou, nou pe 
bouz nivo politik pour nou 
kapab fer sir ki nou annan 
bann kandida ki aspire pou 
vin debout - ki zot non pou 
aparet lo papye vote la. Bann 
dimoun ki pe vote pa pou riye. 
 Selman dimoun pou war 
poudir, ok, sa enn ki la vwala 
son vizyon. Vwala son nide. I 
kapab kominike. Ozordi i 
annan en bon pe zot ki le vin 
debout zot pa konnen 
mannyer pou kominik zot 
mesaz. Ki mannyer zot pou 
koze. Kominikasyon i en 
keksoz ki enportan.  
 E mon war en ta keksoz 
in ganny dir lo workshop ki 
LDS in peye pou fer atraver 
lorganizasyon pour nou kapab 
beef up kapasite nou bann 

aktivis. Zot a pe maltret 55 
siporter. Be dan politik ou ti 
pou ekspekte poudir you 
would want those pour bann 
ki pa siporte pou siport ou.  
 Be la zot pou fer nou 55 
pli araze ki ler zot al lo teren. 
Zot pou fer le neseser poudir 
kwa ki zot in aprann. E zot tou 
zot konnen poudir sa ki zot ti'n 
aprann i an relasyon avek 
kominikasyon.  
 Ki mannyer eski nou 
demanti bann lenformasyon ki 
fo. Prenan kont ozordi dan 
lemonn medya, misinformation 
i en problenm. Alors ki 
mannyer eski nou pou adres 
sa? Ki mannyer eski nou pou 
trouv en problenm e nou pou 
transform li kot nou pou vin 
avek en solisyon, dan plas zis 
konplent, konplent e 
konplent? 
 Alors nou pe 
promouvwar critical thinking. 
E nou konnen poudir lo lot 
kote latab zot intellectually 
spent. Alors zot pou 
kontinyelman zwe avek sa 
retorik poudir i annan serten 
keksoz ki nou nou'n fer, ti 
byen. isi laba, pour zot kapab 
bat latet Lepep Seselwa. 
 Mon bezwen al lo sa 
pwen delinking. Ok, Onorab in 
koz lo delinking. Ozordi 
dimoun St Louis en kantite zot 
ler zot vin kot 
Ladministrasyon Distrik – 
mon bezwen koriz zot poudir i 
pa apel Biro Brans. Akoz sa 

letan sa batiman la, i ti ganny 
zis servi pou fer politik.  
 Ozordi, atraver biro ki 
mwan mon'n nobou kapab 
etablir kot Ladministrasyon 
Distrik, in permet mon bann 
dimoun - tou dimoun - zabitan 
St Louis, pe enport parti 
politik ki zot siporte pour zot 
kapab vin devan, pour zot 
kapab rod sipor neseser san 
lenfliyans politik.  
 Dan lepase ki zot ti fer 
pour later? Ki zot ti fer pour 
lakaz? Tou laplikasyon ti 
ganny fer kot Biro Brans. E, ki 
ti arive? Ti annan segregasyon 
“ek nou pa ek nou”.  

Ozordi nou pa mars 
koumsa. Ozordi sakenn de 
nou ki'n ganny en sans pou 
etablir nou biro kot fodre, 
nou'n nobou kapab vin pli pre 
avek nou sitwayen.  

E se pourtan pour sa 
rezon i annan serten Onorab 
ki pe debat avek lorganizasyon 
konsernen pour zot kapab 
ganny sa sipor, pour zot kapab 
deservi zot rol lo en nivo ki 
bokou pli efikas.  

Alors nou'n senpleman 
promouvwar efikasite vizavi 
lafason ki nou, nou itiliz nou 
pozisyon dan nou distrik 
respektif. E tou dimoun i 
konnen poudir sa i en promes 
ki nou, nou ti'n fer dan 
manifesto. E nou, nou pe 
enplimante baze lo sipor ki 
dimoun in donnen atraver 
bwat vote.  

E byensir, zot pou al lo 
tou sort kalite retorik kot zot 
pou sey konfiz sa pep. Selman 
kot Lepep Seselwa in arive, zot 
pe dir; “no turning back, kit li 
lanmenm.” Akoz nou, nou 
mars avek laverite. 

E i annan zot ki'n lev 
lanmen vizavi en Prozedlwa ki 
ti al kont Konstitisyon The 
Public Order Act an 2013. 
Onorab Gill ti la li. Onorab 
Lemiel ti la li. 
 

(Interruptions) 
 

HON SATHYA NAIDU 
Selman, zot pa ti la dan 5enm 
Lasanble? Zot pa ti la? Mon pe 
zis kit sa avek Lepep Seselwa, 
akoz tou rikord i la atraver 
bann piblikasyon kot Lakour 
Konstitisyonnel in bat kalot 
dan sa Prozedlwa.  
 Akoz, ou konnen akoz Mr 
Speaker? Sa letan zot ti war 
poudir nou pe vin o pouvwar. 
Nou pe rasanble pour nou 
kapab montre nou lafors.  

E zot, zot ti – parey zot in 
fer atraver bann lamannman 
avan avek Prozedlwa ki devan 
nou ozordi, se pour nou kapab 
restrikte bann mannev politik, 
bann lesey politik pour nou 
kapab avanse.  

Ozordi nou pe donn tou 
bann parti prenan ki 
konsernen sa drwa ki zot 
dwatet annan pour zot kapab 
avanse.  

Mon oule ki apard US, 
nou annan en parti dan 
Lopozisyon ki bokou pli serye. 
Ki kapab avans bann nide 
pour nou kapab bouz Sesel de 
lavan.  

Sa kalite politik dan rigol 
fodre ki 8enm cohort nou fer 
fini avek, akoz Lepep Seselwa 
pe donn nou en score 26 – 0 
pour nou kapab anmenn Sesel 
an avan, akoz there’s so much 
more that we have to do for our 
beautiful country. Mersi.  

 
(APPLAUSE) 
 

MR SPEAKER 
Onorab, ki pwen ou le fer?  
 
HON SYLVANNE LEMIEL 
Mersi Mr Speaker. Mon le zis 
klarifye. In annan en 
lenformasyon –  
 
MR SPEAKER 
So, ou koriz en 
misapprehension parey nou 
abitye dir? 
 
HON SYLVANNE LEMIEL 
Wi, wi.  
 
MR SPEAKER 
Ok. 
 
HON SYLVANNE LEMIEL 
In annan en alegasyon ki mon 
ti dan Lasanble 2013, 2014. 
Pour lenformasyon Lasanble, 
mon'n dan Lasanble 2016. 
Mon'n premye-  

 
(Interruption) 

 
MR SPEAKER 
Onorab- 
 
HON SYLVANNE LEMIEL 
Ou'n ganny ou sans koze 
Onorab, en.  

 
(Interruption) 

 
MR SPEAKER 
Onorab Woodcock. Sathya ki'n 
kriye la? Ok.  
 

(Interruption) 
 
HON SYLVANNE LEMIEL 
Onorab Naidu mon krwar ou 
en pti pe tro eksite ou.  
 

(Interruption) 
 
MR SPEAKER 
Alright. Ok. Nou a les pase. Wi 
Onorab, ou pwen? 
 
HON SYLVANNE LEMIEL 
So Mr Speaker, mon le zis dir 
pou dir, depi mwan, depi 
Onorab Gill, nou'n antre dan 
Lasanble an 2016. Oktob 
2016, premye manda. E 
dezyenm Mandan 2020. 
 So letan Onorab Naidu in 
dir ki mon ti la, mon ti lev 
lanmen pour POCA. Mon pa ti 

la mwan. Ok? Mersi. 
 
MR SPEAKER  

Ok. Mersi. Onorab, sa i kouver 
ou pwen mon sipoze?  
 

 (Interruption) 
 
MR SPEAKER 
Ok. Annou pa gat letan 
Lasanble.  
 
HON CHURCHILL GILL 
Non, non, non. Vi ki Onorab 
Naidu in deside dir sa, mon pe 
demande ki ou demann li pou 
retract, akoz pa egziste sa. 
Mwan mon'n vin 2016. Mersi.  
 
MR SPEAKER 
Ok. Onorab Lemiel in korize. 
Son koreksyon i lo rikord. 
Mersi.  
 
HON SATHYA NAIDU 
Wi, Mr Speaker.  
 
MR SPEAKER 
Ok. Mersi.  
 
HON SATHYA NAIDU 
Mon ava koriz sa miz 
apreansyon. Wi zot pa ti la.  
 
MR SPEAKER 
Bon. 
 
HON SATHYA NAIDU 
Selman zot parti ki ti la.  
 

(comments off-mic) 
 
MR SPEAKER 
Onorab.    

 

(comments off-mic) 
  

 
MR SPEAKER 
Onorab Naidu, les mwan dir 
ou, ou pran laparol ler mon 
donn ou laparol. Ok? Mersi.  
 
HON SATHYA NAIDU 
Wi, Mr Speaker.  
 
MR SPEAKER 
Bon, nou a pran en poz e nou 
a repran 2er. Mersi.  
 

(BREAK)  
 
MR SPEAKER 
Bonn apre midi tou Manm. 
Nou a kontinyen, mon annan 
9 entervenan e 90 minit, nou a 
fer li 10 minit par 
entervansyon. Mersi, Onorab 
Uranie ou annan laparol.  
   
HON ROCKY URANIE 
Mersi Mr Speaker. Bonn apre 
midi tou koleg Onorab. En 
bonn apre midi spesyal pou 
tou zabitan Zil Pros ki a 
lekout.  
 Mr Speaker, avan nou ti 
al break nou ti annan 
entervenan ki ti koze avan 
nou'n al break e sa entervenan 
ti form par sa training ki'n 
ganny fer par lorganizasyon 
Frederich Naumann. E nou’n 
vwar poudir i pa'n fer li bokou 
dibyen, akoz si ou war i pe 
ganny difikilte pou dir “quash” 

pou li dir “squash”  - zafer pa 
bon.  
 Mr Speaker, lavey en 
eleksyon tre enportan kot tou 
lendikasyon i montre ki 
klerman ki Parti United 
Seychelles i sa lafors politik pli 
for dan Sesel e pou ganny sa 
eleksyon an Septanm - le 27 
Septanm sa lannen.  
 

(APPLAUSE) 
 
HON ROCKY URANIE 
E sa in ganny dir atraver ou, 
Onorab Georges in dir ki 
United Seychelles i vreman for.  

 LDS la, i deside vin avek 
en lamannman dan Lalwa 
Parti Politik pou pran larzan 
avek swa pei oubyen bann 
lorganizasyon enternasyonal 
pou siport zot konpanny 
politik. Klerman se sa ki zot 
anvi fer.  
 Sa bann zafer training, 
capacity building i zis en baraz 
pou zot vre lentansyon. LDS in 
vin avek sa Lalwa pou sey 
legaliz keksoz mal ki zot in fini 
deza komans fer. Zot abitye fer 
sa. Zot abitye fer sa, ok? Zot 
shoot first apre zot ask 
questions later.  
 Zot in deza fini komans 
fer training avek bann 
lorganizasyon. Parey mon'n 
dir Frederick Newman ti deza 
fer, e la sete Onorab Henrie ki 
ti let the cat out of the hat isi 
menm dan nou Lasanble. 
Alors, la zot in balans sa 

lamannman ek li pou li 
anmenn dan Lasanble pou 
kouver parol ki'n sape letan i ti 
pe fer son speech.  
 Mr Speaker, mon viv 
Sesel - mon viv La Digue i 
annan en kantite problenm 
Sesel. Problenm i annan en ta, 
LDS olye servi son mazorite 
pou dil ek son Gouvernman, 
pou anmenn en meyer lavi pou 
Seselwa i sa i vre problenm ki 
Seselwa i ladan, me plito rod 
larzan pou siport son parti 
politik pou esey klerman vol sa 
eleksyon. Wi, mon pou repet 
ankor, zot pe rod larzan pou 
sey vol sa eleksyon.  

Mr Speaker, sa Lalwa 
malgre Onorab in dekor lo 
toudsort fason pou fer li sound 
tre zoli pou vann sak dimoun 
laba deor, lentansyon i kler e 
tou bann parti politik in vwar 
sa, e Seselwa i nepli anvi 
dormi boner. Seselwa lizye in 
ouver. Seselwa i fini konnen 
kwa ki pe arive lavey en 
eleksyon.  

Ler nou les bann 
lorganizasyon enternasyonal 
antre dan politik, melanz dan 
politik nou pei, sa i fer ki 
demen zot in atrap nou dan 
zot lanmen zot kapab 
antyerman kontrol nou pei. E 
nou vwar li LDS dousman, 
dousman i kapab fer sa e in 
komans fer sa. Vann nou pei 
avek etranze.  

I annan bann 
lenstitisyon tre enportan dan 

nou pei, parey Lofis 
Ombudsman, Seychelles 
Humans Rights Commission, 
ki'n ekrir Lofis Speaker nou 
Lasanble pou eksprim zot 
mekontantman, zot konsern 
konsernen sa lamannman.  

Akoz zot santi ki i kapab 
kont Konstitisyon e sa i kapab 
annan potansyel pou bann 
lorganizasyon enternasyonal 
enfliyans bann desizyon 
politik nou pei, afekte nou 
bann prose e desizyon politik 
nou pei.  E sa an retour i ava 
kapab afekte nou souvrennte e 
lentegrite.  

Nou'n deza war Mosyon 
ki'n vini ki koz lo souvrennte 
pei lentegrite pei ek senserite, 
sa ti ganny anmenn en par 
Onorab Loze. Alor nou ti a 
kontan ki LDS petet ti a mazin 
sa Mosyon avan ler ki zot vin 
avek sa kalite lamannman.  

Mr Speaker, LDS pa 
serye. Zot mank senserite dan 
sa ki zot dir e dan sa ki zot fer. 
Zot motiv politik se rod tou 
fason pou pini bann lezot parti 
politik sirtou mon parti United 
Seychelles e nou bann Manm.  

La gete Mr Speaker, 
deswit ou ansanm ek zot in fini 
pare pou fer prosedir pou 
etablir komite pou dil ek 
Manm ki pou en rezon ou en 
lot pa'n deklar zot asset, avek 
bi pou pini sa bann Manm. Sa 
i klerman. Selman, selman Mr 
Speaker, zot Manm, zot Manm 
isi dan Lasanble ki'n anmenn 

nou Lasanble into disrepute - 
Onorab Labonte i enn, ki'n fer 
nis dan lofis MNA, sa zot in 
reste tr.. 
 
MR SPEAKER 
Onorab, Onorab evite refer lo 
kondwit en Manm an deor en 
Mosyon, ki ou kapab 
anmennen dan Lasanble 
silvouple. Mersi.  
 
HON ROCKY URANIE 
Mersi Mr Speaker. Mr 
Speaker, atraver ou, Onorab ki 
ti kopi speech Anthony 
Albanese i li menm li ozordi 
Onorab Henrie, ki pe anmenn 
sa lamannman. Mr Speaker, 
LDS to reste trankil lo 
plagiarism. E ler ou ti ganny 
demande kestyon ki pozisyon 
Lasanble lo la, Lasanble in 
trankil lo plagiarism.  
 Ou konnen kwa ki fer 
onte Mr Speaker? Atraver ou, 
ler Onorab Georges ti menm 
konte konbyen mo Onorab 
Henrie ti kopi dan speech 
Anthony Albanese e zistifye, 
zistifye ki sa kopye ti ok. Sa i 
akoz dapre li i pa ti'n kopi tou 
i ti’n kopi zis en bout.  
 Sa konmsi i pe dir ek nou 
bann zanfan, nou bann 
lazenes e Seselwa ki pe ekout 
mwan la deor “si en voler i vin 
vole kot ou i pa'n vot tou ou 
larzan in vol zis en pti git i ok. 
Si ou ti annan 10 mil in vol 3 
mil i ok”. Se sa ki en zonm de 

loi in fer sorti avek nou 
Seselwa la deor Mr Speaker.  
 Mr Speaker, mwan mon 
pa krwar dan sa lamannman 
akoz mon konnen i pa senser 
par deryer lavey en eleksyon i 
annan lezot motif, motif se pou 
ganny finansman pou LDS sey 
kapab reste o pouvwar atraver 
finans ki i pou gannyen. Sa 
zafer training ek capacity 
building i zis en baraz.   

E alors, mwan Mr 
Speaker, mon pa pou zanmen 
kapab siport en lamannman 
parey. Mr Speaker, en keksoz 
ankor ki mon vreman 
mekontan, ki pou mwan ler 
mon tann ou klerman ou la 
anler olye vin enparsyal ou 
form par... 
 
MR SPEAKER 
Onorab, mon'n dir bomaten, 
ou bezwen respekte Lotorite 
Speaker ou pa la pou ziz 
Speaker. Mersi bokou. Mersi, 
10 minit. Onorab Arissol ou 
lentervansyon.  
 
HON SANDY ARISSOL 
Mersi Mr Speaker. Bonn apre 
midi tou bann dimoun ki a 
lekout. Mr Speaker, ou 
konnen i annan en keksoz ki 
nou bezwen fer byen 
atansyon, parti US ozordi zot 
in realize poudir zot en parti 
pli fay ki egziste dan nou pei.  
 Apre Konvansyon, apre 
nou Konvansyon ki nou'n fer 
zot ankor dan sok, zot pa tro 

konnen ki zot anvi, zot pa 
ankor prezant zot kandida e la 
menm kandida prezidansyel 
zot pa tro sir e menm kandida 
vis prezidansyel zot pa konnen 
si i pou en zonm swa en fanm. 
Alor, zot vin dan nou Lasanble 
Nasyonal, zot senm lafreyer, 
senm alegasyon, dir nenport ki 
keksoz.  

Mr Speaker, i enportan 
pou dimoun ki pe ekout nou 
deor konnen en keksoz, ler 
nou pe koze la, tou Manm 
Lasanble Nasyonal ki i US, ki i 
LDS nou deza pe ganny 
training. Nou deza pe ganny 
capacity building. Nou deza pe 
ganny lekipman pou nou 
travay avek ozordi ler nou pe 
koze, la, tou lede kote latab. 
Fodre dimoun in pran deor sa. 

Dezyenmman, nou 
annan nou Manm Lasanble 
Nasyonal ki'n sorti dan 
Lasanble Nasyonal ki pe fer 
komanter an relasyon avek sa 
Proze Lalwa ki Onorab Henrie 
pe anmennen, li osi in 
benefisye atraver training, 
capacity building e lekipman ki 
i ti gannyen koman en Manm 
Lasanble Nasyonal sa letan.  

Mr Speaker, sa kandida 
ki pe fer komanter an relasyon 
avek sa ki Onorab Henrie in 
anmennen ozordi, koman en 
zenn kandida pou pran par 
dan eleksyon, li osi ler i pou 
antre dan Lasanble Nasyonal, 
i pou benefisye li osi avek 
training, capacity building 

avek lekipman ki tou Manm 
Lasanble i ganny si li en zour i 
pou vin en Manm Lasanble.  

Napa konfizyon ladan sa. 
Parti US i vini i dir avek nou 
ozordi lavey en eleksyon 
Onorab Henrie i anmenn en 
Proze Lalwa devan Lasanble, 
be kestyon ki mon anvi 
demande avek Lepep Seselwa 
avek bann parti US lot kote 
minoriter ki napa en plan, eski 
akoz nou annan en eleksyon 
pe vini Lasanble pa 
fonksyonnen? Nou aret 
anmenn Mosyon? Nou aret 
anmenn Proze Lalwa? Nou 
aret demann kestyon? 
Lasanble son lavi i kontinyen 
Mr Speaker, ziska nouvo 
cohort ler nou, nou pou antre 
ankor dan sa Lasanble avek en 
pli gran mazorite ankor.  

 
 
(APPLAUSE) 
 

HON SANDY ARISSOL 
Pli gran mazorite ankor, se sa 
ki fer zot dimal, alors zot vini 
zot dir avek nou 3 mwan avan 
eleksyon nou anmenn en 
Proze Lalwa Onorab Henrie in 
anmennen. Be annou get lo 
Order Paper Mr Speaker ki i 
annan sa semenn.  

Nou annan kestyon, ki 
nou'n diskite pou Minis 
Valentin; nou'n annan en PNQ 
ki'n fize parey fiziye tou le 
semenn napa problenm. Nou 
annan nou 3 Mosyon lo Order 

Paper, Onorab Gervais Henrie, 
Onorab Georges, Onorab 
Rocky Uranie, be Onorab 
Rocky Uranie i anmenn en 
Mosyon? 3 mwan avan 
eleksyon li?  

Annou gete ki i annan 
koman bann Proze Lalwa. Lo 
Proze Lalwa, nou annan 2 
Private Members Bill, enn pou 
Onorab Henrie ki nou pe 
diskite e nou annan en lot pou 
Onorab Gill ki mon pa war li 
la.  

Be eski Onorab Gill pe 
anmenn en Proze Lalwa 3 
mwan avan eleksyon li? En 
bon kestyon pou US demande 
sa. Akoz i pe anmennen 5 an i 
la dan sa Lasanble Nasyonal, 
akoz i anmenn 3 mwan avan 
eleksyon?  

Alor, Mr Speaker, parey 
mon pe dir US i panike, zot pa 
tro konnen ki zot anvi, alors 
zot vin senm konfizyon, senm 
lafreyer parey zot labitid. Dir 
ek dimoun nou pe fer antre 
larzan par laport deryer.  

Zot ankor sitan pe mazin 
sa bate ki zot ti anmase dan 
eleksyon 2020 e zot ankor pe 
ganny difikilte pou zot adapte 
dan Lopozisyon, alors zot 
ganny kosmar larzan, zot 
ganny kosmar vol eleksyon. Be 
lekel ki annan rikord larzan 
avek vol eleksyon dan sa pei? 
Mr Speaker, LDS? Konbyen 
fwa nou'n al Ankour avek vol 
eleksyon dan sa pei? Lekel ki 
annan rikord Mr Speaker?  

Ozordi zot manz zot 
bannann parey Onorab 
Georges in dir apre zot vini zot 
zet lapo bannann lo nou. 
Onorab Lemiel in fer en pwen 
enportan li Mr Speaker, i dir 
ozordi nou pe enjoy nou 
mazorite ki nou annan, be 
Onorab Lemiel i bliye alors en 
zour i ti dan e mazorite li, ki 
zot ti fer ek zot mazorite ler zot 
ti annan?  

Zot ti bouskil tou bann 
pri parti politik ki ti laba deor, 
enkli nou ki ti dan Lopozisyon 
sa letan. La ozordi zot ki koz lo 
pti parti deor, sa pti parti ki pe 
formen, Mr Speaker, be lekel 
parti politik ki annan rikord 
bouskil pti parti politik laba 
deor? Be pa US?  

Lekel ki ti anpes bann pti 
parti grosi, pa US? Lekel ki ti 
sanz Lalwa dan Lasanble 
Nasyonal lo poursantaz pour 
ki Lopozisyon pa antre dan 
Lasanble Nasyonal, be pa US? 
La ozordi zot ganny lodas, zot 
ganny toupe vin donn nou 
leson an relasyon mo ki 
mannyer pei i bouze?  

Mr Speaker, nou koman 
en mazorite nou pe fer en 
travay responsab. Be annou 
fer en- annou balans en 
keksoz, si zanmen Lepep 
Seselwa ti'n fer sa fot met 
Lopozisyon koman en 
mazorite konpare avek nou 
dan Lasanble, ki nou ti pou 
vwar?  

Walk out, pa vot Bidze, 
vin travay ler zot anvi ti pou 
napa en quorum, maltret tou 
bann zofisye Gouvernman ki 
vin devan, dispit avek ou 
koman Speaker, get ou ruling, 
pa bon, i bon, sa, sa, apre zot 
ti a taye zot ti ava al fer press 
conference.  

Mr Speaker, sa ki 
dimoun i bezwen balanse laba 
deor. Ozordi nou annan nou 
en Lopozisyon ki'n fer parey 
letan zot ti dan Gouvernman, 
zot in en move Gouvernman 
alors zot in vin en move 
Lopozisyon. Zot in rat tou sa 
sans pou zot ini sa menm pep 
ki zot in bouskile pandan 
plizyer lannen.  

La ozordi zot vin dan nou 
Lasanble koman en pti 
minoriter, zot vin koz pti lavwa 
zot pe dir ek dimoun reflesir. 
Mr Speaker, dimoun in fini 
reflesir. Le 27 Septanm sa 
lannen i pou dernyen fwa ki 
nou pou war zot dan sa 
Lasanble Nasyonal.  

 
(APPLAUSE) 
 

HON SANDY ARISSOL 
Ler nou pe koz led ki Onorab 
Henrie pe demande atraver sa 
Proze Lalwa la, nou pa pe 
mazin zis bann pti parti politik 
ki laba deor nou, nou pe mazin 
sa US ki la ki'n fini vin en pti 
parti politik dan nou pei. 

Alor, nou pe pas en Lalwa 
pou nou donn zot posibilite 

pou zot kapab donn training, 
son capacity building, donn 
lekipman. Zot koman US pou 
vin en pti parti politik zot vin 
bann dimoun ki pou pare pou 
vin devan pou fer travay pou 
Lepep Seselwa. Nou sa ki nou 
fer koman en parti 
Gouvernman mazoriter nou'n 
fer bann tafya egzanpler Mr 
Speaker. 

La ozordi kantmenm i 
annan 3 mwan eleksyon, nou 
ankor pe fer nou travay nou, 
Minis in vin ek en statement 
semenn pase pou ledikasyon 
kot US ti ete zot? Zot pa ti la 
zot, zot pa ti la zot ti dan 
carpark, sa ki ti deor anba pye 
dibwa. Nou koman en 
mazorite nou ti pe travay pou 
asir responsabilite bann 
dimoun ki'n elekte nou ozordi.  

Sa ki nou bezwen dan 
nou pei Mr Speaker, stabilite 
ek progre, pa en group dimoun 
ki pou vin travay ler zot anvi 
selman anmas zot saler pran 
tou sa ki pou zot kantmenm 
zot pa koz lo la me parkont 
apre en lot Manm i vini i dir ek 
nou wi nou ti vol en pe nou, be 
omwen nou ti vol en pe apre 
nou ti kit en pe.  

Sa i en aksyon 
iresponsab. Me se ou pran sa 
ki pou ou sa ki ou gran mon ti 
dir ke ou fer, ou gran dimoun 
ti dir ek ou pa pran sa ki pa 
pou ou Mr Speaker. 

La ozordi, sa menm pti 
group dimoun zot a vin dan 

nou Lasanble Nasyonal e zot a 
vin koz lo responsabilite; ki 
mannyer dimoun pou 
mazinen, ki mannyer dimoun 
pou fer. Mr Speaker, sa ki 
Onorab Henrie pe anmennen i 
annakor avek sa ki nou krwar 
nou devret pe fer. 

Me kestyon ti ki Onorab 
Gill in demann nou, be eski 
Gouvernman Henrie ti diskite, 
in difikilte in fer konsiltasyon? 
Be mon anvi demann li, be li 
pou son Proze Bill ki pe vini 
apre li?  In fer konsiltasyon ek 
li, avek Onorab Doyace Porice, 
avek DA Baie Ste Anne?  

 
(laughter) 
 

HON SANDY ARISSOL 
Kote in fer son konsiltasyon? 
Zot vini Mr Speaker, zot fer 
gran diskour e fer bann leloz 
selman an menm tan zot parol 
pa aziste avek kanmarad.  

Alor i enportan pour 
dimoun ki pe swiv, dimoun ki 
pe ekoute laba deor poudir 
dan Lasanble Nasyonal i 
annan 2 parti politik enn ki 
responsab e pe delivre pou sa 
pep, nou kontinyen fer nou 
travay Mr Speaker, konpare 
avek en lot ki asiz lot kote zot 
vini zot kestyonn tou ou ruling, 
akoz Leader Lopozisyon in 
sorti, akoz i pa devret rantre, e 
zot fer tou kalite diskisyon ki 
pa annakor sa ki nou dir.  

Ki Onorab Rocky Uranie 
in monte in dir nou Mr 

Speaker? Mon pa ankor rapel 
vreman kwa ki in koz lo la an 
relasyon avek sa Prozedlwa, 
me selman in monte in 
kestyonn ou an relasyon avek 
lafason ki ou fer ou travay Mr 
Speaker.  

Onorab Henrie in 
anmenn son lamannman 
dapre sa ki nou pe fer e lafason 
ki in eksplike, tou bann 
dimoun ki entelizan, ki pe swiv 
dan nou pei, zot avek asimile e 
zot ava vwar an relasyon avek 
sa ki in anmennen e akoz nou 
lo sa kote latab nou pe vote.  

E i enportan Mr Speaker, 
pou dimoun ankor enn fwa 
mazinen poudir si ti napa sa 
kote latab ozordi dan LDS la, 
Bidze pei pa ti pou pase, 
trezyenm mwan pa ti pou 
gannyen, ou parti pou ganny 
ou gratwite nou bann 
trwazyenm az zot Sekirite 
Sosyal pa ti pou ganny peye. 

Parske nou ti pou napa 
en Bidze pei avek en group 
bandi parey Onorab Audrey in 
dir, en group move dimoun ki 
asiz laba lot kote latab.  

Me sa ki enteresan, son 
koleg obor li Onorab Gabriel i 
monte i dir avek nou Mr 
Speaker, apre ki in lir, zot, zot 
kontan koz lo Onorab Henrie i 
vol speech zot, selman napa en 
group parti politik ki lir plis 
speech zot kanmarad ki US. 
Sakenn i monte i lir en pti bout 
papye apre i dir ek ou mersi Mr 
Speaker pou sa enn, prezan 

mon a pran mon speech mon a 
lir.  

Be ki mannyer i apele sa? 
Letan Onorab Gabriel Mr 
Speaker, atraver ou i vini i dir 
avek nou zot pe sey fer US 
disparet be personn pa pou fer 
US disparet. Mr Speaker, i pa 
lentansyon LDS fer US 
disparet, se Lepep Seselwa ki 
pou met zot dan bin listwar le 
27 Septanm Onorab Gabriel 
atraver ou Mr Speaker.  

Nou, nou pa fer bann 
aksyon disparet nou, pa dan 
nou lapriyer sa. Parti politik ki 
annan rikord fer disparet i 
annan en rapor mon krwar kot 
Speaker Lasanble pou nou pas 
ladan pou nou gete sa se pa lot 
ki parti SPPF, US, Parti Lepep 
ozordi zot in vin US Mr 
Speaker.  
 
MR SPEAKER 
10 Minit Onorab.  
 
HON SANDY ARISSOL 
Mon annan 15 minit ou'n dir 
mon Mr Speaker, non?  
 
MR SPEAKER 
10.  
 
HON SANDY ARISSOL 
10 minit, ok mon ava 
terminen. Mersi bokou Mr 
Speaker, mon a terminen par 
dir Lalwa ki nou'n pase, Lalwa 
ki nou'n pase lo sa Bill, sa Bill 
ki nou'n anmennen Mr 
Speaker.  

(comments off-mic) 
 
MR SPEAKER 
Konklir Onorab.  
 
HON SANDY ARISSOL 
Mersi, zot pe disturb mwan. Mr 
Speaker, Proze Lalwa ki'n 
ganny anmenn par Onorab 
Henrie koman en parti 
mazoriter i fer provizyon ki 
parti US i benefisye ladan, tou 
lezot parti politik i benefisye, e 
parey mon'n dir ler mon pe 
koze la tou bann Manm US 
parey nou zot osi zot benefisye 
atraver training avek tou lezot 
lorganizasyon ki nou annan 
aletranze.  

I kapab CPA, i kapab 
PAP, i kapab SADC PF, i kapab 

SADCOPAC, nou deza pe 
gannyen. Alor Onorab Henrie 
pa'n mazin zis nou ki anndan 
in mazin bann dousman, 
dousman ki konplent sak fwa 
zot zwenn Electoral 
Commission zot pa ganny sa, 
zot ganny sa, zis gro parti ki 
ganny sa. Pou nou asire ki zot 
osi zot ganny enkli dan sa ki 
nou gannyen.  

Alor Mr Speaker, napa 
naryen mal e mon anvi dir 
avek Lepep Seselwa travay ki 
nou pe fer i nob, zis e drwat, 
stabilite e progre pou nou pei. 
Mersi bokou Mr Speaker.  
 
MR SPEAKER 

Mersi Onorab. Onorab Larsen, 
ou annan laparol.  
 
HON CELINE LARSEN 
Mersi Mr Speaker. Bonn apre 
midi a tous. E mon pou dir 
byen for, en bonn apre midi 
spesyal pou zabitan Au Cap ki 
a lekout. 
 Gognarde mannyer zot 
anvi mon sourd lo zot.  
 
(APPLAUSE) 
 
HON CELINE LARSEN 
Atraver ou Mr Speaker, 
Onorab Samynadin ti dir mon 
reste dan mon lane, mon ti a 
kontan enform li ki mon dan 
mon lane mwan, i paret mwan 
li ki pa tro asire, 
 
 
(APPLAUSE) 
 
HON CELINE LARSEN 
… i paret mwan li ki pa tro 
asire dan ki lane i pou drive.   
 Sa lamannman ki pe 
ganny propoze pou 
anmennen; - “measures taken 
to enhance the ability of 
individuals or political parties 
to effectively participates in 
and benefit from the Act’s 
provisions”. 
 Akoz ki prezan sa 
lamannman pe ganny mete 
devan Lasanble? E sa i zis 
detrwa mwan avan eleksyon. 
Seselwa i bezwen analiz vre 
byen LDS deryer sa 

lamannman, sa ki'n anmenn 
sa lamannman pe fer konmsi 
sa i senp, in sey vin met 
zistifikasyon ek sa 
lamannman.  

Me si nou analiz pli 
profon i annan bann risk dan 
sa langaz. Ki mannyer nou 
defini sa measures, eski i 
annan laklerte lo kalite 
measures ki akseptab oubyen 
pa? Nou tou nou konnen ki sa 
i senpleman pou ouver laport 
pou entervansyon etranze ki 
sirman pou enfliyans 
demokrasi e souvrennte nou 
pei.  
 Kot i konsern lasistans i 
ganny dir “without 
contravening the Act”, a mon 
pwennvi sa pa pe donn ase 
leksplikasyon, ki kriter sa 
Lalwa pou servi pou determin 
ban lasistans? Eski nou 
annan regilasyon solid pou 
kontrol bann finansman? Mon 
krwar sa pou vin ek plis 
koripsyon kot nou'n fini war 
pe arive letan zot nal tap laport 
etranze pou donn training zot 
bann aktivis.  
 Nou bezwen mazin osi 
egalite parmi bann parti 
politik, avek LDS o pouvwar 
koman en Gouvernman i 
annan plis akse avek bann 
donor etranze. Baze lo zot 
bann kontak, pa bliye sa 
Prezidan i pronmnen lo 
pronmnen lo Emirates konmsi 
i annan share dan sa airline. 

Sa bann aktivite LDS i 
deza kont prensip demokrasi 
kot tou parti politik i merit 
annan be menm sans, me nou 
vwar ki LDS i war kot zot letan 
pe ariv kot son lafen e pe sey 
tou pou rod lasistans pou sey 
sov zot nanm avan lanmor.  
 Me Seselwa fini war zot 
dan gran kler. Zot in fini mor 
me zot kanmi pou pouri! 
Seselwa in war ki pandan sa 
5an nou pei in anba lenfliyans 
etranze e mon pa bezwen la an 
detay dan sa bann demagozi ki 
sa Gouvernman aktyel pe fer 
ek Lepep Seselwa. E sa Lalwa 
pou zis donn etranze zouti non 
pa zis kot i konsern nou 
souvrennte me osi nou bann 
prosedir demokrasi.  
 Kestyon ki nou devret pe 
demande se; - lekel ki donn 
laprouvasyon bann lasistans? 
Eski pou annan latransparans 
dan bann prosedir? Eski bann 
lasistans nou piblik, oubyen i 
pou reste prive? Mon a reponn 
sa mon menm.  
 Son larepons se non, wi, 
Mr Speaker, en gro NON! E 
pou fini mon pou zis dir ki sa 
Lalwa i selman pou anmenn 
lenzistis. Mersi Mr Speaker.  
 

(APPLAUSE) 
 
MR SPEAKER 
Mersi Onorab. Onorab 
Bistoquet ou annan laparol.  
 
HON ANNE BISTOQUET 

Mersi Mr Speaker. Bonn apre 
midi Mr Speaker, koleg 
Onorab e tou dimoun a lekout, 
Mr Speaker. Mon pou vreman 
kourt. Letan mon'n ekout 
bann lentervansyon depi 
bomaten e mon'n vwar poudir 
i annan en kote latab ki zot pa 
ni menm konnen ki zot pe dir, 
zot konfize, e mwan mon vwar 
poudir LDS nou pe vreman 
anmenn vre fe sa Lalwa devan 
kwa ki nou, nou anvi. 
 Mr Speaker, koman en 
zenn, mwan mon an faver sa 
Bill ki devan nou, parske mon 
santi ki bokou parti politik 
mon krwar tou parti politik 
mon pou dir, nou pe vreman 
rod zenn pou vin devan dan 
politik. Akoz ler bann ki pli vye 
in ale nou bezwen sa ki zenn 
pou pran la relev, e zenn pe 
vwar politik koman en keksoz 
ki sal e zot pa pe vreman 
enterese. 
 E atraver sa Lalwa i a 
kapab empower groom bann 
zenn ki nou a kapab ganny 
bann politisyen responsab, 
respektab ki pe fer deba ki 
vreman lo en oter a en nivo.  
 Mr Speaker, parey mon'n 
dir, mwan mon an faver sa 
Lalwa, akoz i pou benefis tou 
politisyen, tou aktivis sirtou 
bann zenn ki mwan mon 
annan en gran lentere dan 
devlop zenn. E nou a kapab 
devlop nou vreman byen dan 
sa lasenn politik an vi, 
capacity building.  

 Mr Speaker, sa 
lamannman pou osi ed bann 
ki depi bomaten mon tann zot 
pe dir LDS pe fer sa pou vol sa 
eleksyon, isi, laba, be sa ki 
Lepep Seselwa i bezwen 
konnen se ki sa Lalwa pou osi 
fer ki sa menm parti politik zot 
ava vin onnet zot ava vin serye, 
e zot a kapab deklar zot bann 
keksoz drwat parey i sipoze 
ete.  
 Ki mon pe sey dir par sa 
Mr Speaker, mon pou donn 
enn de legzanp; - premyerman 
Lalwa ti pas an 2014 e 2015 ti 
annan en politisyen Ameriken 
ki ti'n vin Sesel e ti donn kour 
bann o zofisye, serten o zofisye 
dan Maison Du Peuple e zot pa 
ti deklare sa Mr Speaker. E sa 
Lalwa i a kapab fer ki zot ava 
met li byen drwat, byen 
annord next time ki zot pou 
annan en etranze ki pou vini 
pou donn kour zot bann o 
zofisye.  
 Dezyenmman Mr 
Speaker, tou sa lannen parti 
US ki nou apel li konmela, zot 
in anvoy tou-le-zan zot in 
anvoy en group zot bann 
aktivis Lasin, pou al fer 
capacity building politik. Zot ti 
anvoye Mr Speaker, zot ti al 2 
a 3 semenn e zot, zot ti deklar 
sa koman vizit kiltirel.  

E la nou pe demann tou 
sa bann lorganizasyon ek 
Electoral Commission pou ale 
al investigate nou a gete lekel 
ki pe koz lalang, lekel ki pe koz 



Verbatim Report NAS Sitting Wednesday 11th June, 2025 

68 
 

laverite. Eski zot ti onnet Mr 
Speaker? Zot pa ti onnet ler 
zot ti pe fer sa, zot ti a deklar li 
byen e nou tou nou ti a 
konnen ki zot pe fer, me non 
pa vizit kiltirel.  
 Trwazyenmman Mr 
Speaker, i annan biznesmenn 
sa lannen ki'n apros mwan, e 
zot in dir ki Prezidan Parti US 
pe demann sponsor tou bann 
biznesmenn. E zot, zot krwar 
poudir tou sa bann 
biznesmenn i ankor siport zot 
e bann ki'n refize zot in ganny 
dir gara zot ler i vin o pouvwar.  
 Eski sa zot pa pe rod 
sponsor avek bann 
biznesmenn lokal? Eski sa 
Lalwa pa pou vini pou vin fer 
met tou sa bann keksoz drwat 
o kler en fason ki zot ava vin 
onnet? Eski sa i akseptab e 
legal? Mon kit sa pou pep 
Seselwa Mr Speaker, zot a zize 
zot menm. 

E sa lannen Mr Speaker, 
Prezidan Parti US in al La 
Russie avek en tim, ti al an 2 
group, en group ti al premye e 
en lot group ti kit apre en ver 
le 12 en mwan e zot ti al fer en 
recording pou zot konpanny La 
Russie ki ti ganny sponsor par 
biznesmenn La Russie.  

Eski sa zot pa’n pran 
sponsor zot pa'n pran sa bann 
keksoz ki ozordi zot, zot pe dir 
poudir nou nou'n fer keksoz 
ilegal? Ki mannyer i apele, eski 
i legal sa ki zot, zot in fer, eski 
i pa kont Lalwa?  

Mr Speaker, nou LDS 
nou onnet, nou fran, si nou'n 
fer en nou fot, nou pou dir 
nou'n fer nou fot. Nou pa pe 
pran larzan Bidze parey zot in 
fer dan lepase, US ti pran 
larzan Bidze larzan Local 
Government Bidze Children’s 
Fund, Bidze HFC, Land 
Transport, Bidze LWMA, larzan 
IDC tousala ti fourni zot 
konpanny Mr Speaker. Eski 
prezan ozordi zot pou montre 
ledwa lo nou? Non, zot pou 
bezwen montre ledwa lo zot Mr 
Speaker. 

Sa ki ti raise invoice par 
anba R100mil, en famous 
ansyen Minis ki konmela i asiz 
devan dan zot kongre ti sinyen 
pou kontrakter e mwan mon 
annan enn mon manm fanmir 
ti ganny bage ek tax, akoz sa, 
ti pe ed zot Mr Speaker. Eski 
zot ti onnet sa bann letan?  

Mr Speaker, sa bann 
keksoz i fer ou ankoler, akoz 
zot in manz tou zot bannann e 
ozordi zot pe anvoy zot lapo lo 
nou. In ler pou zot arete Mr 
Speaker.  
  

(comments off-mic) 
 
HON ANNE BISTOQUET 
Mr Speaker, parey mon'n dir 
poudir mwan mon krwar 
poudir United Seychelles zot 
merit vot an faver sa Bill, 
parske sa Bill pe vin met 
laplenn nivo. Nou tou nou a 
benefisye tou sa bann parti 

politik ki pe leve i a benefisye 
en fason ki nou tou nou ava 
annan bann dimoun 
responsab, respektan bann 
politisyen ki'n byen ganny 
formen kot nou pe pas devan 
laport dimoun nou pe fer nou 
politik nou tou Mr Speaker. 

Nou ava arete ganny 
bann politisyen ki pou pas 
devan laport dimoun pou dir 
arr... aret siport sa enn, nou 
bezwen kas lafors sa enn, akoz 
nou pa kapab les sa enn vin o 
pouvwar e zot pa kapab dir 
akoz sa enn pa kapab ganny 
elekte dan sa distrik.  
 Mr Speaker, se sa bann 
kalite politisyen ki zot annan 
laba lot kote ozordi zour. Mr 
Speaker, parey mon'n dir 
poudir sa Prozedlwa pou fer 
pou devlopman imen, i ava fer 
ki bann zenn ava benefisye ki 
ava fer ki bann aktivis aktyel i 
ava benefisye nou ava annan 
bann dimoun pli serye lo 
lasenn politik. 

I ava kre plis konpetisyon 
e challenge, e nou dan LDS 

nou welcome konpetisyon ek 
challenge, nou pa per parey 
United Seychelles. Alor Mr 
Speaker, mon pou vot an faver 
sa Bill e mon dir Onorab 
Henrie kont lo mon e mon 
donn li tou mon sipor. Mersi.  
 
MR SPEAKER 
Mersi Onorab. Onorab 
Tamboo. Ankor? Ki point of 
order?  

 
HON JOHAN LOZE 
Mersi Mr Speaker. Anba Order 
8 mon anvi konn ou ruling lo 
kan nou pou resevwar 
substantiation lo sa lakizasyon 
konmkwa nou parti in ganny 
sponnsorize par biznesmenn, 
La Russie. 

E lenplikasyon direk in 
ganny fer avek party Leader 
United Seychelles, sponnsorize 
pou al fer en recording an La 
Russie. Mon oule 
substantiation ganny soumet 
avek Lasanble Nasyonal Sesel 
Mr Speaker, Sir, please!  
 
MR SPEAKER 
Mersi. Onorab Tamboo, ou 
annan laparol. Silvouple! 
Silvouple! Onorab Loze ek 
Onorab Vidot silvouple gard 
lord. Onorab Tamboo, ou 
annan laparol. 
 
HON LOUISETTE TAMBOO 
Mersi Mr Speaker. Bonn apre 
midi Mr Speaker. Bonn apre 
midi tou koleg Manm Onorab 
e en bonn apre midi spesyal 
bann zabitan Cascade.  
 Mr Speaker, apre ki 
mon'n ekout bann Manm LDS 
koz lo sa lamannman 
Prozedlwa la ki devan nou 
ozordi i fer mwan poz en 
kestyon. Ler mon regard mon 
bann koleg LDS i fer mwan 
demann zot en kestyon eski 
zot mazin demen? Eski zot 
krwar ki zot annan pouvwar 

enfini? Eski zot krwar ki sa i 
dan zot lanmen?  

Be mwan mon pou fer zot 
konnen ozordi ki sa pouvwar 
pa dan zot lanmen, sa 
pouvwar i dan lanmen Lepep 
Seselwa. E Lepep Seselwa sa 
lapant ki zot in pran zot pre 
obor kannal lanmor, sa lapant 
ki zot in pran le 27 Septanm 
Lepep Seselwa pou zet zot 
ladan.  

Mon ti a swete Mr 
Speaker, si LDS ti a kapab 
servi sa gran mazorite ki zot 
annan ozordi, avek sa lenerzi 
annabondans ki mon war zot 
pe donnen la, zot ti ava 
envestir sa lenerzi dan zabitan 
Cascade. Zot ti merit envestir 
sa kouraz dan byennet viktim 
leksplozyon CCCL, dan plas 
depans tou sa lenerzi pou 
fasilit zot prop lekor.  

Mr Speaker, sa Lalwa ki 
devan nou in sonn en alarm, 
in alert nou ki i annan kek trik 
mardaz ki oule ganny fer zis 3 
mwan avan eleksyon. E sa i 
kler, i kler akoz Lepep Seselwa 
antye in reakte, tou lezot parti 
politik in osi reakte avek sa 
lamannman ki zot oule 
anmenn devan nou Lasanble 
ozordi.  

Be LDS i konn tre byen ki 
zot letan pe fini, e zot pe al 
perdi sa eleksyon. LDS i kas 
Lalwa, apre i anmenn Lalwa 
pou li kouver sa. Be ki kalite 
demagozi sa? Zot in fer aksyon 
ilegal par pran sponsor avek 

etranze pou zot parti, zot fer 
training pou zot bann aktivis 
politik ladan menm zot maltret 
travayer Seselwa, tel parey ki 
bann cleaners, apre anmenn 
Lalwa pou nou kasyet sa. 

Eski Mr Speaker, nou lo 
sa kote latab nou pa pou apiy 
zepol Lepep Seselwa deor? 
Nou pou aksepte sa kalite 
keksoz? Me non, no way! Nou 
pa pou aksepte. 

Mr Speaker, pou mwan 
ler mon regarde mon vwar sa i 
en mannev, en mannigans pou 
zot ganny larzan pou fer 
politik bat latet sa pep, fer sa 
pep soufer ankor pandan 5an, 
fer viktim leksplozyon 
kontinyelman espere pou 
ganny lazistis e menm vann 
nou avek etranze.  

Be mon pa pou aksepte 
Mr Speaker. I kler, i ker ki zot 
anvi servi lorganizasyon 
enternasyonal pou enfliyans 
sa eleksyon ki zot pe al perdi 
LDS!  

Be non, Mr Speaker, 
Lepep Seselwa i war kler, 
nou'n war zot dan kler. Akoz 
sa Lalwa pa ti vini depi byen 
avan? Pa ti anvi anmennen 
3an pase? Zis 3 mwan avan 
eleksyon nou anmenn sa 
Lalwa la? Ler nou'n fini fer nou 
demagozi nou'n fini fer nou 
trik prezan nou vin kouver 
nou zafer ki nou'n fer? 

Be nou lo sa kote latab 
nou pa pou aksepte Mr 
Speaker, zanmen. E sa ki pli 

gou Mr Speaker, se ki viktim 
leksplozyon nou, nou ankor pe 
rod lazistis. Mwan, mon'n 
soumet en Private Members 
Bill, ki ti pou demann en 
Tribinal lanket endepandan 
pou nou ganny lazistis. Kote 
mon Private Members Bill in 
ete, i dan serzwen dan Biro 
Vis-Prezidan.  

Akoz, zot in rod en leskiz 
pou dir ki i pou anmenn kou 
finansyel, eski lazistis pou 
Cascade pa merite? Ler nou 
pou ouver laport pou donn 
parti politik LDS larzan i ok, 
nou Cascade nou, nou a 
kontinyen espere ziske lannen 
zanmen? Be non, Mr Speaker, 
mwan Louisette Tamboo mon 
pa pou aksepte!  

Sa Bill ki mwan mon ti 
pou anmennen, sa Prozedlwa 
pou bann viktim leksplozyon ti 
pou dan zentere aa pep. Nou ti 
pou nobou kapab ganny en 
lazistis e kredibilite e laverite 
ki'n arive avek leksplozyon 
Cascade.  

E la tou viktim ti pou 
ganny lazistis, lazistis pou 
zabitan Cascade i vin lo torti 
me ler pou ouver laport pou 
zot benefisye vit, vit, vit, vit tou 
keksoz pase nou ale. Be non, 
Mr Speaker, mon pa pou 
aksepte.  

Mon pou profite, mon 
pou profite, e mon pou lans en 
lapel avek tou zabitan 
Cascade, siport mwan 
Septanm, vot pou mwan 

Louisette Tamboo an 
Septanm…  

 
(comments and laughter) 

 
HON LOUISETTE TAMBOO 
…e avek mwan, avek mwan 
Louisette, nou pou ganny 
lazistis ki nou pe rode, sa 
lazistis ki nou pe rode plis ki 1 
an nou pou ganny li apre 
eleksyon an Septanm! 

Plito mon ti'n trouve nou 
ti anmenn sa Prozedlwa ki 
mwan mon ti'n anmenn nou 
tim koz lo ozordi dan sa 
Lasanble, akoz i ti pou fer 
bokou plis sans, e la nou pe 
koz lo dimoun, dimoun ki pe 
soufer Cascade, dimoun ki ti'n 
ganny donasyon ki nou pa 
konnen oli nou donasyon. Nou 
larzan ki nou ti'n gannyen ki 
nou pa konnen kote in pase.   

Eski sa - eski nou, nou 
pou bezwen soutir LDS deranz 
nou la demokrasi koumsa Mr 
Speaker? Be sorry, Louisette 
Tamboo pa pou aksepte! Nou 
pa pou soutir zot!  

Zot pe abiz lo zot 
mazorite dan Lasanble pou 
pas Lalwa ki pou kre en de 
balans dan nou demokrasi e 
pou kre loportinite pou donn 
lavantaz pou sa eleksyon 
zeneral avek bi enfliyans 
rezilta eleksyon.  

Komisyon Eleksyon i 
merit debout ferm; i merit opoz 
sa lamannman dan Lalwa 
akoz i poz en danze pou zot 

lendepandans. I pou pas par 
lao zot lotorite, sa lamannman 
dan Lalwa i totalman 
kontroversyel e mwan mon pa 
pou siporte.  

I met nou la demokrasi 
an kestyon ki nou, nou santi 
lo sa kote latab tou bann 
Manm United Seychelles nou 
pou bezwen defann.  

Dan Lalwa Elektoral- 
Electoral Act i dir nou klerman; 
- “a political party shall not 
accept any contribution or 
donation from a foreign 
government, foreign body or 
foreign individual”. Me dan sa 
ka ki mannyer la zot oule 
anmenn sa Lalwa pou 
kontradwir sa? Sorry Mr 
Speaker, Louisette Tamboo pa 
pou aksepte!  

Oule dir mwan, apre ki 
mon'n ekout zot depi bomaten 
zot sitan for, zot for zot. Oule 
dir mwan degre zot for, zot 
taye pou al rod etranze pou vin 
sponsor zot? Kannal lanmor ki 
o bor zot, zot in fini war sa 
presipis kot zot pe desann 
ladan, sa lapant kot zot pe ale 
pa pe fer zot okenn dibyen e le 
27 Septanm Seselwa pou vot 
zot out.  

Bwat vote aletranze pa'n 
marse, la zot bouz lo sponsor 
avek etranze? Fer sa ki zot 
oule, dir sa ki zot oule, le 27 
Septanm Seselwa pe al fou zot 
deor! Mwan mon pa an faver 
sa lamannman Mr Speaker, sa 
ki santi i pe pran fon i pou 

koul li tousel, me i pa pou 
anmenn okenn Manm United 
Seychelles avek li, mersi Mr 
Speaker.  
 
MR SPEAKER 
Mersi Onorab. Onorab 
Woodcock.  
 
HON WAVEL WOODCOCK  
Mersi Mr Speaker. Mr 
Speaker, vi ki ou’n donn nou 
selman 15 minit.  
 
MR SPEAKER 
10. 
 
HON WAVEL WOODCOCK  
10 minit, ok so mon ava fer en 
pti summary mon speech ki 
orizinalman mon ti pe al fer 
akoz letan i en pe kourt.  

Si ou war en Manm 
Lasanble olye koz lo en 
Prozedlwa ki devan nou i 
prefere fer en PPB pou Lepep 
en distrik vot pou li, ou war 
poudir zafer i sal Mr Speaker.  
 Mr Speaker, ozordi nou 
pe koz lo capacity building, me 
sa ki kler se ki United 
Seychelles i bezwen fer en pe 
capacity building pou son 
bann Manm osi, akoz i paret ki 
zot pa pe konpran rol en 
Manm Lasanble Nasyonal. 
 I prerogativ en Manm 
Lasanble Nasyonal pou 
anmenn en Private Members 
Bill e se Lasanble Nasyonal ki 
pas Lalwa. Okenn Antite kwa 
ki Electoral Commission kwa ki 

en Lalwa ki pe ganny zere par 
Komisyon Anti Koripsyon ou ti 
war zot prop Manm ozordi zot 
pe akiz nou konmkwa zot pe 
demann nou si nou'n konsilte 
ava ler nou anmenn en Lalwa 
devan Lasanble Nasyonal. 

E le kestyon nou kapab 
demann zot osi ler zot ti 
anmenn sa Bill pou amann 
Declaration of Asset. En Bill 
eski konsiltasyon ki ganny fer, 
nou war en Bill ti ganny 
anmenn devan lo Lasanble par 
zot Leader Lopozisyon Mr 
Speaker, kan zot menm zot 
dayer plizyer zot bann Manm 
pa ti deklar zot asset ki en 
Komisyon en komite in bezwen 
ganny setup pou fer 
lenvestigasyon.  

Eksi ti annan 
konsiltasyon avan zot anmenn 
sa Bill, sa proze devan 
Lasanble Nasyonal Mr 
Speaker? E menm zot bann 
Manm menm zot ap ti konsilte 
pou find out si i annan enn de 
zot ki pa ti deklar zot asset.  

An dot mo, Mr Speaker, 
ozordi ki nou pe war, en 
Lopozisyon ki pe vin avek 
bann menm retorik, bann 
retorik fatige bann retorik 
resofe e bann retorik konfize 
zis parey zot pe konfiz rol en 
Manm Lasanble Nasyonal ki 
nou'n ganny mandate pou fer 
e dayer sa se pas Lalwa.  

Ki annan mal Mr 
Speaker, avek capacity 
building pou bann parti politik 

pou zot Manm? Ozordi nou 
anvi ki politik Sesel i al lo en 
lot nivo, nou pa anvi 
kontinyen war bann kandida 
dan fernwar pe koz ek son 
lekor nou pa anvi war en bann 
dimoun pe campaign avek 
bazar vid, nou pa anvi war 
bann dimoun pe campaign 
avek pye bodanmyen zanmen i 
a war li pe campaign avek 
dimoun. 

So, i enportan menm pou 
dir ki tou bann parti politik 
ganny sa loportinite pou zot 
build kapasite zot bann Manm 
e dan plizyer bann 
lorganizasyon enternasyonal 
swa liberal, swa sosyalis, sa 
kominis ki parti US in afilye 
avek dan lepase, i napa naryen 
mal avek building kapasite 
nou bann Manm, nou bann 
zofisye, ki annan mal avek sa? 

Nou koman Manm 
Lasanble Nasyonal bokou nou 
ki la anndan enkli Onorab 
Lemiel nou lo plizyer bann 
Lorganizasyon Enternasyonal 
ki nou al reprezant Sesel a 
plizyer nivo, a plizyer lenstans 
enkli ou menm Mr Speaker, lo 
bann forum vre menm eleve Mr 
Speaker. 

Dayer ler ou pou get lot 
kote latab e Lopozisyon i en 
Manm CPA in al go for bann 
training obzervasyon eleksyon, 
in al obzerv eleksyon 
Langleter, i fek sorti Langleter 
resaman in al bann diferan 
training, bann diferan forum, 

plizyer nou, nou lo bann 
diferan komite, SADC, CPA, 
donn mwan enn de ankor IPU, 
SADCOPAC, i annan en Manm 
dan nou Lasanble ki lo 
COMESA. 

E bokou bann Antite 
Gouvernman zot bann zofisye, 
zot bann travayer bann civil 
servants i al train deor. Mwan 
mon'n en dimoun ki avan mon 
antre politik mon’n 
Commissioner kot CEPS Mr 
Speaker. E mon'n ganny 
anvoye avek CEPS pou al fer 
plizyer training avek East 
African Standby Force. 

Mon'n fer bokou training 
Mr Speaker, aletranze pou 
build mon kapasite. E si ozordi 
ou war mwan mon ariv en nivo 
kot menm la dan Lasanble 
Nasyonal mon pe ganny envite 
pou a reprezant Sesel lo bann 
form enternasyonal, se gras a 
sa bann training ki mon ganny 
sans pas ladan atraver 
Parlman Lafrik ki dayer 
Onorab Conrad Gabriel osi i lo 
la in pas dan plizyer training 
Mr Speaker. 

Selman Mr Speaker, i 
annan en bann ki despite zot 
al training zot aprann tou sa 
bann keksoz, ler zot vin dan 
Lasanble Mr Speaker, ou pa 
war naryen ki zot in anmase 
akoz tou sa ki zot fer se vin 
avek bann konversasyon, 
bann retorik dan vid, bann 
retorik bon marse, bann 
politik bon marse olye pou nou 

met devan avan sa bann 
zanfan ki ou build kapasite 
nou bann dimoun, edik nou 
bann dimoun deor Mr 
Speaker. 

Ozordi lemonn antye pe 
bouz dan sa direksyon. 
Lemonn antye ozordi Mr 
Speaker i organiz bann retreat, 
i organiz training pou son 
bann travayer, eski nou, nou 
en leksepsyon nou Mr 
Speaker?  

Si nou anvi en politik 
serye, si nou anvi Sesel nou 
anvi war bann parti pe fer 
bann politik pli responsab i 
enportan Mr Speaker, ki tou 
parti politik i ganny sa 
loportinite Mr Speaker pou zot 
devlope, pou zot kapab anvoy 
zot bann dimoun devlope swa 
lokal, swa enternasyonal napa 
naryen mal Mr Speaker. Akoz 
dayer nou tou nou fer li.  

Tou bann antite 
Gouvernman, tou lebra 
Gouvernman i fer sa parey 
Onorab LGB in dir pli boner 
Zidisyer osi zot ganny sa 
loportinite pou zot anvoy zot 
bann dimoun deor, menm nou 
Lafors Defans Mr Speaker, 
ozordi i anvoy zot bann solda 
al train Lenn, Lanmerik, 
Lanngleter, partou dan 
lemonn.  

Ozordi ki zot pe sey fer, 
Mr Speaker, parey zot labitid, 
zot, zot annan United 
Seychelles i annan en listwar 
vol eleksyon. In ganny prouve 

devan Lakour Mr Speaker, kot 
i annan zot bann siporter ki 
zot non in ganny struck off lo 
voters register dan lepase akoz 
zot ti pe sey vol eleksyon par 
aste Kart Idantite. 

Nou'n war netwayaz ki ti 
ganny fer Mr Speaker, lo 
voters register akoz nou ti war 
dimoun mor Mr Speaker, lo 
lalis voter Mr Speaker. Nou'n 
vwar toudsort kalite koripsyon 
Mr Speaker kot larzan ki pe 
donnen dan bwat vote Mr 
Speaker kot drog i ganny 
donnen pou dimoun vote Mr 
Speaker. 

Tousala i bann lenstans 
nou'n war dan lepase Mr 
Speaker. E nou ozordi nou pe 
dir i annan be bann dan zot 
gro kannson kaki avek zot sak 
plastik Mr Speaker, nou'n war 
zot pe monte anler kote, nou 
war zot pe monte anler 
Plaisance, Corgat Mr Speaker 
pou al anmenn larzan. 

Mr Speaker, sa bann 
keksoz i annan en bann Mr 
Speaker, ki'n telman ganny 
train SIDEC, Mr Speaker, kot 
apre non aprann bann zistwar 
SIDEC ki'n arive Mr Speaker, 
mon pa pou la lo la, sa mon 
poz lanmenm. Mon pa pou al 
laba. 

So, nou'n war, ou konnen 
Mr Speaker, ozordi ler ou get 
nivo ki nou Lasanble Nasyonal 
in arive ek bann kalite 
entervansyon ler ou asize ou 
ekout entervansyon bann 

Manm LDS nou pe fer bann 
lentervansyon lo en nivo, napa 
bann retorik bon marse. 

Ler mon asize mon 
konpar bann Lasanble avan 
senkyenm Lasanble, sizyenm 
Lasanble, mon mazin bann 
letan nou ti annan en Bazil 
Hoareau, nou ti annan Mrs 
Potter, nou ti annan Marie-
Antoinette Rose, nou ti annan 
De Commarmond menm, nou 
ti annan bann Manm parey 
lekel ankor nou kapab dir? 
Konmsi en bann- ti annan 
bann deba lo en serten nivo Mr 
Speaker. 

Be ozordi ler ou pe ekout 
dan Lasanble ou pe tann bann 
Manm bann lentervansyon 
parey Onorab Tamboo, 
Onorab Larsen, Onorab 
Gabriel Mr Speaker, nivo 
konmsi nou Lasanble in 
desann - nou nivo in desann 
nou pa pe war sa bann nivo lo 
en nivo ki pou build kapasite 
nou bann dimoun nou bann 
zenn pou ankouraz zot Mr 
Speaker, pou antre dan politik 
ozordi.  

Mr Speaker, Onorab 
avan mwan in koze Onorab 
Bistoquet, li i ti laba i konnen, 
Onorab La obor mwan, 
Onorab Waven William i dir 
mwan be mon lannen pase 
mon'n ale bann training avek 
United Seychelles; Onorab 
Bistoquet i laba i konn tre 
byen. Sa bann vizit kiltirel ki 
zot ti pe fer salerla zot ti pe al 

training tiket $8mil in ganny 
peye zot, zot al training deor 
pou al fer recording Mr 
Speaker.  

Be in arive Mr Speaker, 
sa bann keksoz. Apre ti aranz 
zot nennen. Me selman Mr 
Speaker, so i annan bokou, 
bokou keksoz ki pe arive dan 
kasyet, ki pa o kler. Ki US 
dayer pe fer i pe anvoy son ban 
dimoun fer training me selman 
i fer li dan kasyet.  

La nou pe dir annou fer 
keksoz kler, e sa Mr Speaker, i 
pou weave in en paramet i pou 
ganny regulated par Electoral 
Commission Mr Speaker, ki 
kler dan sa Lalwa, ki pou 
ganny highly regulated pou fer 
sir ki sa bann keksoz i fer dan 
en fason ki byen, ki napa 
okenn labi, okenn Lalwa ki pe 
ganny kase Mr Speaker.  

Mr Speaker, ozordi nivo 
ki nou pei in arive, nou bezwen 
grandi koman en nasyon, nou 
bezwen vin pli matir. E pou 
nou edik nou bann Manm, 
edik nou bann zofisye i bon 
pou Sesel Mr Speaker.  

Akoz parey mon'n dir 
nou fatige avek bann Manm 
vin devan Lasanble Nasyonal 
ki zot pa konnen ki rol en 
Manm Lasanble Nasyonal, ki 
zot pe vin avek bann menm 
retorik bon marse, tou 
lazournen avek sa sitan en 
lakord ki zot ansyen Prezidan 
Danny Faure ti zwe, menm 
sita, menm sanson, zot sante, 

zot danse, zot fer zot bal zot 
dans zot menm Mr Speaker. 

E sa pep deor la Mr 
Speaker en pep ozordi ki 
matir; en pep ki ekoute, en pep 
ki rezonn byen, en pep ki 
konpran keksoz. Ou pa kapab 
Mr Speaker ler ou fer en Lalwa 
la, en Lalwa i bezwen aplik pou 
tou dimoun parey. Akoz ki nou 
bezwen ser en parti politik e 
anpes zot train zot dimoun?  

Ki annan mal ek zot train 
zot dimoun anvoy zot al fer 
ban training enternasyonal 
eski i annan en mal? Mr 
Speaker, LDS nou, nou pa 
bezwen fer parey zot vot 
eleksyon. Nou'n esper tou sa 
bann lannen plis ki 40an, 
Lepep Seselwa in elekte nou 
dan gran mazorite. E nou plis 
ki konfidan, nou dernyen 
konvansyon ki nou ti fer ICCS 
in sok zot Mr Speaker, ou ti a 
krwar en rally, sanmenm sa 
zot lakoler zot fristrasyon. 

E la byento nou pou 
annan nou bann rally pe vini 
nou bann motorcade pa rod 
nou, esper nou. E zot, zot 
konnen Mr Speaker, 
sanmenm sa ou war zot, zot 
lenkyetid zot pe gele zot pe 
konplent, zot pe sot anler zot 
pe, zot in manz zot ta bannann 
dan lepase zot krwar poudir 
LDS nou parey zot.  

Mr Speaker, we don’t 
need to resort, pou nou vol en 
eleksyon.  

MR SPEAKER 
10 minit Onorab, 10 minit.  
 
HON WAVEL WOODCOCK  
Akoz Mr Speaker, Lepep 
Seselwa i annan konfidans 
dan LDS e an Septanm 2027 
Seselwa pou met zot dan bin 
listwar e nou pou shower zot 
ankor en kou Mr Speaker! 
Mersi.  
  
MR SPEAKER 
Mersi Onorab, Onorab Aglae, 
ou annan laparol.  
 
HON EGBERT AGLAE 
Mersi Mr Speaker. Bonn apre 
midi tou Manm Onorab e tou 
zabitan Port Glaud, mon fer 
zot konnen ki mon ankor la 
malgre sa bann rimer ki lo 
mon lavi. Mon reste fearless in 
dignity !  
 Mr Speaker, i annan en 
Prozedlwa la, ki la devan nou 
ki'n vin lavey en eleksyon. 
Rezon ki nou'n dir lavey en 
eleksyon i se ki i annan en 
lamannman ki pe sanz goal 
post, e taler mon pou eksplik 
en keksoz. Mr Speaker, i 
annan en Onorab ki'n koz 
avan nou ki'n koz lo raise nivo 
nou Lasanble kan li, li dan tou 
son bann lentervansyon in koz 
zis 43 an li.  
 Atraver ou ankor Mr 
Speaker, Onorab Bistoquet in 
sit en lalis bann benefis ki 
swadizan li in dir US in 
benefisye anba la. Be Onorab 

fodre ou dir nou ki ou'n 
benefisye ou osi. E letan mon 
tann Onorab Arissol ki pa'n 
koz lo Bill ditou in zis tackin 
nou dan US, enn ler mon oule 
demann Onorab Arissol eski i 
konnen lo ki brans i pou 
apoze.  
 Mr Speaker, Lalwa ki 
devan nou ek sa lamannman 
ki'n vin en lavey en eleksyon e 
mon dir lavey en eleksyon, 
akoz i en Lalwa ki pou 
defavoriz bann parti parey ki i 
annan serten Onorab in 
nonmen ki'n ne, ki pe ne ki pe 
grandi, ki pou kontinyen 
grandi.  

LDS ozordi ki annan en 
supermajority, e ki diriz 
Egzekitiv i konnen poudir li i 
pli avantaze, i pli avantaze 
akoz, li in pare pou resevwar 
sa bann led akoz se zot 
Prezidan ki monte desann pou 
al negosye par plizyer vwayaz 
avek bann diferan pei sirtou 
UAE laba, kot i fasil ozordi. E 
menm mon kapab dir manke 
in fini resevwar e la zot pe 
anmenn Lalwa pou zis 
regilariz sa bann led ki zot 
sipoze gannyen.  
 Lalwa devan nou Mr 
Speaker, bokou pei ozordi in 
divert from sa kalite pratik. 
Lanmerik li menm li in fer 
resorti ki anba zot Federal 
Election Commission FEC, in 
fer resorti ki i prohibit en 
kontribisyon, donasyon, 
expenditures from foreign 

nationals in connection with 
any state local election ok?  
 E Langleter li osi, in fer 
resorti ki dan son political 
parties election and 
referendum Act 2000, ki 
prohibit okenn donasyon from 
any foreign national.  

E nou dan nou Lalwa 
29(a) i fer li, i fer kler ki azour 
avek sa 2 pei byen 
demokratize Lanmerik ek 
Langleter ki i fer resorti ki 
anba 29(a) ki ou pa annan 
drwa, ki okenn; - 

“registered political party 
shall not accept directly or 
indirectly any contributions or 
donations from any foreign 
government or its agent any 
foreign political party or faith-
based organisation, any public 
institution, statutory body 
organisation” whatsoever lot, 
lot, lot.  

Be ki nou, nou pe war la? 
Zot anvi tir sa provizyon dan 
Lalwa e anmenn zot provizyon 
ki pou permet zot aksepte 
bann led e sa ti pe ganny 
kouver dan kad capacity 
building. E letan zot pe koz lo 
capacity building, loter 
Mosyon in site detrwa bann 
keksoz ki dapre li i enportan, 
dapre li i pou kouver son 
largiman.  

In sit nou Lasanble 
Nasyonal letan Manm i al 
aletranze, be letan bann 
Manm i al aletranze nou pa al 
reprezant en parti politik nou, 

nou pe reprezant Lasanble 
Nasyonal. Napa okenn forum 
ki ler nou koze nou lev nou 
lanmen mwan mon pe 
reprezant US ouswa LDS ki'n 
anvoy mwan. Non, Lasanble 
Nasyonal ki'n anvoy nou fer 
sa.  

E se sa ki mon pe dir son 
largiman i pa hold water. E in 
fer mansyon avek public 
service e menm mon ava al pli 
lwen avek private sector ki 
anvoy bann dimoun pou fer 
capacity building. Be sa i dan 
en lot konteks sa Mr Speaker. 
Politisyen i ganny gete anba 
nou Konstitisyon e anba bann 
Lalwa diferaman, akoz mon dir 
sa Mr Speaker?  

Napa en lekol ozordi ki 
ou al lekol pou ou vin Minis, 
ouswa ni en Prezidan, ouswa 
vin en MNA.  Ok, se Lepep ki 
deside pou fer en eleksyon ki 
elekte ou, ok? E ou koman en 
politisyen byensir plizyer nou, 
in annan nou lezot 
background ki nou'n vin avek 
letan ou vin politisyen ok? 
Ou'n deside pou ou vin dan en 
kad politik, byensir i annan 
bann rekomandasyon ki vin 
avek.  

E si nou pe koz lo 
training, be training en kantite 
nou ki'n pas dan politik ozordi 
nou'n ganny li atraver lokalite 
Sesel, atraver bann lekspertiz 
ban ki la, atraver bann ki'n 
fonde dan politik dan zot parti, 
kwa ki anpes zot ozordi donn 

sa menm kapasite zot bann 
aktivis ouswa zot bann 
travayer ki dan politik?  

Pou mwan sa largiman 
pou rod sa bann foreign led 
avek bann foreign bodies, pou 
mwan i en pirman en kalite 
baravan ki zot pe met devan 
pou zot kapab akse bann 
resours finans, pou zot kapab 
ganny larzan pou finans zot 
kanpanny eleksyon.  

 
(APPLAUSE) 

 
HON EGBERT AGLAE 
En keksoz Mr Speaker, en 
kantite konsiltasyon in ganny 
fer avek Komisyon Eleksyon 
par bann parti politik, en 
kantite. Nou'n koz lo first time 
voters, zot in koz lo 
deliberation of boundaries, zot 
in koz lo deroulman bann 
eleksyon, lafason ki bann 
political parties pou kondwit. 

Loter Mosyon ki Sekreter 
Zeneral parti sa letan, ki ti ek 
parti sa bann konsiltasyon, 
akoz ki pa ti war le neseser 
pous sa azanda devan 
Komisyon Eleksyon e la nou ti 
a konn pwennvi Komisyon 
Eleksyon pli kapab fer antre 
son lamannman dan sa 
Lalwa?  

E si ozordi, nou pa ankor 
tann Komisyon Eleksyon 
pronons son lekor lo sa 
lamannman nou, nou’n tann 
zis 2 antite, sa i Ombudsman 
avek Human Right 

Commission, ki zot in dir 
klerman ki zot bezwen letan 
pou zot kapab etidye e vwar 
dan lefe advers ki sa i kapab 
vin avek e zot in site dan zot 
kominikasyon ki zot in fer. 
Bann danze ki atase avek.  

In dir la, this is a careful 
assessment - is necessary to 
ensure that while aiming for 
capacity enhancement, the 
amendment does not 
compromise the core principle 
of the national sovereignty 
autonomy and ....” in dir, ki zot 
bezwen vwar si sa pa pe 
konpromize. E lot in dir poudir 
i riske annan serten 
constitutionality ki atase avek.  

Be akoz nou pa esper sa 
bann lenstitisyon ki nou, sa 
bann lenstitisyon in ganny 
kree, ki sipoze endepandan, i 
fer mon krwar- war ozordi e 
krwar ki LDS pa anvi respekte 
sa bann lenstitisyon 
endepandan ozordi. Ni Human 
Right Commission, ni 
Ombudsman.  

E la zot pe mel dan fer 
ACCS par anmenn, zot in 
anmenn en Mosyon e Speaker 
in dakor pou fer sa komite ki 
dayer, yer nou fek fini siny nou 
bann declaration of assets. I 
fer ou war poudir i annan en 
maligans pou ki pe arive ki pe 
defavoriz nou dan Lopozisyon.  

 
(APPLAUSE) 

 
HON EGBERT AGLAE 

Mr Speaker, Lepep Seselwa i 
bezwen vwar ki sa parti ki 
swadizan i pe dir i onnet, i 
krwar dan latransparans, i 
krwar dan kiltir rankont me ki 
pe fer tou lekontrer. Yer nou'n 
tann en parti atraver SBC en 
bann konfidan prominan in 
met son pwennvi devan, e 
ozordi dan sa Lasanble atraver 
ou Mr Speaker, Onorab 
Georges in tackin sa ki SBC in 
fer.  

Yer SBC ti ok pou zot, ler 
SBC i al rod divergent view 
pou fer son louvraz dan en 
fason enparsyalite i ganny 
atake, i ganny gognarde. 
Menm parey letan zot fer press 
conference lo - ler zournalis i 
demann zot lo sa Press 
Freedom Index, akoz Sesel son 
pozisyon in deteryore in 
monte, zot war poudir sa, zot 
pa krwar Ladan.  

Me selman ler i donn zot 
bann high ranking ki bon sa 
bann lenstitisyon i bon i parfe, 
be ki nou pli krwar dan zot la 
silvouple? Byento ler zot a 
perdi Mo Ibrahim Index zot pou 
konplent menm la pou dir non 
pa bon la, annou pa swiv. 

So pou mwan i annan en 
keksoz ki pa fondamantal ki 
LDS i krwar i oule fer nou 
krwar isi dan sa Lasanble, 
konmkwa nou US ki annan 
problenm kan zot, zot ki pa 
konnen ki zot pe fer e la zot 
anmenn en kalite lamannman 

dan en Lalwa par laport 
deryer.  
 
MR SPEAKER 
10 minit Onorab. Konklir 
silvouple.  
 
HON EGBERT AGLAE 
Mr Speaker, pou konklir, mon 
pou konklir mwan. I annan en 
keksoz ki nou bezwen konnen, 
konpran mon oule konpran. 
4an edmi zot in dan 
gouvernans, la ki zot bezwen 
capacity building? Be ki zot ti 
pe fer tou sa letan? Zot ti pe 
zwe kwa, zot ti pe zwe kannet 
zot?  
 Be non, Mr Speaker, 
mwan mon krwar sa LDS i pe 
release en lapo bannann ki zot 
krwar US pou tonm ladan, be 
non. Avek sa mon pou dir ou 
mersi.  
 
MR SPEAKER 
Mersi Onorab. Onorab Arissol, 
ki pwen oule fer?  
 
HON SANDY ARISSOL 
En apreansyon.  

 
MR SPEAKER 
Wi.  
 
HON SANDY ARISSOL 
Ki'n ganny fer kont mwan, zis 
pou donn en pti lesplikasyon. 

Premyerman i annan 2 
keksoz, en keksoz ki mon 
trakase se an relasyon avek sa 
ki Onorab Aglae in dir bann 

spekilasyon ki annan kont li. 
E li koman en Manm Lasanble 
Nasyonal, mon krwar i 
enportan pou nou konsernen 
ki kalite spekilasyon ki annan 
kont li ki mon pa okouran. 

Mon'n tann en zafer, so i 
ava enportan pou li dir nou 
kwa, pou nou pran son zentere 
koman en Manm.  

Dezyenmman in dir 
poudir mon napa en brans 
pou apoz lo la. Koman Sandy, 
John Arissol mon'n ganny 
propoze koman sa kandida 
pou Au Cap Mr Speaker, e 
mon anvi fer li konnen poudir 
ni plonzer, ni nazer, ni floter 
pa pou pase lo mon ros. Mersi 
bokou.  
 

(laughter) 
 
MR SPEAKER 
Onorab Adelaide, ou annan 
laparol. Wi, Onorab.  
 
HON FRANCOIS ADELAIDE  
Mersi Mr Speaker. Bonn apre 
midi tou dimoun ki a lekout. 

Mr Speaker, mon'n 
deside koz en kou lo sa 
Prozedlwa, akoz petet mon 
krwar mwan osi mon devret 
eksplike son merit akoz mon 
osi mon'n ganny elekte dan en 
distrik e mon krwar bann 
dimoun i bezwen tann mon 
pwennvi lo sa Prozedlwa. Ki 
Onorab Henrie pe anmennen 
sa lamannman dan Electoral 
Act.  

Mr Speaker, ler gete 
konmsi annandler mon pa 
konpran kote nou anvi ale. 
Ennler nou dir annou kit nou 
pep enformen, ler in ler pou 
nou kit li enformen nou dir 
non, non pa devret edik zot, 
devret isi...-  

Mr Speaker, Mr Speaker, 
mwan mon konn mon drwa 
koman en Manm Elekte pou 
en distrik se byensir pou gid 
mon constituency avek mon 
bann constituent dan en 
semen ki zot pou kapab 
konpran Lalwa, zot pou kapab 
konpran tou sa ki nou diskite 
dan Lasanble an menm tan 
anmenn zot kontribisyon pou 
nou kapab fer mou distrik 
bouz pli devan.  

E, Mr Speaker, mwan 
mon tann lot kote latab pe dir 
nou'n fer sa zis 3 mwan avan 
eleksyon akoz nou per 
eleksyon. Mr Speaker, mwan 
mon pa pou vin lo sa retorik 
akoz byensir MNA mwan mon 
pou, mon parti in met mwan 
koman kandida pou Baie 
Lazare. 

So mwan mon konnen 
mon'n travay mon pa kapab 
eksplik sa bann travay, sa 
bann travay pe deza eksplik 
pou li menm, be so, anvoy zot 
kandida ki zot dir i for nou ava 
gete, le 27 Septanm nou ava 
gete lekel ki ou gannyen.  

E mwan mon konnen 
poudir Lepep Baie Lazare pou 
prouve poudir Francois pa 

bezwen okenn larzan, pa 
bezwen okenn bann keksoz 
koumsa pou fer nou ganny 
elekte Mr Speaker. Akoz si zot 
mazin byen 2016 mon ti en 
zenn novis, be pa larzan ki ti 
fer mwan ganny eleksyon Baie 
Lazare, se akoz mon 
konviksyon, mon bann parol 
ki mon ti koz ek zot e mon 
bann dimoun in tonm dakor 
ek mwan e nou'n ale nou fer 
sa. E nou pa'n fer li en fwa 
nou'n fer li 2 fwa, e la nou pou 
fer sa trip nou fer 3 fwa Mr 
Speaker, sa mon asir zot.  

Mr Speaker, ozordi dan 
nou lasenn politik Sesel, mon 
krwar i pou mon dernyen 
manda, mon en pe enkyet ki 
bann politisyen ki pe vini si zot 
pa gannyen parey sa ki 
Onorab Henrie pe demande, si 
nou pa ganny sa bann 
capacity building mon per pou 
politik Sesel.  

E nou kapab petet ganny 
ranplase par bann etranze. 
Akoz ki i fer nou pe fer nou 
zenn per, pou zot kapab 
partisip dan politik zot pei. E i 
sagrinan pou mwan mon 
krwar nou devret, Konmisyon 
Eleksyon i bezwen fer sir ler 
nou pe koze, ler nou anvoy 
bann azanda, i enportan ki 
nou anvoy bann azanda pou 
nou envit, pou nou akeyir plis 
Seselwa sirtou bann zenn 
Seselwa byen fonde pou pran, 
pou partisip dan politik zot pei 
Mr Speaker.  

Mr Speaker, atraver 
capacity building, nou pou dir 
goodbye politik divize, 
goodbye, viktimizasyon, 
politik, nou pou dir goodbye 
en ta bann move keksoz. E Mr 
Speaker, mwan mon sirprann 
ki mannyer oparavan mon'n 
war kandida Lopozisyon, 
konmela Lopozisyon pe fer 
politik lo teren sirtou Baie 
Lazare. 

Mr Speaker, bann itorik 
fer per, bann politik 
dekourazan Mr Speaker. E 
mon pa krwar se sa bann 
keksoz ki nou devret pe enstrir 
nou pep. Atraver sa bann 
capacity building Mr Speaker, 

mon krwar i pou ed nou pou 
nou pou nou konpran politik 
pli byen e nou ava anmenn 
nou kontribisyon kot i 
neseser. 

Mon’n tande bokou bann 
dimoun i vin devan i vin voice 
out Mr Speaker, wi se sa ki 
LDS in fight pou dimoun 
kapab koze pou eksprim zot, e 
napa personn ki pe ganny 
anpese. E mwan mon kontan, 
mon kontan diferan lopinyon 
sirtou dan diferan kote e 
byensir ler Komisyon Eleksyon 
pou ekout nou bann 
deliberasyon dan Lasanble ki 
nou'n fer, parey nou dir ler 
nou get the spirit of the 
Constitution zot pou bezwen 
get sa spirit ki nou, nou pe koz 
lo la e sirtou nou lo sa kote 
latab.  

Nou pa anvi fer sa 
lamannman zis pou ganny 
eleksyon nou Mr Speaker, 
akoz mwan mon pe get tou 
nou bann kandida la, bann 
kandida kapab, konpetan Mr 
Speaker, mon pa war nou pe 
fail pou sa eleksyon 2027 o 
kontrer mwan mon pe zis 
enkyet ki nou pa pou ganny en 
lopozisyon dan Lasanble. 

E sa mon en pe enkyet. 
Mon pa ti a deside koumsa me 
Mr Speaker, mannyer 
Lopozisyon pe anmenn sa 
Lopozisyon, mon krwar zot pe 
fe formalite pou zot frenm sa 
parti. E i danzere Mr Speaker, 
i danzere.  

Mr Speaker, nou pe koz 
la nou pe koz capacity 
building, zot pe koz vol 
eleksyon?  

Mr Speaker, mwan mon 
fer kanpanny dan Baie Lazare 
mon pas devan serten distrik, 
Mr Speaker, tol, dibwa ki zot 
on donnen depi 15an pase i 
ankor la dimoun pa ankor 
kapab servi pou devlopman, 
akoz zot pa i anvi e zot ti krwar 
zot pou kapab anbet Seselwa 
donn zot tol, donn zot siman, 
donn zot lapousyer ros pou zot 
ganny eleksyon. Mr Speaker, 
me sa ki apel trik eleksyon, sa 
ki apel vol eleksyon.  

Mr Speaker, mon a donn 
ou en senp legzanp ankor ki 
mannyer zot largiman pa 
stand, Mr Speaker, mwan dan 
Baie Lazare, ti annan en 

aktivis US la, mon pa pou 
nonm son non, i pe telefonn 
dimoun Baie Lazare sirtou 
bann ki LDS e la mon pe dir sa 
pou Komisyon Eleksyon 
tande, i fer krwar i travay kot 
Komisyon Eleksyon, i pe call 
bann dimoun pe dir i pou tir 
zot lo lalis voter.  

Mr Speaker, mon pa pou 
nonm son non, mon annan 
son limero tou, me mon ava 
plifere pa nonmen. Me se sa, 
sa bann trik ki zot pe ferm, e 
sa fodre nou dekouraze, vin 
prop, vin onnet, vin parey 
Adelaide i vini dan Baie Lazare 
nou a montre zot ki- si zot pa 
kapab dir zot met en plak L 
deryer ot ledo mon a montre 
zot ki mannyer i fer kanpanny.  

Mr Speaker, mwan ler 
mon pe get sa bann deba, mon 
vreman sagren akoz parey 
mon pe dir, nou pou bann 
zenes pou per pou vin pran sa 
parkour politik akoz zot pa pe 
ganny ankouraze Mr Speaker. 
Me mon kontan ki bann 
lenstitisyon pe debout pe 
anvoy zot pwennvi. 

Me mon ti a kontan osi 
ler i annan bann desizyon 
parey pou dekriminaliz 
sorselri, oli sa bann dimoun ki 
stand up pou Seselwa ozordi? 
Eski sorselri i en fason pou 
nou ankouraz nou pep pou 
nou edifye nou pep?  

Mr Speaker, mwan mon 
koz fran mon, oli legliz? Oli 
SIFCO, oli NGO? Oli tou sa 

bann lorganizasyon ki sipoze 
nannan manda pou defann 
zentere Seselwa. La zot pa vini, 
la zot pa vini ozordi?  

Ozordi akoz nou annan 
en Bill ki nou, nou pe eksprim 
nou bon lentansyon zot tou zot 
pou vin devan? I normal nou 
les zot nou, be solman annou 
être serye.  

En politik kot nou pe 
ankouraz grigri, i pa enn bon 
pou kreol, silvouple bann 
lenstitisyon deor la koz lo la 
edifye nou pep parey nou dir 
koz laverite e la nou a konpran 
poudir zot pa pe bias lo bann 
desizyon, e zot pe get tou 
keksoz e zot pe adres tou 
keksoz en a lafwa Mr Speaker. 

Mr Speaker, mwan sa Bill 
mon trouve poudir i en Bill ki 
sa Prozedlwa ki sa 
lamannman pe anmennen, 
mon krwar i bon, i bon pou 
nou pei, i bon pou nou zenes, 
i bon pou tou dimoun. E 
byensir ler i bon annou dir i 
bon, ler i mal annou dir i mal, 
me selman sa enn i bon.  

Onorab Henrie, mersi 
pou ou anmenn sa. I pa depan 
keler ou pou anmenn sa, akoz 
a i ou louvraz koman en MNA. 
Ou kapab anmenn ou PMB 
anytime. I kapab ler pres ek 
eleksyon si oule. I pa en 
problenm Akoz nou la pou 
travay ziska ler Lasanble i 
dizourd, tan ki Lasanble pa 
ankor dizourd nou annan 

drwa diskit nenport ki keksoz 
ki nou anvi. 

E byensir, i byen ki nou 
pep i partisipe, mon kontan. 
Mon kontan li la zot pe 
partisipe, kontinyen partisipe, 
kontinyen montre poudir zot 
care, zot annan dezir pou pei 
bouz pli devan. E parey mon 
pe dir tou bann lenstitisyon ki 
annan drwa dan sa pei pou fer 
keksoz pou sa pep, silvouple 
pran zot responsabilite. Pa vey 
zis ler keksoz i dan zot faver 
pou zot fer, ler pa dan zot faver 
zot frenm lizye lo la.  

Mr Speaker, mon pou 
termin mon lentervansyon isi 
la, me mon a dir ek Onorab 
Henrie, mon frer ou kapab 
kont lo mwan akoz mon trouve 
poudir sa i byen. Mon pe dir 
bann dimoun Baie Lazare 
napa naryen sa pou zafer vol 
eleksyon nou Baie Lazare nou 
pa pou vol eleksyon nou pou 
bat zot dan bwat vote parey 
nou abitye fer e nou pou sorti 
viktorye. Mersi Mr Speaker.  

 
MR SPEAKER 
Mersi Onorab. Onorab Loze.  
 
HON JOHAN LOZE 
Mersi Mr Speaker. Mr 
Speaker, i avek gran plezir ki 
mon komans kot Onorab 
Adelaide in kite.  
 Oli ou kes grigri Onorab? 
Oli ou kes la sorselri Onorab? 
Oli ou kes voodoo Onorab? In 
tonbe pouri son zorey, nepli 

egziste senpleman akoz malis, 
vis ek sa kalite nivo trik, pa 
debout devan zidisyer senp. 
Mr Speaker, les mwan komans 
avek en let sorti lot Leader 
Lopozisyon date le 26 Oktob 
kot i ti ekrir the Chairman 
Electoral Commission Office 
Seychelles Mr Danny Lucas, e 
mon pou lir trwazyenm 
paragraf, mon pa pou lir 
bokou i a tro bokou; - 
 “In the explanation given 
by the Deputy Speaker, as to 
why certain parts of the PNQ 
should not be answered by the 
Vice-President, he stated that 
the workshop was not funded 
by the government but was 
rather funded by the Friedrich 
Naumann Foundation. Which 
is a foreign organization not 
registered in Seychelles.  
 La ozordi, nou tande ti 
annan resi LDS ki'n peye, 
Deputy Speaker ti dir nou 
poudir Friedrich Naumann 
Foundation ki'n pey zot 
workshop, la ozordi Speaker i 
dir nou li Speaker Lasanble 
Nasyonal i posed resi, resi 
parti LDS ki i pou sirkile e i 
pou prodwi.  
 Se sa bann keksoz senp 
koumsa ki mon oule lanasyon 
Seselwa i pran not. Mr 
Speaker, mon al lo mon 
premye pwen ki mon anvi fer, 
pti parti politik an deor ki pe 
ganny servi koman pon pou 
sot larivyer ozordi.  

Annou ansanm le 2 kote 
apros Komisyon Eleksyon, met 
en propozisyon, ki nou ava 
met en progranm anba 
Liniversite Sesel fully funded 
par Gouvernman Sesel kot 
Liniversite Sesel i a donn kou 
formasyon, politisyen Seselwa 
i enterese antre dan lav politik, 
anba en labours peye par 
Gouvernman lekel, Sesel, par 
Friedrich Naumann.  

Se sa lafason ki nou ava 
ede elev nivo la politik dan nou 
pei. Nou lo nou prop gre, lo 
nou prop zefor, lo nou prop 
lasyer nou a peye. Akoz si zot 
pe rode sa 2 kote isi anndan i 
ganny training i ganny isi i 
ganny laba sa bann deor pa 
gannyen be i annan lot keksoz 
ki nou gannyen isi anndan.  

Parti politik ki'n al dan 
eleksyon i ganny funded 
ganny larzan ek Gouvernman 
baze lo poursantaz vot ki zot in 
gannyen, sa ki deor pa pe 
gannyen akoz zot pa pe 
demann larzan pou sa bann 
dimoun?  

Zot pe kre zot en 
sityasyon kot zot pe demann 
training apre zot asize la 
anndan zot dir en...en... 
kontinyen laba dan lenzirditan 
pe filme son lekor ek en 
telefonn. Be konmsi ler ou'n 
pas sa Lalwa la i pou ganny 
larzan sorti aletranze? Ouswa 
ou pe kit li laba menn dan 
lenzirditan en model pou li 
ganny finansman?  

So, mwan mon pe 
propoze annou ansanm le 2 
kote ki sitan enterese avek 
parti politik ozordi, annou 
apros Komisyon Eleksyon nou 
met en propozisyon, nou ava 
apros Liniversite Sesel e 
Gouvernman nou a ganny en 
kour anba Liniversite Sesel 
funded anba labours 
Liniversite Sesel.  

Nou met a lafen a sa 
diskisyon dan en fason lozik e 
rasyonnel Onorab Naidu ki di 
napa lozik dan nou bann deba. 
La mon'n donn ou la, pa 
squash sa Onorab.  

Mr Speaker, pandan 
premye deseni nou trwazyenm 
Repiblik i annan en keksoz 
enteresan ki ti arive, e la mon 
pou lead up lo Lalwa 2014, i 
annan en parti politik en 
serten parti politik ki ti ganny 
li en donasyon en printing 
press avek Lanbasad 
Ameriken. I ti osi ganny en 
donasyon larzan an Dolar sa 
letan.  

Be pli tar ler ou ti pe 
komans apros 2009, 10, ti 
komans annan bann konsern, 
bann rimer ki e sorti ki sa 
printing press in vin biznes 
prive 3 endividi, eksepte ki se 
zot ki pe benefisye e anrisir zot 
lekor lo en donasyon ki ti'n 
ganny fer pou zot parti politik.  
 Leading up apre sa, in 
annan plizyer konversasyon 
ki'n ganny fer dan nou pei lo ki 
mannyer ou adres sa bann 

sityasyon kot etranze i vini i fer 
donasyon e an rezilta 
koripsyon i arive. Rezilta de 
kous, rezilta de kous nou ti 
vwar sa lamannman 2014 ki 
zot pe rouspete avek depi 
bomaten.  
 Mon'n les zot koze ekspre 
akoz mon'n anvi eksplik zot 
kote i sorti. Be sa lamannman 
ki zot pe dir SPPF, Parti Lepep 
ki'n mete be sa ki ti sinyen sa, 
sa ki ti enact sa ti met son 
sinyatir lo la? Ler zot asize 
avek li bwar manze, bwar 
manze get formula one la zot 
pa dir li naryen?  

Zot pa lev sa 
konversasyon ek li? Konbyen 
fwa zot debout anba son kelkel 
tir portre dan palto tord zot 
tou zot pa dir li naryen? Be lev 
sa size avek li ler zot laba dan 
zot pei natal ki zot partaze 
ansanm. Lev sa size avek sa 
msye, zot vin lev ek nou 
ozordi?  

Mr Speaker, en lot pwen 
ki mon oule leve, ou vwar 
lenfliyans etranze dan ou pei i 
kapab en keksoz ki distort ou 
sosyete. E Parti LDS zot 
fasilman enfliyanse par 
etranze.  

Ou konnen, nou'n war 
bann sityasyon depi zot la kot 
nou'n annan sivilyen etranze 
arme dan nou pei. Sivilyen 
arme, mersener Angle dan nou 
pei. I annan sitwayen Seselwa 
ki'n ganny arete larestasyon 
fer par sivilyen etranze avek 

zarm; Seselwa ganny arete par 
mersener etranze, etranze ki i 
kapab annan en lenpak 
negativ dan ou pei.  

Prezan etranze i sitan pa 
konn ou sosyete, kot i aret ou 
sitwayen anba en let ekrir par 
Minis non pa en warant issue 
pa Lakour, tousala in arive 
anba zot watch. Selman zot 
sen. Mon konpran ki zot sen.  

E Mr Speaker, ler nou pe 
dir poudir sa in vin eleksyon 
mwen 5, eleksyon mwen 10, 
eleksyon mwen en kar, wi 
lavey eleksyon i pa ni menm 
lavey, eleksyon mwen 5 nou 
ete la.  

Be Mr Speaker, 2016 
LDS in antre ek 15 lo 10. 2016, 
LDS in antre ek en mazorite 
dan Lasanble, ti en mazorite 
senp be i ti en mazorite zot ki 
ti pe kontrole 15 lo 10. I fer 
9an la, 9an, 9an. Annou pa 
kont 2020, Seselwa i tant pou 
eblouir avek 2020 dir ou depi 
2020 LDS i la, non, LDS i 
annan mazorite i annan 
kontrol.  

Depi 2016, parske 2017 
zot ti pe anmenn lamannman 
dan Lalwa pou benefisye zot 
dalon.  E mwan pa challenge 
mwan for lo sa bann keksoz 
mon a dir dan ki kont larzan ti 
antre parske sa dimoun i 
larzan ti antre dan son kont ti 
enn bann pounding members 
LDS. Wi, toulezour mon pou 
dir. Toulezour mon pou dir. 

Mr Speaker, zot ti amann 
Lalwa, zot pe amann Lalwa 
depi 2017, be depi 2017 ler zot 
in amann POCA zot in fer sir ki 
bank account nepli konsidere 
koman property, i bouz isi i 
bouz laba, zot pa ti deside fer 
sa? Ti pas 2014 sa, zot pa ti 
anvi amann li 2015, 2016 I 
mean, 2017 osi. Zot pa ti anvi 
pran Maison Du Peuple tou sa 
letan?  

9an zot pe file, 9an zot pe 
file. Ou konnen Mr Speaker ki 
sa i montre zot lenkonpetans 
zot en bann enkonpetan. I 
pran zot 9an, 9an la lo 
dernyen Minit zot oule fer sa ki 
zot pa'n kapab fer dan 9an. 
Zot pou form komite isi, 
komite laba, amann Lalwa, be 
zot.  

Mr Speaker, taler mon'n 
tann in dir nou ti amande pou 
redwir kantite sit 
proporsyonnel, be Prezidan 
Faure ti pe sers pou aranze sa 
li, i ti anvoye lamannman 
konstitisyonnel. Lekel ki ti fer 
retourn kot li?  

Ti anvoye lamannman 
konstitisyonnel pou ogmant la 
kantite sit proporsyonnel e se 
Leader Lopozisyon sa letan Mr 
John Charles Ramkalawan ki 
ti fer foulkan retournen pa pou 
diskite sa. Anr... la prezan zot 
kontinyen mars lo vye nouvel, 
zot pa diskite sa ki nouvo.  
 
MR SPEAKER 

10 Minit Onorab, konklir 
silvouple.  
 
HON JOHAN LOZE 
Bon, mon ava wrap up Mr 
Speaker, pou mwan wrap up i 
tre senp Mr Speaker.  

Mwan mon demande ki 
Komisyon Eleksyon avek 
Labank Santral, i a get byen 
dan bann money changers 
akoz sa lamannman ki zot pe 
fer la, tou son tranzaksyon pe 
pas dan money changer e sa in 
vin apre ki Komisyon Eleksyon 
in refize anmenn bwat vote 
aletranze.  

Sa demars se pou fer 
desann zot bann voter, netway 
zot prop avan ki zot ganny 
atrape. Mr Speaker, Onorab 
LOTO i ti ekrir li en let le 26 
Oktob lo sa bann sityasyon le 
8 Novanm, in ekrir li enn le 29 
Fevriye e enn le 20 Mars 2024. 

Mr Speaker, oule dir 
mwan sa 4 let ki dan bann 
mon la ki LOTO in ekrir i 
annan pou fer avek resi ki ou 
dir nou ou annan? Mon pa 
krwar ou annan resi, mon 
krwar en dimoun ki zis repet 
tou sa ki Prezidan i dir ou dir 
nou dan sa Lasanble. Mersi Mr 
Speaker.  
 
MR SPEAKER 
Bon, nou'n ariv a lafen deba. 
Mon krwar i a pli bon pran en 
poz, e ler nou tournen nou a 
lekout repons, e apre nou a 

bezwen al dan Staz Komite. 
Nou a repran 4er. Mersi.  
 

(BREAK) 
 
MR SPEAKER 
Byen mon ava apel Onorab 
Henrie pou fer son repons lo 
deba lo son Bill.  
 
HON GERVAIS HENRIE 
Mersi Mr Speaker. Bonn apre 
midi tou dimoun ki pe ekout 
nou e sirtou bann zabitan 
Mont Buxton, bonn apre midi. 
 Mr Speaker, dabor mon 
ava dir mersi Lasanble 
Nasyonal pou sa loportinite ki 
nou'n ganny sans debat sa 
Private Members Bill ozordi. 
Mersi tou bann entervenan 
ki'n entervenir lo sa Bill ki son 
sipor ouswa ki kont. Pe 
enport, me selman zot 
partisipasyon dan sa deba 
mon'n apresye, akoz in permet 
nou pou nou reflesir lo diferan 
keksoz. 

Me pli enportan pou 
mwan letan mon ekout bann 
deba depi bomaten, in ranforsi 
ankor mon konviksyon 
personnel koman en endividi 
ki mon krwar tou bann 
dimoun dan nenport ki sekter 
ki nou'n swazir pou nou pran 
en responsabilite, 
lantrennman kontinyel nou 
bezwen. Absoliman bezwen.  

E mon pe dir sa akoz 
bomaten letan mon'n prezant 
Bill, mon'n dir avek Manm 

Lasanble e piblik ki pe ekoute 
ki i en size senp ki devan nou. 
Prensipalman ki sa 
lamannman pe rode, se donn 
menm loportinite egal anba 
Lalwa parti politik, pou li 
kapab ofer lantrennman, 
trainings, capacity building 
pou son travayer e zofisye 
menm parey tou bann lezot 
antite dan Sesel i gannyen.  
 Ler mon dir tou bann 
Antite, public service i 
gannyen, Zidisyer i gannyen, 
bann lezot Antite 
Konstitisyonnel i gannyen, 
Lasanble Nasyonal i gannyen 
legliz i gannyen, bann 
lorganizasyon non-
gouvernmantal, bann 
lakonpannyen prive e 
paraetatik. Si tou sa an i 
gannyen akoz ki parti politik li, 
i pa gannyen?  

Alor, mon ti dir i en 
diskriminasyon kont en group 
dimoun spesifik, akoz annou 
mazinen, en zenn Seselwa ki 
fek fini post segonder kot in fer 
en letid dan secretarial studies 
alor i ganny en louvraz dan en 
parti politik koman en 
sekreter, en office assistant en 
keksoz koumsa.  
 Si sa parti politik ki i pe 
travay avek pa kapab afford 
pou donn li pou pey en 
lantrennman par egzanp 
anvoy li kot Guy Morel 
Institute, si sa parti politik pa 
kapab afford pou fer sa lo li 
menm, i pou bezwen lasistans 

avek swa en lorganizasyon 
lokal, i annan bann 
lorganizasyon par egzanp ki 
dizon sa dimoun la ki nou pe 
koz lo la i en zenn fiy. 

Alor i annan bann 
lorganizasyon ki promouvwar 
devlopman bann madanm i 
ava dir be ok nou pou organiz 
en training en zour, i ava 
benefisye, be Lalwa mannyer i 
ete ozordi i pa pou kapab ale. 
Ouswa si AU i dir i oule 
empower bann parti politik lo 
Kontinan Lafrik, i oule organiz 
en seminar, en konferans en 
workshop Sesel, ankor parti 
politik pa pou kapab anvoy 
son travayer ouswa zofisye. I 
osi senp ki sa. 

 E largiman ki ti devan 
Lasanble Nasyonal depi 
bomaten, pou nou koman 
bann dirizan kominote nou 
annan en kestyon, eski nou 
siport devlopman kapasite 
imen ouswa non? Wi ou swa 
non?  

Si wi, nou ti a vini pou dir 
wi mon pe siport sa Lalwa pou 
tel ou tel rezon, akoz i pe 
anmenn devlopman, nou pe 
anbelir nou pep, nou pou vin 
en pep pli sofistike, pli 
travayan, pli kalkile dan 
keksoz ki nou fer, alor nou pou 
siport sa Lalwa.  

O si non nou dir non, 
nou pa pou siporte akoz nou, 
nou 2 gro parti ki la anndan, 
nou, nou pe deza benefisye ki 
swa atraver alokasyon parti 

politik nou kapab allocate 
training, ouswa nou dan 
Lasanble nou ganny training 
alor nou pa enterese avek 
bann parti ki deor. Ti annan 
wi, avek non setou.  

Me nou'n vwar, nou'n al 
dan tou keksoz ki pa ti devret 
lo latab Lasanble Nasyonal i 
bezwen training, pou li kapab 
respekte son Order 59 ki 
content of speech you stick on 
the subject matter ki devan 
nou, osi senp.  

Nou bezwen kapab reste 
lo size spesifik ki devan nou, 
focus, fer li dan respe e 
kontribye pou fer bann 
desizyon enformen pou 
dimoun ki ep ekout nou Mr 
Speaker. An diz-an sa, mon'n 
vreman apresye bann 
komanter par bann Manm ki'n 
koz an faver sa Lalwa.  

Letan Onorab Hoareau i 
dir nou fodre nou get li avek en 
lizye non partizan mon ti 
kontan sa akoz i pe dir avek 
dimoun, get sa la nou pe koz 
pou en keksoz ki pou 
benefisye Seselwa, koman 
endividi, bann parti politik 
koman en Antite ki egziste dan 
nou sosyete, e an zeneral nou 
pei pou nou ganny bann parti 
politik pli organize avek bann 
travayer e zofisye pli kalifye. 
Alor regard li avek en lizye non 
partizan, Onorab Hoareau ti 
dir nou e mon apresye sa.  

Onorab Georges in dir 
nou, nou pa merit annan 

okenn grensman kont sa ki 
nou pe fer ozordi. Akoz i dir 
nou poudir nou bezwen 
standby pou sa ki nou vwar i 
neseser e kwa ki nou war 
neseser ki nou ti pe ganny 
demande, eski capacity 
building pou parti politik i 
enportan?  

Si nou krwar nou lo 
standby sa, e ki alor pei i 
devlope demokratik an e nou 
vwar lavansman nou pei. 
Mon'n kontan sa. Mon'n osi 
kontan entervenan, 
entervansyon Onorab William 
letan i dir ki sa lamannman i 
koriz en lenzistis ki ti annan 
2014 e i dir mon fyer ki sa pe 
ganny korize.  

I konnen kote i sorti i 
konnen kote in arive, i 
rekonnet ki nou pe fer ozordi 
Mr Speaker. Onorab Loizeau, 
ler i dir ki nou koman LDS pli 
gran parti politik dan Sesel 
ozordi, nou pa anvi vwar bann 
pti parti mor an nesan, nou pe 
fer sir ki sa ki anba i kapab 
monte.  

Nou dan Gouvernman i 
dir, nou pa ti oblize fer sa. Wi, 
nou pa ti oblize fer sa, me akoz 
nou konsyan sa Sesel ki nou 
pou kite nou, nou pe ale nou 
en zour, en se sa ki nou tenm 
eleksyon ki dimoun ti konfye 
nou responsabilite an 2020 e 
dir Sesel Pou Tou Son Zanfan. 

Nou rekonnet menm 
letan nou get groser ki nou ete 
la anndan ou ki en pti parti la 

deor nou pe rekonnet ou 
legzistans. Mr Speaker, 
lentervansyon Onorab Andre 
in fer nou realiz en keksoz, ou 
vwar letan mon'n dir e bann 
Manm in siport sa, sa 
diskriminasyon ki sa Lalwa ti 
entrodwir dan nou pei an 
2014, kot in entrodwir sa 
lenzistis parmi bann en kalite 
klas travayer i fer ki bann 
Seselwa pa egal anba Lalwa. 

E Onorab Andre i rapel 
nou en lot Drwa 
Konstitisyonnel se Drwa 
Ledikasyon ki dan 
Konstitisyon, ki tou dimoun i 
bezwen ganny empower pou 
kapab deservi son lekor, son 
kominote, son fanmir ek pei. E 
alor ki mannyer ou kapab 
deny en sekter drwa 
ledikasyon? E sa i enportan 
pou nou pran kont.  

Letan Onorab Monthy i 
dir ek nou ki sa lamannman i 
en keksoz senp ki pe fer mal 
vin byen, in capture spirit 
lentansyon sa lamannman. E i 
dir li LDS pa pe fer sa pou 
okenn lavantaz politik pou 
ganny eleksyon mon krwar li, 
akoz mon konnen poudir nou 
pa bezwen sa nou pou ganny 
eleksyon, travay ki nou pe fer 
Lepep Seselwa pou donn nou 
sa konfyans ankor enn fwa e 
avek plis viger Mr Speaker. 

E Onorab Naidu in dir en 
keksoz ki enteresan sirtou pou 
ou sa aspiring politisyen laba 
deor, ki pe marye pike pou 

pran nou plas isi anndan. In 
dir ou poudir lekspektasyon 
elektora in sanze, zot ekspekte 
en nivo kredibilite avek 
lenformasyon apropriye pou 
bann politisyen. E ki mannyer 
nou pou ganny sa? Atraver 
posibilite capacity building 
pou ou ki sa lamannman pe 
lager pou ou gannyen.  

E, Onorab Arissol obor 
mwan, in dir nou pa pe mazin 
zis nou, nou pe mazin tou 
parti e in fer nou rapel poudir 
nou pa bezwen esper eleksyon 
vini pou nou fer keksoz. Pei i 
bezwen kontinyen roule, ki 
swa eleksyon ti demann 
bomaten nou bezwen anmenn 
bann keksoz ki non pou pei. 

Mon'n apresye Onorab 
Bistoquet bann legzanp 
spesifik ki in donn nou kot US 
in kas Lalwa, pou zot kapab 
benefisye atraver capacity 
building menm ler zot in 
degize. E sa i montre nou 
poudir menm ler zot in fer en 
keksoz zot pas en Lalwa zot pa 
senser. 

E dan Mosyon ki pe vini 
ki mwan mon'n table 
konsernan NISA Mr Speaker, 
mon pou montre pep Seselwa 
ankor kote US pa'n senser 
menm ler i pas en Lalwa. Sa 
nou ava esper pou en lot zour.  

E mon'n kontan letan 
Onorab Bistoquet in koz lo 
benefis ki bann zenn ek aktivis 
pou gannyen atraver sa 
lamannman, akoz dezormen 

dan politik nou ava annan 
bann dimoun pli serye. 

Onorab Woodcock dan 
son prezantasyon li osi in koz 
lo nesesite, capacity building e 
in don nou bann legzanp ki 
mannyer nou bann Manm 
Lasanble ki'n ganny ekspoze 
avek bann diferan loportinite 
nou'n grandi baze lo premye 
moman ki nou ti antre dan 
Lasanble e kot nou'n arive 
ozordi.  

E pli enportan avek sa, se 
ki mannyer nou pe reprezant 
nou pei Sesel e nou 
lenstitisyon Lasanble 
Nasyonal Sesel e bann diferan 
lenstans enternasyonal e a 
nou gannyen kantite respe 
nou sirtou atraver CPA e SADC 
PF sa mon okouran tre byen.  

Onorab Adelaide Mr 
Speaker, in dir nou poudir 
letan politisyen i ganny 
capacity building i pou ed zot 
sanz fason fer politik pou 
anmenn li dan en tan modern 
e pou nou kapab arete avek sa 
politik fer per dimoun, letan 
sirtou eleksyon pe vini poudir 
si ou pa siport nou enn fwa ki 
nou gannyen gara ou, nou pa 
kapab kontinyen avek sa bann 
zafer.  

Mon swete mon pa'n 
mank okenn Manm LDS ki'n 
entervenir. Antretan Mr 
Speaker, in annan en kantite 
kestyon; in annan en kantite 
kestyon ki'n ganny poze, eski 
sa moman ti konvenab pou 

anmenn sa lamannman? Napa 
en letan apropriye Lasanble pe 
travay li.  

E anfet yer swar, mon pe 
regard mon bann 
kominikasyon WhatsApp e 
email parey Onorab Monthy in 
dir depi 2023 dan nou serk 
LDS Komite Egzekitiv. E mersi 
la mon ava dir tou bann 
dimoun ki'n ed mwan swa en 
fason ouswa en lot avek sa 
Lalwa; - 

Onorab Georges, Onorab 
Naidu, Onorab Hoarau, 
Onorab Andre ziska in vin 
vwar mon anler dan biro 
konmsi nou'n diskit serten 
keksoz ki mannyer nou pou 
kapab capture lespri ki nou ti 
oule fer e Komite Egzekitiv 
LDS.  Depi 2023 sa pe fer 
letour dan nou serk lo 
WhatsApp, dan email pou nou 
kapab anmenn li evantyelman 
ozordi.  

Dimoun i demande oli 
Komisyon Eleksyon?  Dan 
mon travay koman en zofisye 
parti LDS, mon ana en 
relasyon travay avek bann 
Zofisye Komisyon Eleksyon Mr 
Speaker, e mon ava dir piblik 
Seselwa ki enformelman 
Komisyon Eleksyon in ganny 
enformen lo sa Prozedlwa.  

Dan bann forum mon 
mansyonnen, mon lo verbatim 
minutes meeting poudir this 
amendment LDS i anvi 
anmennen. 

Me pli enportan mon'n 
fer konversasyon telefonn 
avek komisyon bann dernyen 
zofisye Komisyon Eleksyon pli 
boner an mwan Me e email kot 
bann propozisyon lamannman 
ki mon'n soumet apre 
72erdtan ti ganny email kot 
zot le 5 Zen.  

Alor, i montre poudir in 
annan, mon oule reisir 
dimoun poudir mon pa ti anvi 
ki zot ti zis tann lo televizyon 
poudir sa Prozedlwa in vini 
parey dan letan Parti Inik 
bann Minis ti pe get Nouvel 
aswar ti tande zot in resign 
dan Gouvernman. Mon pa ti 
anvi nou fer koumsa. So, nou 
an en relasyon travay mon 
enform zot enformelman.  

Eski ti merit form parti 
prosesis elektoral? Sa i 
pwennvi serten dimoun. Nou, 
nou en parti politik, nou 
Manm Lasanble nou annan en 
prosedir ki nou kapab anba 
Konstitisyon Lartik 94 i donn 
nou sa pouvwar e manda pou 
anmenn Lalwa nou'n 
anmennen pa bezwen 
konsilte, ok, nou ti kapab. 

E parske lot kote laba 
pa'n anmenn, konbyen Private 
Members Bill? 3, 3, enn Leader 
Lopozisyon, enn Onorab Gill, 
enn Onorab Tamboo ki i pe koz 
lo la. Nou pa'n war nou. 
Solman zot pe koz 
konsiltasyon.  

Sa Lalwa i en danze pou 
Konstitisyon, silvouple, 

silvouple nou pe koz 
lantrennman. Edik mwan, 
montre mon lekel sa Lartik 
Konstitisyon ki sa Lalwa ki pe 
kase, montre mwan. 2 Manm 
laba in dir sa, Onorab Vidot, 
Onorab Gill e apre i annan 
Komisyon Eleksyon avek 
human- pa Komisyon 
Eleksyon me Ombudsman 
avek Human Rights mon ava 
retourn lo la en pti moman Mr 
Speaker.  

So, mon anvi edik mwan 
la ozordi dir mon lekel sa 
Lartik Konstitisyon ki sa 
lamannman pe kase.  

Mr Speaker, ler parti 
United Seychelles ti pas Public 
Order Act, 2013? Kote 
Ombudsman kote Human 
Rights, kote koalisyon 
entegrite ti ete? Sete SNP ki ti 
bezwen al devan Lakour 
Konstitisyonnel pou lager kont 
sa Lalwa.  

Ozordi sa bann 
lenstitisyon in telman ganny 
laliberte ki menm avan nou 
Bill i vin dan Lasanble zot e 
kritike piblikman. E mwan 
mon ava dir avek zot ozordi 
apre midi Lasanble Nasyonal i 
en Antite endepandan e alor 
ezite enterfer avek 
lendepandans nou 
lenstitisyon.  

Zot annan zot landrwa 
kot zot drwa, zot pouvwar i 
komanse is parey pou nou i 
annan en landrwa ki fini. Anba 
Lalwa zot kapab challenge nou 



Verbatim Report NAS Sitting Wednesday 11th June, 2025 

94 
 

devan en Lakour 
Konstitisyonnel, sa ki zot 
kapab fer.  

E si non ki zot kapab fer, 
antre dan en dyalog, Bill depi 
sepa mwan an Me, le 9 Me in 
Gazete, si zot ti anvi enterakte 
avek nou zot ti ava call nou 
zwenn nou, ler zot in anvoy- 
zot in anvoy 2 kominikasyon lo 
sa Bill, premye mwan mon ti 
reponn zot dan email dir zot 
poudir sa ki zot e dir i vague e 
mon oule zot spesifikman dir 
mon ki Lartik Konstitisyon ki 
pe kase.  

Zot rann mon en 
larepons 2 paragraf e pou 
mwan still i en largiman 
akademik ki vag. E alor mon 
challenge Ombudsman ouswa 
Komisyon Drwa Imen, 
anmenn Ankour si zot krwar 
nou pe kas Lalwa apre midi.  

Nou pa pe koul arogan, 
nou pa pe koul arogan, me 
sOlman nou pa fou nou, nou 
pa fou pou nou fer en keksoz 
ki pou trenn nou lenstitisyon 
dan kontrovers, dan labou. E 
alor mon krwar poudir zot ti'n 
met pli byen kalite e vin avek 
bann fe konkret donn legzanp 
spesifik ki Lartik Konstitisyon 
ki sa pe ganny kase.  

Lezot dimoun ki'n koze 
Mr Speaker, mon pa pe 
enterfer mwan avek zot akoz 
zot pe koz an deor Lasanble 
Nasyonal ki swa dan medya ki 
swa lo rezo sosyal mon pa pe 
enterfer mon, mon pe tay mon 

lakours, mwan mon pe focus 
dan mon lane, I’m sticking to 
my lane.  

Tag mwan mannyer zot 
anvi, mon pa pe enterfer avek 
sa ki zot pe dir ki isi ki mwan 
mon koze parey mon ti dir 
avek en SBC mon pou fer.  

Mr Speaker, pa akoz i 
annan en eleksyon ki pe vini ki 
tou keksoz i bezwen arete dan 
pei. Lopozisyon i 
kontinyelman dir sa, la avan 
eleksyon nou pe anmenn sa. 
Be eski ou konnen poudir 
lannen pase ler nou ti anmenn 
Bidze i ti di sa en Bidze 
eleksyon? Tou keksoz 
eleksyon? Be sa pei pou 
bezwen arete akoz eleksyon? 
Nou'n dir zot kan eleksyon tou 
dimoun i konnen ki dat, 
solman zot war zis tou dimoun 
pe panik akoz eleksyon.  

Prezan nou demann nou 
lekor en kestyon, lekel en 
dirizan dan kominote ki kont 
training? Lekel sa dirizan dan 
kominote ki kont training? Lev 
son lanmen, akoz mwan mon 
krwar Mr Speaker, malgre 
bann largiman ki'n ganny fer 
sa bann dimoun pa senser, zot 
pe zis fer politik e la prezan 
mon ma dir zot, akoz eleksyon. 

Ou konnen ki US i fer li? 
En politik dezespere. Napa 
prensip ki pe gid zot ozordi ler 
mo pe koze, ki zot fer, al lo 
Facebook, gete ki en pti group 
Seselwa pe kritike sot lo la e 
fer politik.  

Mr Speaker, wa vwar 
poudir mon pa'n mansyonn en 
mo ki bann Manm US in dir 
mon'n kit zot ater akoz bann 
Manm US pa'n zanmen koz lo 
merit sa propozisyon 
lamannman ki devan nou. Zot 
in zwe viktim, la nou pou vol 
eleksyon, nou pe ser zot, isi 
laba, zot in fer latak personnel 
lo mon an komansan par 
Onorab Gabriel. 

Zot in senm kankan e 
laenn, zot in e vin emosyonnel, 
e zot in napa naryen 
konstriktiv pou zot dir. E la 
mon ti ava kontan dir en 
keksoz atraver ou Mr Speaker, 
partikilyerman pou bann 
Manm lot kote latab ki pe 
deservi zot premye manda, 
Onorab Gabriel, Onorab 
Uranie, Onorab Larsen fek 
vini, Onorab Tamboo.  

Mwan mon ti antre dan 
Lasanble an 2007 Koman en 
zenn profesyonnel sorti SBC, 
mon ti swazir kit mon travay 
akoz letan SNP ti'n perdi 
eleksyon an Zilyet 2011- 2007, 
I was really hurt poudir sa 
parti i vin avek bann Polisi 
telman progresiv ki bon pou 
Sesel, ki mannyer Lepep 
Seselwa i kapa kontinyelman 
pa siport SNP. 

Alor, mon ti al vwar 
Prezidan, mon ti dir ek li mon 
pare pou donn mon servis 
parti. E mon'n vin dan 
Lasanble. E mon ti komans 

parey en senp Manm mwan, 
mon ti en Manm COGA.  

Travay, travay, travay e 
ler mon'n vin dan Lasanble 
bann dimoun par egzanp 
Prezidan Ramkalawan, Minis 
Prensipal Ferrari, Onorab 
Prea, Onorab Georges. Lot 
kote latab bann dimoun parey 
Mrs Pother, Marie-Antoinette 
Rose, bann dimoun parey 
Simon Gill, bann dimoun ki 
mon ti kontan ekoute e pran 
zot koman en mentor akoz 
these people have been there.  
And I learned a lot from them.  
E mon dir zot mersi. 
 E ziska ozordi bann 
dimoun par egzanp Speaker, 
Minis Ferrari, Prezidan e mon 
bann koleg isi, mon ankor pe 
aprann menm en kantite avek 
zot menm ler zot zenn. Kontan 
mannyer Onorab Arissol i koz 
avek kalm, ki mannyer 
Onorab Romain dan rar i koze 
me zour i koze i dir en parol ki 
I sit up and I listen e mon dir 
tou sa bann dimoun mersi.  
 Ki mannyer mon'n- e ki'n 
arive? 2007 mon'n la ziska 
2011, 2011 nou pa'n partisip 
dan eleksyon, me ler mon 
retournen 2016 mon vin 
Chairman 2 Komite, COGA 
avek Medya.  

Ale travay, travay ankor, 
vin Sekreter Zeneral Parti 
evantyelman mon'n ariv 
Depite Speaker, because I 
learn, I keep improving myself 
e pou sa bann Manm ki fek 

vini olye zis fer bann latak 
personnel lo mwan Gervais 
Henrie, listen to me and learn 
something.  
 Akoz mwan mon en 
dimoun ki mon pa pe ponp 
mon lekor me mon'n sorti la 
mon'n ariv la, e mon pe 
kontinyen progrese. E zis letan 
nou fer- nou, nou pa ganny 
apwente lo bann komite nou, 
nou fer eleksyon dan nou 
Konvansyon.  

Ler mon ti premye 
partisip dan eleksyon pou en 
pozisyon lo Komite Egzekitiv 
LDS an 2007 mon sorti 
trwazyenm dan total votes ler 
mon ariv lo stage Prezidan i 

koz dan mon zorey i dir “en 
mesaz pou ou sa.’’ Lannen 
pase ler nou'n fer nou 
eleksyon mon'n sorti premye 
an term vot. Learn something 
from me.  

Mr Speaker, bann Manm 
US in koze zot in dir en ta 
keksoz e zot in dir zot pa pe 
siport sa Bill ki pe donn 
capacity building bann lezot 
politisyen ki deor. Solman sa 
menm group dimoun ki asiz 
la, la ant 2020 ziska 2025 la 
ler nou pe koze.  

Onorab Sebastien Pillay i 
pa la, in al training 3 fwa, 
Onorab Sylvianne Lemiel in al 
9 fwa, Onorab Aglae in al 4 
fwa, Onorab Churchill Gill in 
al 11 fwa, Onorab Vidot in al 
13 fwa, Onorab Gabriel in al 8 
fwa e Onorab Uranie in al 8 

fwa an total ant 2020 a 2025 
aletranze diferan workshop, 
training, seminars zot in al 
konplet, la dan zot Caucus 56 
fwa, 56 fwa Mr Speaker.  

E koman bann Manm 
Lasanble Nasyonal nou 
bezwen, nou bezwen konnen 
letan nou pe koz lo en keksoz 
Mr Speaker. Avan mon fini 
mon bezwen zis koriz en 
mizapreansyon, e mon krwar 
ou'n fer, ou ti fer en 
entervansyon lo la letan 
Onorab Gill ti pe koze.  

E in dir en keksoz 
konsernen Komisyon 
Elektoral. E, i zis  montre ou ki 
mannyer US i zis mislead 
piblik. I annan en lapwentman 
ki'n ganny fer senpleman akoz 
ti annan en vacancy. E avan 
eleksyon ou annan ankor 4 
lapwentman ki pou ganny fer. 
Alor, swa zot pe fer, swa zot 
inyoran ouswa zot fer li par 
ekspre pou konfiz dimoun laba 
deor.,  

E sa i en legzanp Mr 
Speaker, pou montre nou 
bann dimoun ki mannyer US i 
napa lentere li pou li fer en 
keksoz pou Sesel. I pe zis 
pratik en politik dezespere ki 
napa prensip ki pe gid zot e zot 
pare zis pou sot lo nenport 
kwa ki en pti group Seselwa pe 
fer tapaz lo la pe kritike pou 
zot fer politik bon marse. 
Setou.  

Alor Mr Speaker, mon 
ava dir mersi mon bann koleg 

ki'n dir mon zot pou siport sa 
Prozedlwa, e mon pe dir avek 
bann dimoun poudir nou, nou 
kontinyen debout lo kote 
Seselwa dan nenport fason 
ouswa en lot, nou mars dan 
laverite, nou pa krwar dan 
mansonz e nou krwar dan 
devlopman nou pei.  

Se nou parti ki'n debout, 
nou, nou parti ki'n debout lo 
kote la demokrasi. Si i annan 
en parti ki'n lager- ozordi bann 
pti parti pe koz fodre laplenn i 
nivo, we coined that phrase, 
fer laplenn nivo, nou ki'n 
coined sa depi lepok ki 
Prezidan Ramkalawan ti 
debout legliz pou fer serman e 
denons sa sistenm diktatir ki 
sa sistenm minoriter i la pe 
siporte ziska ler zot ti kas son 
latet an 2006, nou'n anmenn 
demokrasi dan Sesel.  

Nou ti refize partisip dan 
eleksyon 2011 pou fors 
lanmen Leta Seselwa pou 
anmenn reform elektoral. 
Nou'n sel parti politik ki'n 
afilye ek bann lorganizasyon 
enternasyonal pou anmenn 
nivo politik Sesel lo en nivo. 

Nou'n en founding 
member African liberal 
network, nou en manm liberal 
international e ki se sa nou 
Prezidan lot zour in ganny en 
pri pou la demokrasi ki tou 
Seselwa i dwatet fyer pou sa 
kalite nivo in anmenn nou pei. 
E nou annan bann sister 
parties parey Lib Dems ouswa 

DA Sidafrik akoz nou pe 
anmenn sa standar. 

E ki arive an 2014? Parti 
Lepep i war danze ki SNP pe 
vini i en pti parti ki pe 
kontinyelman grosi e 
lanmenm ler i pas sa Lalwa 
pou anpes nou ganny 
lasistans avek bann 
lorganizasyon enternasyonal 
ki nou afilye avek. I ti en malis 
e ozordi nou bezwen koriz sa 
lenzistis. 

E finalman Mr Speaker, 
dernyen parol, mon ava dir 
bann pti parti politik, mon'n 
kalkile i mon pou dir zot sa 
ouswa non. Ou vwar. Ozordi 
dan Lasanble nou annan en 
Lopozisyon ki pa en servis pou 
sa pei, you are a 
disappointment to Seychelles, 
e telman zot pe fer zot louvraz 
mal, zot bezwen training ki 
mannyer pou vin Lopozisyon 
Mr Speaker. 

Annou organiz en 
capacity building workshop 
pou zot ki mannyer pou fer zot 
louvraz. Bann pti parti politik 
nou pe siport zot pou zot 
kapab ganny sa bann capacity 
building, organiz zot, organiz 
zot, regard legzanp ki United 
Opposition ti fer an 98, ki i ti 
fer?  

Parti Demokratik pa ti fer 
son louvraz koman en Parti 
Lopozisyon, UO ti leapfrog DP 
pou Prezidan Ramkalawan vin 
Dirizan Lopozisyon dan plas 
defen Mr Mancham. Eleksyon 

2027- 2025 le 27 Septanm, 
bann parti politik ki ptipti mon 
pe kont lo zot pou zot vin la 
dan plas US. Mersi Mr 
Speaker.  
 

(APPLAUSE) 
 
MR SPEAKER 
Mersi Onorab, pou repons lo 
deba. Mon ava prezan apel 
bann Manm pou vot lo Bill dan 
Second Reading. E Bill ki nou 
pe vot lo la i pou illegal party- 
amannman Political Parties 
Registration and Regulation 
Bill 2025. 
 Manm ki an faver lev 
lanmen silvouple? Mersi.  
Manm ki kont? Lo general 
merit Political Parties 
Registration and Regulation 
(Amendment) Bill, 2025, 24 
Manm in vot pour, 9 kont 0 
abstain. Bill in aprouve par 
Lasanble e nou a ganny 
Second Reading?  
 
MADAM CLERK 
Mersi Mr Speaker. A Bill for an 
act to amend the Political 
Parties (Registration and 
Regulation) Act. Mersi Mr 
Speaker.  
 
MR SPEAKER 
Mersi. Nou a pas dan Staz 
Komite pou nou konsider 
amannman. Wi. mon a ekout 
ou Onorab Aglae.  
 
HON EGBERT AGLAE 

Mr Speaker, mon anvi zis en 
klarifikasyon. Mon'n les ou fini 
ou prosedir vote, mon pa'n 
anvi raise sa matter, akoz dan 
liberasyon final Onorab 
Henrie, mon ti a kontan ganny 
ou gidans lo la.  

Eski letan Manm 
Lasanble i al fer son bann 
reprezantasyon 
enternasyonal, eski nou al en 
training? Akoz nou al lo 
komite, eski nou pe al en 
training ouswa nou pe al fer 
reprezantasyon Lasanble 
Nasyonal? Mon anvi konnen 
sa.  
 
MR SPEAKER 
Onorab, kot nou'n arive dan 
Bill la, nou'n ariv lo soz, i pa en 
pwen ki mon kapab… Ki mon 
kapab dir ou, nou konnen 
poudir Manm i al reprezant 
Lasanble dan sa bann soz, me 
i osi en training an menm tan. 

Akoz tou lede i mars 
ansanm. I pa en diskisyon ki 
nou, en distenksyon ki nou 
kapab fer. Mon remersye ou. 
Nou a prosede avek 
lamannman, Onorab Henrie 
ou, ou anmenn ou bann 
lamannman?  
 
HON GERVAIS HENRIE 
Mersi Mr Chair. Mr Chair, an 
se ki konsern bann 
lamannman, donk i annan 
premye lamannman ki sa i 
orizinal ki ti dan original Bill, 

in napa okenn reprezantasyon 
lo la, nou ok avek sa.  

Me apre anba parey i fer 
provizyon 72 hours before mon 
ti'n soumet 2 lezot 
lamannman ki pou 
konplimant sa lamannman 
orizinal apre serten 
reprezantasyon ki scrutiny of 
Bills Committee ti'n met de 
lavan.  
 E premyerman parey 
mon'n dir dan mon 
prezantasyon orizinal 
bomaten, ti an en konsern lo 
kisisa capacity building, eski 
nou pa devret defini en 
konsern ki Onorab Gill ti leve.   

Donk, mon pe propoze ki 
dan seksyon 2 dan son Act 
Prensipal dan seksyon 
definisyon nou met en 
definisyon capacity building ki 
lir, “capacity building means 
measures taken to enhance the 
ability of individuals or political 
parties to effectively participate 
in and benefis from the Act’s 
provisions”.  
 
MR SPEAKER 
Byen, premyerman well, sa 
amannman i ase konsiderab. 
So, mon sipoze nou bezwen 
prezan vot. Onorab Georges 
wi, ki ou pwen?  
 
HON BERNARD GEORGES  
Mon ti a kontan fer en 
amendment to the proposed 
amendment Mr Speaker. Anba 
sa Order apropriye ki permet 

en amendment to an 
amendment 47. 
 
MR SPEAKER 
Byen, mersi mon pe gete.  
 
HON BERNARD GEORGES  
47(1) an amendment to an 
amendment maybe moved at 
any time after the question 
upon the original amendment 
has been proposed and before 
it has been put.  

Non, egzakteman parey 
sa i amendment to motion, me 
si nou regard pli lwen nou 
ganny en referans 72. 
Sebastien pa la, alor Mr 
Speaker, nou pa pou ganny 
enteronpe, nou pa pou ganny 
dezord.  

Anba Order 73(3) i dir 
“orders 45, 46 and 47 shall 
apply to amendments to Bills 
with the substitution of the 
word clause for the word 
motion”. Alors se pou sa rezon 
ki anba 73(3) ou retourn lo 47. 
E nou pa bezwen okenn 
dimoun pou eksplik nou sa ki 
nou, nou konnen.  
 
MR SPEAKER 
Ok, prosede avek ou 
amendment.  
 
HON BERNARD GEORGES  
Yes, Mr Chair, e mon pe focus 
lo clause 3 dan sa amannman 
ki devan nou ki dir “section 2 
of the principal Act is 
amended”. Si nou regard sa 

tract version ki devan nou, son 
headnote i ganny repete 2 fwa, 
mon krwar nou bezwen tir 
enn, insertion of new definition 
in section 2, sa i ganny repete 
2 fwa e sa mo “in” i ganny 
repete 2 fwa li osi. 

Alors, si nou kapab 
modifye sa so that it reads 
“insertion of new definition in 
section 2” premyerman. 
Dezyenmman, i pou kontinyen 
sa, “section 2 of principal Act is 
amended by inserting a new 
definition at the start”, mon pe 
propoze akoz i pou antre 
premye, i pou premye 
definisyon mon pe regard the 
principal Act in vertical order e 
dan principal Act in 
alphabetical order e the 
principal Act i annan 5 
definisyon, premye se Electoral 
Commission.  
 Alor, sa enn i komans 
avek en “c” alor i pou antre 
koman premye 
enterpretasyon.  
 
MR SPEAKER 
Ok, mon pe swiv ou, mon 
krwar ou bann amannman i 
zis bann cleaning up.  
 
HON BERNARD GEORGES  
Absolutely, e trwazyenm 
amannman i even more 
simple. Mo avan dernyen 
“benefit from the acts 
provisions”, “act” should take a 
capital “A”, akoz this is the Act.  
 

MR SPEAKER 
Wi, dan menm lord mon krwar 
i zis lo kote prezantasyon.  
 
HON BERNARD GEORGES  
Alor mon move pou sa bann 
amannman to clause 3. Mersi.  
 
MR SPEAKER 
Wi, sa bann amannman mon 
krwar i straight forward, eski 
Manm i annan okenn 
obzeksyon? Mon krwar nou 
kapab aksepte sa bann 
amannman. E nou a move lo 
principal Amendment ki, ok, 
ou'n terminen Onorab 
Georges? Nou kapab…  
 
HON BERNARD GEORGES  
Yes, Mr Chair.  
 
MR SPEAKER 
Ok. Prezan nou a pran the 
principal amendment as 
amended avek konstaman 
Lasanble, e nou  a ganny 
Mosyon lo sa amendment.  
 
HON GERVAIS HENRIE 
Ok, so Mr Speaker, nou 
bezwen fer en Mosyon lo…? 
 
MR SPEAKER 
Lo the amendment lo principal 
amendment dan definisyon 
capacity building.  
 
HON GERVAIS HENRIE 
Wi, so Mr Speaker, mon pe 
propoze ki lamannman ki 
Onorab Georges in fer lo sa 

proposed amendment i ganny 
aksepte par Lasanble.  

 
MR SPEAKER 
Wi, be your own amendment? 
 
HON GERVAIS HENRIE 
Savedir, wi, nou pou aksepte li 
as amended.  
 
MR SPEAKER 
Mon pe koz ou amendment ki 
entrodwir definisyon capacity 
building as amended. So, mon 
krwar ou fer en Mosyon ou 
aksepte sa amannman as 
amended.  
 
HON GERVAIS HENRIE 
Yes Mr Speaker. So, mon pe 
move ki Lasanble Nasyonal i 
aprouv the amendment ki'n 
ganny move pou nou kapab 
anba 72(2) - anba 72(2), pou 
nou kapab aksepte sa 
lamannman propoze par 
Onorab Georges. Mersi.  

So, Mr Speaker, once 
again, I move ki lamannman 
dan seksyon 2 anba principal 
Act i ganny amande, as 
amended by Onorab Georges 
dan definisyon capacity 
building dan lamannman ki'n 
ganny propoze dan seksyon 
definisyon anba seksyon 2. 
Mersi.  
 
MR SPEAKER 
Onorab Georges?  
 
HON BERNARD GEORGES  

Seconded Mr Chair.  
 
MR SPEAKER 
Ok, okenn Manm i oule adres 
sa Mosyon? Ok, si napa Manm 
ki pou adrese nou a vote 
silvouple, Manm ki an faver lev 
lanmen? Mersi, Manm ki 
kont? Tre byen lo amendment 
propoze par Onorab Gervais 
Henrie, 24 Manm in vot pour, 
9 kont. Amannman in 
aksepte.  
 Ou annan en lot 
amannman Onorab?  
 
HON GERVAIS HENRIE 
Mersi Mr Chair. I annan en 
dezyenm lamannman ki 
touzour mon move annakor 

avek Order 72(1) pou pran 
kont ki i vin dan en lespes 72 
erdtan. E sa i en propozisyon 
puy en nouvo subsection 3 dan 
seksyon 21 ki koz lo 
regilasyon.  

E propozisyon ki devan 
Lasanble Nasyonal se ki 
seksyon 21 of principal Act is 
amended by inserting after 
subsection 2 the following, 
savedir en nouvo subsection 3 
ki lir; - 
 “The Electoral 
Commission may make 
regulations providing among 
other things a framework 
specifying the goals and 
objectives of capacity building, 
establishing responsibilities for 
implementing and monitoring 

programs and outlined 
penalties for non-compliance”.  
 E Mr Chair, sa 
propozisyon lamannman 
parey mon'n dir dan mon 
prezantasyon bomaten in vin 
apre bann refleksyon dan 
meeting Bills Committee kot 
Onorab Naidu ti lev serten 
konsern pou dir... 
 
MR SPEAKER 
Eskiz mwan, mon krwar sa 
bann komanter ou pou kapab 
adrese si i annan deba lo la. La 
pour le moman ou zis bezwen 
move pou sa lamannman.  
 
HON GERVAIS HENRIE 
Ok, so mon pe move ki sa 
Lasanble i aksepte sa 
lamannman. Mersi Mr Chair.  
 
MR SPEAKER 
Mersi. Nou a ganny 
segonnman.  
 
HON BERNARD GEORGES  
Non.  
 
MR SPEAKER 
Oule korize?  
 
HON BERNARD GEORGES  
Wi, mon oule fer en 
amendment to the amendment, 
very simple Mr Chair. Apre 
trwazyenm mo, apre 
katriyenm mo “may” dan 
premye laliny mon oule 
remove sa comma, “the 
Electoral Commission may 

make”, mon pa krwar i neseser 
annan en comma la. Mersi.  
 
MR SPEAKER 
Mersi ok, sa ankor i straight 
forward cleaning up. Onorab, 
okenn obzeksyon? Si napa 
obzeksyon Onorab ou ava 
move ou amendment as 
amended?  
 
HON GERVAIS HENRIE 
Alor Mr Speaker, mon pe move 
ki lamannman pou en nouvo 
subsection 3 dan seksyon 21 
as amended par Onorab 
Georges, i ganny aksepte par 
Lasanble. Mersi.  
 
MR SPEAKER 
Mersi. Onorab Georges.  
 
HON BERNARD GEORGES  
Motion seconded Mr Chair.  
 
MR SPEAKER 
Mersi. Okenn pwen? Si napa 
okenn obzeksyon, okenn pwen 
nou a fer en vot. Manm ki an 
fever sa lamannman lev 
lanmen silvouple. Mersi, 
Manm ki kont? Thank you.  
 Lamannman pou insert 
nouvo section 3 dan section 21 
of the original law in ganny 24 
vot pour, 9 vot kont e 0 
abstansyon. Sa amannman in 
ganny aksepte par Lasanble. 
Okenn lot amannman? 
Onorab Hoareau.  
 
HON JOHN HOAREAU 

Mersi Mr Chair. Mr Chair, 
anba Elections Act anba 
seksyon 93(6) i annan en 
provizyon ki preski menm 
wording avek sa enn ki dan 
29(a), be selman i pe refer dan 
sa lenstans avek en kandida 
rather ki la anba Political Party 
Act i pe refer avek en political 
party. 

So, i preski menm 
provizyon, i pe dir i pou lir 
koumsa poudir “without 
prejudice to subsection (5) a 
candidate shall not accept 
directly or indirectly any 
contributions or donations from 
any foreign government or 
agents” apre i kontinyen 
preski menm zafer.  

So, i consequential ki sa 
lamannman ki Onorab Henrie 
in mete, si nou ti kapab osi 
met sa li koman en subclause 
isi anba zis apre 93(6).  
 
MR SPEAKER 
Be, mwan mon pa tro konpran 
ki mannyer nou pou kapab fer 
en amannman lo en lot 
seksyon Lalwa.  
 
HON JOHN HOAREAU 
Non.  
 
MR SPEAKER 
Ale. Eksplike.  
 
HON JOHN HOAREAU 
Nou pou met avek sa 
lamannman pou sa Lalwa ki 
nou pe propoze nou kapab met 

li koman en consequential 
amendment for this Elections 
Act.  
 
MR SPEAKER 
Onorab, mon pa tro sir sa 
prosedir ki ou pe sizere, alor 
mon pe sizere nou kit sa 
lamannman mannyer i ete. 
Nou'n vot lo la. Si napa lot 
amannman nou a konsidere ki 
nou'n terminen avek 
amannman e nou a pas dan 
Staz Lasanble pou nou fer 
Third Reading.  
 
HON JOHN HOAREAU 
Mr Speaker.  
 
MR SPEAKER 
Hold on. Ale.  
 
HON JOHN HOAREAU 
Mr Speaker, akoz anba 
Elections Act i prohibitive pour 
ki en kandida i resevwar 
okenn- (koman dir sa?)-, 
kontribisyon or donations from 
ganny foreign government or 
its agent.  
 
(comments off-mic) 
 
MR SPEAKER 
Order! Wi. Be ou pe entrodwir 
en lot eleman dan sa 
amannman ki'n pas devan 
Lasanble. So, ou pe amann en 
lot clause dan Lalwa.  
 
HON JOHN HOAREAU 

Wi, nou kapab dir dan sa 
Lalwa poudir as a 
consequence... 
 
MR SPEAKER 
Anba ki, sorry - anba ki 
regilasyon ou pe refer mwan 
la?  
 
HON JOHN HOAREAU 
Nou pe refer anba Elections 
Act, ki prohibit okenn. 
 
MR SPEAKER 
Anba ki regilasyon dan 
Standing Order ki permet nou?  
 
HON JOHN HOAREAU 
Ok, Mr Speaker, mwan mon ti 
ava plifere servi 97(1) devan ou 
liv anba seksyon 72 pou 
propose ki sa lamannman ki'n 
ganny fer ozordi, ki'n ganny 
mete; - 

“any contributions or 
donations or assistance for the 
sole purpose of human 
capacity improvement, 
capacity development, capacity 
building and training of 
Member’s of a political party, 
shall not be considered as a 
contravention of this section”.  

I sa morso i en 
consequential amendment for 
Elections Act.  
 
MR SPEAKER 
Non, mon- ou pa'n dir mon en 
seksyon Standing Orders ki dir 
nou ki nou'n kapab fer sa ki ou 

pe dir dan sa fason. So i pa 
kler pou mwan.  
 
HON JOHN HOAREAU 
Mr Speaker, mon'n pe demann 
ou pou servi ou diskresyon 
anba 97(1).  
 
MR SPEAKER 
Non, sorry, mon pa pou servi 
mon diskresyon dan sa ka. 
Savedir Onorab, si ou war i 
annan en defo ki reste pou sa, 
ou pou bezwen re anmenn en 
lit amannman subsequently 
pou kapab koriz sa. Mon pa 
war kot fason.  
 I vre ki mon napa telman 
leksperyans dan soz lo la, me 
selman leksperyans ki mon 
annan se sel zizman ki mon 
kapab fer. Mersi bokou, nou a 
pas dan Staz Lasanble. Point of 
orde?.  
 
HON JOHAN LOZE 
Mersi Mr Speaker. Mr 
Speaker, mon oule siport 
ruling ki ou'n donnen akoz zot 
pa kapab amann en principal 
Act san en Amendment Bill. E 
nou ti konnen nou, zot pe sey 
glis sa lapo bannann dan 
Lasanble ozordi. Mersi Mr 
Speaker.  
 
MR SPEAKER 
Mersi. Ok, nou a ganny 
Mosyon pou Third Reading 
silvouple.  
 
ONORAB GERVAIS HENRIE 

Mersi Mr Speaker. Avek gran 
fyerte parske ozordi pou 
Distrik Mont Buxton i en zour 
istorik. I premye fwa depi 
retour miltiparti an 1993 ki en 
Manm Elekte Distrik Mont 
Buxton in anmenn en Private 
Members Bill ki pou ganny 
aprouve ankor dan en pti 
moman. Alor mon krwar bann 
dimoun Mont Buxton i merit 
santi zot fyer ozordi pou sa 
reprezantan ki zot annan dan 
Lasanble Nasyonal, e nou kit li 
lanmenm an Septanm 2025.  

Mr Speaker, anba Order 
76(1) mon move ki Bill Political 
Parties Registration and 
Regulation (Amendment) Bill 
2025 Members Bill no 2 of 
2025 as amended, i ganny lir 
en Trwazyenm Fwa. Mersi.  
 
MR SPEAKER 
Mersi. Mon a ganny 
segonnman? Onorab Georges.  
 
HON BERNARD GEORGES  
Motion seconded.  
 
MR SPEAKER 
Mersi, Manm a vot lo Mosyon 
Third Reading. Manm ki an 
faver lev lanmen? Mersi. 
Manm ki kont? Mersi. Lo 
Formal Third Reading lo 
Political Parties Registration 
and Regulation (Amendment) 
Bill 2025 as amended, 24 
Manm in vot pour, 9 kont 0 
abstain. 

 Bill in pase par Lasanble 
e Madanm Clerk ou a fer Third 
Reading.  
 
MADAM CLERK 
Mersi Mr Speaker. This Act 
may be cited as the Political 
Parties (Registration and 
Regulation) (Amendment) Act, 
2025. Mersi Mr Speaker.  
 
MR SPEAKER 
Mersi. Bill is passed! Thank 
you. Mersi pou zot 
partisipasyon, in en long 
zournen. 

Mon ti lev kestyon 
bomaten size nominasyon pou 
komite ki pou konsider 
Mosyon aprouve par Lasanble 
lo declaration of assets. Eksi 
bann Caucus in pare pou 
nonm zot Manm? Onorab 
Arissol.  
 
HON SANDY ARISSOL 
Mr Speaker, an vi ki ou'n dir 
sa bomaten e apre midi mon 
menm mon koman Chief Whip 
mon'n dan Komite Defans apre 
mon'n end up dan ABC, e 
mon'n la dan Lasanble, mon 
pa ankor ganny sans zwenn 
mon Caucus, si i ok pou donn 
nou omwen ziska Vandredi 
mon a kapab fer ou lofis ganny 
sa lenformasyon si i ok?  
 
MR SPEAKER 
I ok, eksepte nou pou bezwen 
met li dan lasanble Mardi 

prosen, mon kapab donn ou 
soz, selman Mardi prosen... 
 
HON SANDY ARISSOL 
Mon a prezant li dan Lasanble. 
Mersi Mr Speaker.  
 
MR SPEAKER 
Mardi prosen ou a prezant li 
dan Lasanble ok. Si, i parey 
mon pa konnen si kote US si 
ou osi ou pe pran letan, ok? 
Bon, be nou a met li koumsa. 
Pou kapab anvoy bann 
nominasyon nou a zis pas li 
dan lasanble Mardi prosen, 
pou anonse. Mersi bokou.  

Nou’n ariv a lafen nou 
travay. Mon remersye tou 
bann Manm. Mon swet zot 
bonn fen lasemenn. Lasanble i 
ava adjourn e nou  a repran 
Mardi prosen 9er. Adjourn.  
 

(ADJOURNMENT) 
 
 
 
 
 
 

 


